Ад аўтара
Не кожны горад можа пахваліцца 600-гадовай пісанай гісторыяй. А менавіта столькі год з часу першай пісьмовай згадкі аб Докшыцах спаўняецца ў 2007 годзе. Амаль стагоддзе таму аўтар кнігі "Нашы касцёлы" пісаў: "Хоць Докшыцы існуюць з вельмі даўніх часоў, аднак яны, дзякуючы нязручнаму месцазнаходжанню, не адыгрывалі вялікай ролі ў гісторыі дзеяў грамадства, як іншыя мястэчкі нашага краю, таму не бачылі тут тых тлумаў войск, як дзесьці, не бачылі тут праліцця крыві і падобных да таго рэчаў з мінуўшчыны."  З ім можна пагадзіцца, аднак, нягледзячы на гэта, мінуўшчына Докшыц, як і любога горада, мястэчка ці нават вёскі, непаўторная і цікавая. Калі ў летам 2006 года я пачаў пісаць артыкул у незалежную газету "Вольнае Глыбокае" аб мінулым Докшыц, неяк мільганула думка: а пра Докшыцы яшчэ не напісана ніводнай кнігі. Тады і  вырашыў: трэба што-небудзь напісаць. 

За некалькі месяцаў стварыць якую-небудзь грунтоўную працу немагчыма. Але ж  мінуўшчына Докшыц нядрэнна даследвалася ў розныя часы рознымі людзьмі. Ды толькі ніхто яшчэ не ўзяўся сабраць ўсё ў адным месцы. Я ж якраз і зрабіў гэта. Ёсць тут і мае асабістыя знаходкі, у тым ліку з архіва ў Маладзечне. У напісанні мне шмат дапамагаў краязнаўца Мікалай Чысцякоў, які шмат гадоў прысвяціў вывучэнню мінулага Докшыц. Ён - жывая энцыклапедыя падзеяў ў Докшыцах ХХ стагоддзя, бо на свае вочы бачыў часы Другой Рэчы Паспалітай, нямецкую акупацыю, савецкае панаванне, ён жа ў маладыя гады апытаў многіх сведкаў савецка-польскай і Першай Сусветнай войнаў. М. Чысцякоў прадаставіў мне шмат звестак, якія сабраў за жыццё.

У сваёй працы я пастараўся як мага больш поўна і дакладна распавесці пра ўсе падзеі з мінуўшчыны Докшыц. Канечне, даследванні на гэтым не спыняюцца. Шмат яшчэ "белых плям" у гісторыі нашага горада перастануць быць "белымі плямамі". Звяртаюся і да Вас, шаноўныя чытачы: калі хтосьці з Вас мае цікавыя факты, дакументы ці фотаздымкі аб Докшыцах, паведамляйце мне. Запрашаю завітаць на свой вэб-сайт http://dokshitsy.narod.ru/, прысвечаны мінуўшчыне Докшыцкага краю.

Кастусь Шыталь.
Асноўныя падзеі ў гісторыі Докшыц

13 студзеня 1407 года - У грамаце вялікага князя Вітаўта згадваюцца сяляне-даннікі “doxyczane”. Даннікі з Докшыц і навакольных сёлаў Харэцкай воласці перадаваліся віленскаму ваяводу Войцеху Манівіду. Пазней на працягу двух стагоддзяў уладальнікі Докшыц змяняліся некалькі разоў.

1514 год - Упершыню ўзгадваецца праваслаўная царква, якую надзяліў землямі гетман К. Астрожскі. Яна стаяла пры сённяшняй вуліцы Горкага.

1560 год - Упершыню згадваецца “двор с челядью невольной” у Докшыцах, які належаў Ганне Кішка і размяшчаўся ў раёне сучанай вуліцы Горкага. 

1608 год - Уладальнік Докшыц Станіслаў Кішка заснаваў на плошчы касцёл, падараваў яму фальварак Туркі з вёскамі Туркі і Альхоўка, пры гэтым абавязаў пробашча ўтрымліваць школу.

1621 год - Докшыцы атрымалі статус мястэчка.

1622 год - правабярэжная частка Докшыц падаравана С. Кішкам жамойцкаму біскупцтву. Левабярэжная частка, якая называлася Докшыцкай Слабадой, засталася ва ўласнасці Кішкаў.

1655 год - Докшыцы захоплены расійскімі войскамі. Акупанты спалілі касцёл, пасля чаго да 1745 года набажэнствы праводзіліся ў стадоле.

1708 год  (1706?) - Докшыцы ізноў спалены і разрабаваны шведскімі войскамі.

Сярэдзіна 18 стагоддзя - Докшыцкая Слабада прададзена Кішкамі Юдыцкаму, які пазней перапрадаў яе Гутаровічам. У Докшыцкай Слабадзе існавалі ўніяцкая царква і рынкавая плошча, а на месцы сённяшняй сельгастэхнікі была сядзіба.

1753 год - Асвячэнне новага касцёла, адбудаванага па фундацыі Міхаіла Федаровіча. 
1793 год - Далучэнне Докшыц да Расійскай імперыі. Маёнтак Докшыцы капітулы жамойцкай перадаецца генералу В. Мілашэвічу. Праз некалькі гадоў горад быў забраны ў казну.

1795 год - Стварэнне Докшыцкага павета і наданне Докшыцам статуса павятовага горада. Існаванне ў Докшыцах царквы, касцёла, аднаго мураванага будынка на плошчы, яўрэйскай і каталіцкай школ. 

22 студзеня 1796 года - наданне Докшыцам герба у выглядзе двух збаноў на пагорках, з якіх выцякаюць ручаі, якія сімвалізуюць водападзел Бярэзіны і Віліі.

1797 год - скасаванне Докшыцкага павета. Докшыцкая Слабада трапляе ў склад Вілейскага, горад Докшыцы - Барысаўскага паветаў.

Ліпень - лістапад 1812 года - Акупацыя Докшыц французскімі войскамі. Докшыцы былі цэнтрам кантона. Акупанты рабавалі насельніцтва, спалілі значную частку горада, царкву ў Докшыцкай Слабадзе, сядзібу.

Пачатак 19 стагоддзя - Заснаванне суконнай фабрыкі (уласнасць Д. Шапіры), заснаванне паштовай станцыі.

1830-я гг - Далучэнне Докшыцкай Слабады да Докшыц.

1843 год – Канфіскацыя ўладамі фальварка Туркі і каталіцкай парафіяльнай школы. Закрыццё школы. 
1861 год - стварэнне Докшыцкай воласці.

1863 год - Будаўніцтва новай каменнай царквы Кузьмы і Дзям’яна на месцы старажытнай, будаўніцтва драўлянай прыпісной царквы Яна Багаслова на могілках пры вуліцы Даўгінаўскай. 

1863 год - Заснаванне народнага вучылішча ў Докшыцах.

1889 год - Забарона богаслужэнняў у царкве Яна Багаслова ў сувязі з аварыйным станам будынка.

12 кастрычніка 1897 года - Асвячэнне адноўленай могілкавай царквы Яна Багаслова.

1899 год - Разбурэнне Кузьма-Дзям’янскай царквы ў сувязі з планам будаўніцтва новага каменнага храма.

1900-1903 гг - Будаўніцтва каменнай Свята-Пакроўскай царквы.

1906 год - перанос царквы Яна Багаслова на месца раенйшай Кузьма-Дзям’янскай.

2-я палова 19 стагоддзя - заснаванне сядзібы ў Блоні, на месцы сённяшняй бальніцы. Сядзіба належала Славінскім, пасля Прушынскім.

1907 год - нелегальная канферэнцыя дзеячаў БСГ у Докшыцах, на якім прынята рашэнне аб спыненні легальнай дзейнасці партыі.

18 сакавіка 1921 года - Афіцыйнае ўваходжанне Докшыц у склад Другой Рэчы Паспалітай. 

1925 год - Уваходжанне Докшыц у склад Дзісненскага павета Віленскай Зямлі.

1920-я - будаўніцтва млына з лесапілкай пры сённяшняй вуліцы Горкага, уласнасць суполкі “Шэйман, Ёльк і Франкфурт”.

1928 год -  Правядзенне электрычнасці ў горад ад электрагенератара Прушынскага ў маёнтку Блонь. 
17 верасня 1939 года - захоп Докшыц Чырвонай Арміяй. Рэпрэсіі супраць польскай адміністрацыі, паліцыі, салдатаў КОП, асаднікаў і г.д.

15 студзеня 1940 года - стварэнне Докшыцкага раёна.

2 ліпеня 1941 года - захоп Докшыц нямецкімі акупантамі.

Ліпень - верасень 1941 года - размяшчэнне ў царкве лагера для ваеннапалонных. Пазней ён быў перанесены на ўскраіну горада.

Верасень 1941 года - Стварэнне гета.

29 траўня 1942 года - “Ліквідацыя” гета, дзе загінулі 2653 яўрэі.

Люты 1943 года - Першыя абстрэлы Докшыц партызанамі. Напад і частковае разбурэнне фальварка Блонь. 

4 траўня 1943 года - напад партызанаў брыгады імя ЦК КП(б)Б на Докшыцы.
17 жніўня 1943 года - Разгром нямецкага гарнізона ў Докшыцах 1-й Рускай Антыфашысцкай брыгадай (“радзівонаўцамі”). Рабаўніцтва і падпал горада партызанамі брыгады “Жалязняк”. Спалены касцёл і большасць буйных будынкаў горада.

18 жніўня 1943 года - Планавалася масавае вынішчэнне насельніцтва Докшыц нямецкімі акупантамі, аднак за гараджанаў заступіўся нямецкі афіцэр, якога днём раней уратавалі жыхары горада.

2 ліпеня 1944 года - Вызваленне ад акупантаў. У сувязі з разбурэннямі ў Докшыцах раённыя ўстановы былі размешчаны на станцыі Параф’янава. 

1945 год - Будаўніцтва каталіцкай капліцы, якая ў хуткім часе была разбурана савецкімі ўладамі.

1946 год - Перанос райвыканкама і райкама КП(б)Б з Параф’янава ў Докшыцы. Установы размяшчаліся ў асноўным у драўляных будынках, перанесеных з навакольных фальваркаў.

1965 - 67 гг - Стварэнне возера на рацэ Бярэзіне, асфальтаванне цэнтральнай вуліцы, знішчэнне двух яўрэйскіх і старажытных хрысціянскіх могілак. 

1960-я - 1980-я гг - Паступовае аднаўленне горада, масавае будаўніцтва жылля, будынкаў грамадскіх устаноў, прадпрыемстваў і арганізацый.

Канец 1980-х - пачатак 1990-х - Масавае будаўніцтва прыватнага жылля.

1991-95 гг - Будаўніцтва новага касцёла Святой Тройцы, заснаванне тут у хуткім часе кляштараў Меншых Братоў Капуцынаў і Сясцёр Адараторак Крыві Хрыста.

2004 - 2005 год - Стварэнне новай гарадской плошчы пры вуліцы Ленінскай.

12 студзеня 2006 года - Прыезд у Докшыцы А. Лукашэнкі, які запаліў тут паходню прыроднага газу.

І. Скрозь стагоддзі... 

Пісаная гісторыя Докшыц налічвае 600 гадоў. А колькі яшчэ няпісанай? Колькі стагоддзяў ці нават тысячагоддзяў жывуць людзі у гэтых месцах па-над вытокамі Бярэзіны? Загадкі, якія, мабыць, ніколі ніхто не разгадае… У гэтым раздзеле расказваецца пра Докшыцы да 1793 года – часу захопу іх Расійскай імперыяй. 
Адкуль пачыналіся Докшыцы?

Як даўно тут жылі людзі? Немагчыма даць дакладнага і адназначнага адказу на гэтае пытанне, але ў наваколлях Докшыц людзі сяліліся вельмі даўно. Па меркаванню навукоўцаў, тэрыторыю Паўночнай Беларусі чалавек пачаў засяляць у ІХ-V тысячагоддзях да н. э. На тэрыторыі Докшыцкага раёна даводзілася знаходзіць каменныя сякеры, што сведчыць аб існаванні тут паселішчаў каменнага веку. На беразе возера Медзазол за дваццаць кіламетраў на  ўсход ад Докшыц восенню 2005 года археолаг А. Вайцяховіч знаходзіў шмат крамянёвых адшчэпаў - адыходаў апрацоўкі крэменю, што з’яўляецца  доказам існавання на беразе гэтага возера мезалітычнай ці неалітычнай стаянкі. Самае старажытнае вывучанае гарадзішча на тэрыторыі раёна - каля в. Гарадзішча на Бягомльшчыне, датуецца ІІІ-ІІ ст. да н. э. і адносіцца да культуры штрыхаванай керамікі. Да гэтай жа культуры адносіцца і вядомая Шведская Гара каля Біруляў. Таксама вядомыя шэсць гарадзішчаў III-IV ст. н. э., якія адносяцца да днепра-дзвінскай культуры. Варта сказаць, што сапраўдная колькасць гарадзішчаў і курганных могільнікаў куды большая за тую, якая паказана ў афіцыйным спісе. Шмат хто з вас, напэўна, звяртаў увагу на тое, што пагорак пры вуліцы Полацкай (М. Горкага) у Докшыцах мае вельмі стромкія схілы і роўную пляцоўку. Гэта нагадвае гарадзішча – старажытнае ўмацаванае паселішча. Па словах настаўніка СШ № 1 Дзмітрыя Грабоўскага, падчас рыцця катлаванаў у “Царскім Сяле” была знойдзена кераміка 10 – 13 стагоддзяў.  Усё гэта сведчыць пра дзве рэчы. Па-першае, Докшыцы існавалі задоўга да таго, як пачынаюць згадвацца ў пісьмовых крыніцах, па-другое - трэба праводзіць археалагічныя раскопкі, каб больш-менш дакладна вызначыць “узрост” Докшыц. Самы блізкі ад Докшыц курганны могільнік знаходзіцца ў лесе каля былога фальварка Турулька. У 1960-я гады ён быў разбураны пры будаўніцтве калгаснага двара калгаса “Зара камунізма” (Таргуны). Магчыма, існуюць пакуль што не выяўленыя археалагічныя помнікі і бліжэй да Докшыц, магчыма ж, яны даўно ўжо былі разбураны. У свой час, паводле кнігі “Памяць…”, каля Докшыц была знойдзена рымская манета пачатку 1 тысячагоддзя н.э. 

Паходжанне назвы Докшыцы

Існуюць некалькі версій паходжання назвы “Докшыцы”. Па адной з найбольш верагодных, назва горада можа паходзіць ад  слова doksne , якое азначае “лахмоцці”. Безумоўна, гэта не вельмі прыемная версія, але ёсць і іншыя меркаванні. Магчыма, што назва “Докшыцы” можа паходзіць ад слова "докша" якое утворана ад слова "докстить"="докрестить". Яшчэ існуе версія, што “Докша” - гэта неафіцыйная форма ўласнага імя Еўдакій. Нельга выключыць таксама версію паходжання назвы горада ад балцкага слова degesys, якое азначае “пажарышча” альбо ад прозвішча балцкага паходжання. На жаль, немагчыма канчаткова і адназначна вызначыць паходжанне назвы Докшыц. 

Паданні аб паходжанні назвы “Докшыцы”

Нашыя продкі таксама не маглі зразумець, адкуль паходзіць назва “Докшыцы”, і таму склаліся некалькі паданняў, якія тлумачаць гэта. Іх лёгка можна абвергнуць пры дапамозе гістарычных фактаў, але дзеля цікавасці мы тут іх прывядзём. 

Паводле аднаго з iх, расiйская iмператрыца Кацярына II у час падарожжа з Санкт-Пецярбурга ў Крым, на “новыя землi”, праязджала праз нашу мясцовасць. Дарога была не лепшай якасцi, iмператрыцу падкiдвала на калдобiнах, але раптам карэта паехала роўненька i плаўна. Яна выглянула ў вакно - ехалi праз паселiшча i маставая была заслана дошкамi. “Дошчачкi! Дошчачкi!” - быццам бы ўсклiкнула Кацярына ІІ, даўшы, па гэтай легендзе, назву паселiшчу. Існуе версія гэтага падання, што, наадварот, маставая была дрэнная, паміж дошкамі былі шчыліны, і Кацярына крычала “Дошчачкі!” ад таго, што карэту моцна трэсла на гэтых шчылінах. - Гэта прыгожае паданне, але вельмі далёкае ад рэальнасці, бо Докшыцы ўпершыню  згадваюцца яшчэ ў 1407 годзе, калі нікому нават у самым страшным сне не снілася, што па нашых землях будуць ездзіць расійскія імператары.

Другая легенда таксама звязана з “дошчачкамi”. Па ёй для нейкага князя вельмi важна было пабудаваць “горад” ля вытокаў Беразiны. Ен сагнаў на гэтае месца мноства халопаў (фактычна рабоў), якiя мелi на шыi невялiкiя дошчачкi, дзе была ўказана цi мянушка халопа, цi тое, каму ён належаў. Справу зрабiлi хутка - паселiшча пабудавалi, дарогi замасцiлi. I князь, у знак удзячнасцi, вызвалiў будаўнiкоў ад залежнасцi, дараваў iм свабоду. Задаволеныя рабы пачалi зрываць з сябе ненавiсныя сiмвалы рабства i кiдаць iх на зямлю. Хутка ўсё месца, на якiм уладар iх сабраў, было лiтаральна ўсеяна “дошчачкамi”. Суседзi, якiя першымi наведалi гэтыя мясцiны, яшчэ доўга паўтаралi: “Дошчачкi, дошчачкi”. Затым гэта назва ператварылася ў “Докшыцы” i iснуе да цяперашняга часу. 

Мае хаджэнне i легенда пра тое, што ў канцы XIV стагоддзя ў нашу мясцовасць былі пераселены вялiкiм князем Вiтаўтам татары, якія зваліся “дакшыты”. Яны былi гарбарамi, мелi  асобае прывiлеяванае становiшча, бо шылi сёдлы для князя i яго прыблiжаных, а вырабы iх былi выключнай якасцi.

Ёсць легенда пра  яўрэяў Дока i Шыца, што жылi на процiлеглых берагах Беразiны i пераклiквалiся памiж сабой: “Дока!…. Шыца!” - вось i назва. Або пагалоска пра сувязь назвы з прозвiшчам магната Станiслава Кiшкi, якi быў заснавальнiкам касцёла i школы ў Докшыцах. Маўляў, казалі людзі “Пойдзем да Кішкі, да Кішкі”, што з часам трансфармавалася ў “Докшыцы”. Але Докшыцы існавалі як мінімум за 200 гадоў да таго, як сталі належаць Кішку.

Дакшычане ў апісанні Я. Тышкевіча

У кнізе Яўстафія Тышкевіча “Opisanie powjatu Borysowskiego” (Wiłno, 1847) знаходзім cловы аб побыце і адзенні жыхароў Докшыц і наваколля. 

“Жыхары наваколля Докшыц зусім адрозніваюцца адзеннем.

 У мужчын адзенне складаецца з шарсцяной світы да каленяў карычневага колеру, на ёй насоў белы палатняны, паверху падпаясаны рэмнем (дзягай), пад якім вісіць каліта. Нагавіцы (штаны) шэрыя або палатняныя. Лапці, абутак у выглядзе чаравік, плеценых з лыка часцей з ліпавага, пакрываюць нагу ад ступні да калена, абгорнутую палатном, як зімой, так і летам, каўнер у іх расшпілены, кашуля, зашпіленая бліскучай засцежкай, прыкрывае шыю.

Жанчыны носяць: на галаве накідкі, г. зн. абвязваюць галаву белым палатном, старанна звязаным і чыстым, капот  шарсцяны карычневага колеру без дзягі. Андаран (спадніца шарсцяная каляровая) носяць жанчыны, што маюць ткую магчымасць, больш бедныя палатняную спадніцу і зверху фартух. На нагах часцей за ўсё чаравікі, часам лапці. Дзяўчаты ўсе ў белым, на галаве белыя хусткі,  з-пад якіх звісаюць косы, пацеркі, шнуроўка каляровая і засцяжка бліскучая.

Жыхары палёў маюць з зямлі ўвесь свой прыбытак, займаюцца перавозкамі па сушы, накіроўваюцца далёка на заработкі ў Пецярбург, Маскву, Варшаву. Хаты звычайна чыстыя, добра ўтрымліваюцца, платы і агароджы захоўваюцца пастаянна. Для ўцяплення заўсёды маецца запас дроў, якія заўсёды акуратна складзеныя і расходуюцца па меры неабходнасці.

Сельскагаспадарчы інвентар і калёсы старанна захоўваюцца, бо набыццё драўніны каштуе ім грошай, якія могуць атрымаць толькі сваёй цяжкай працай. Зямля сама па сабе больш ураджайная, чым у лясных месцах, і пры меншых затратах працы дае большы ўраджай, затое кожны неўраджайны год для іх страшны, паколькі яны не маюць іншых крыніц даходаў у жыцці.”

З сівой мінуўшчыны…

Звестак пра тэрыторыю Докшыцкага раёна ў старажытнарускі час не захавалася. Хутчэй за ўсё, гэтыя землі, пакрытыя лясамі і балотамі, уваходзілі ў Менскае княства, а па рацэ Бярэзіне праходзіла мяжа з Полацкім і Лукомскім княствамі. Калі са складу Менскай зямлі часова вылучалася Лагожскае (Лагойскае) княства, то ў яго павінна была ўваходзіць і сучасная Докшыччына. Гэты край быў амаль цалкам пакрыты коўдрай векавечных лясоў, сярод якіх невялікімі выспамі ляжалі сёлы з пашамі і выганамі. Пра лад жыцця ў гэты час можна меркаваць толькі ў самых агульных рысах. Асноўная частка сельскага насельніцтва з'яўлялася дзяржаўнымі падданымі. Першапачаткова князь сам аб'язджаў цэнтры падуладных тэрыторый (пагосты), куды звозілася даніна і дзе адбываўся княжы суд, пазней гэтым сталі займацца цівуны. Прыкладна з XI - ХІІ стст. узнікаюць феадальныя двары, дзе працавалі залежныя сяляне. Аднак на тэрыторыі Докшыцкага раёна не знойдзена археалагічных помнікаў, якія былі б рэшткамі такіх двароў. Магчыма, іх тут і не было, а насельніцтва края ў XI - XIII стст. цалкам складалася з дзяржаўных сялян, абавязкам якіх была выплата даніны. 

Старажытнарускія воласці падзяляліся на тэрыторыі асобных сельскіх абшчын, якія зваліся вервямі ці мірамі. Кожная такая абшчына складалася з некалькіх дзесяткаў сялянскіх двароў, якія маглі ствараць адно буйное паселішча (сяло) ці некалькі дробных, хутарскога тыпу. Надзелы ворных земляў знаходзіліся ў карыстанні асобных сем'яў, якія плацілі падаткі ад дыма (адзінкавай сямейнай гаспадаркі) ці ад сахі (зямельнага надзела, які апрацоўваўся адной запражкай). Асабістую ўласнасць стваралі і борці, з якіх сяляне здабывалі мёд - асноўны від даніны. Астатнія землі абшчыны былі ў калектыўным карыстанні ўсіх яе членаў.

У ХІV ст. Менская зямля разам з Лагойскам увайшла ў склад Вялікага княства Літоўскага. На першых парах гэта мала адбілася на жыцці мясцовага насельніцтва. Толькі замест цівуноў менскага ці лагойскага князя даніну пачалі збіраць цівуны вялікага князя. Менская зямля ў складзе Вялікага княства Літоўскага падзялялася на некалькі буйных валасцей. Амаль увесь сучасны Докшыцкі раён з сумежнымі часткамі Лагойскага і Барысаўскага ўтваралі Харэцкую воласць, якая нагадваецца ў шэрагу велікакняжацкіх грамат канца XIV - пачатку ХV ст. Яна ахоплівала вярхоўі Бярэзіны ад яе вытокаў прыкладна да ўпадзення Гайны і межавала на поўдні з Лагойскай воласцю, на поўначы і ўсходзе - з Полацкай зямлей. Дзе знаходзіўся цэнтр Харэцкай воласці, невядома. Даследчыкі мяркуюць, што такім цэнтрам мог быць феадальны двор, а пазней замак Камень Харэцкі (сучасная вёска Камена ў Лагойскім раёне, на ўсход ад Плешчаніц). Да сённяшняга дня жыхары наваколляў Крулеўшчыны называюць тумілаўцаў і таргуноўцаў “харакамі”. Мабыць, гэтая мянушка звязана якраз з назвай Харэцкай воласці, межы якой маглі праходзіць па Бярэзіне.
Харэцкая воласць падзялялася на тэрыторыі асобных сельскіх абшчын, якія ў крыніцах названы сёламі. Кожная такая абшчына займала каля 10-15 км упоперак. Велікакняжацкія прывілеі (на лацінскай мове) захавалі назвы некаторых сёлаў - цэнтраў абшчын: Berezincy (суч. Беразіно), Wolcza (Ваўча), Nezdylowicze (Гнязділава), Domaszkowicze (Дамашковічы), Doxiczane (Докшыцы). Апрача таго, на падставе крыху пазнейшых звестак рэканструіруюцца некаторыя іншыя сельскія абшчыны: Вілейка, Вольбаравічы, Тумілавічы, Порплішча.

Напрыканцы 14 - напачатку 15 стагоддзя даннікі Харэцкай воласці былі падараваныя вялікім князем Вітаўтам розным феадалам, а таксама каталіцкай царкве.  На кошт капітула (савета) пры віленскім біскупе ў 1395 г. былі запісаны сяляне-даннікі з некалькіх сёлаў, сярод іх - з Ваўчы ў Харэцкай воласці. Гэта, дарэчы, самае ранняе ўпамінанне населенага пункта Докшыччыны ў пісьмовых крыніцах. У лацінскамоўным тэксце прывілея Вітаўта прыводзіцца даволі разгорнутае апісанне новых уладанняў капітула: "сёлы з людзьмі, ... з усімі даходамі, судовымі і іншымі плацяжамі, пажыткамі, ворывам, лугамі, пашамі, лясамі, гаямі, дубровамі, сажалкамі, рыбалоўнымі ўгоддзямі, барамі, борцямі, паляўнічымі гонамі, птушынымі ловамі, усімі абшарамі і дадаткамі, так, як папярэднікі нашы і мы самі трымалі ў нашым карыстанні, даруем дарам вечным і непарушным на вечныя часы". З гэтага апісання можна вызначыць, што ваўчане займаліся не толькі (а можа, і не столькі) земляробствам, але і бортніцтвам, паляваннем, рыбалоўствам і ляснымі промысламі. Іх падаткі пайшлі з гэтага часу на ўтрыманне капітула, які складаўся ў асноўным са святароў кафедральнага касцёла Св. Станіслава ў Вільні. 

Найбольш значным прадстаўніком новага пануючага саслоўя быў Войцах (па латыні Альберт) Манівід - першы віленскі ваявода. Напачатку ён валодаў усяго дзвюма феадальнымі сялібамі, а праз некалькі дзесяцігоддзяў яго зямельныя уладанні можна было параўнаць з уладаннямі буйнога князя. Сярод іншых маёнткаў вялікі князь Вітаўт падараваў Манівіду вялікую колькасць сялянскіх сем'яў ("даннікаў мядовых, інакш бортнікаў"), што жылі ў пералічаных вышэй сёлах Харэцкай воласці: Беразіне, Гняздзілавічах, Докшыцах, Дамашкавічах. 13 студзеня 1407 г. вялікакняжацкай граматай гэтыя наданні былі замацаваны за ім і яго нашчадкамі навечна, што з'яўляецца першым непасрэдным іх упамінаннем. З гэтага моманту сяляне, якіх пажалаваў Вітаўт, ператварыліся з дзяржаўных у прыватнаўласніцкіх: яны не залежалі ўжо ад воласці, а ўсе павіннасці давалі цівуну (урадніку) новага пана. Ён жа атрымліваў права судзіць іх.

У 1422 г. Манівід падараваў віленскаму бікупству яму дзве роднасныя паміж сабой групы сялян - "Львовічаў і Небутавічаў з іх братамі і родзічамі", якія жылі недзе на рацэ Бярэзіне (напэўна на памежжы сёлаў Беразіно і Ваўча, і ў выніку гэтага падаравання яны перайшлі з падданства першай абшчыны ў другую). У лацінскамоўным дакуменце пазначаецца, што яны ўтваралі шэсць самастойных "фамілій, па мясцоваму сем'яў" (sex familiae vlgariter siemie). Усе разам яны павінны былі даваць даніну ў памеры шасціпяднага лукна мёду. На думку даследчыкаў, такое лукно умяшчала каля 12 пудоў мёду. На адну сям'ю ў такім выпадку прыходзілася па 2 пуды. Адначасова з імі Манівід падараваў біскупцтву тры сям'і Цярэнцьевічаў, што жылі ў іншым месцы, назва якога скажоная да непазнавальнасці. Іх даніна была крыху большай - пяціпяднае лукно, альбо каля 10 пудоў на тры сям'і.

На працягу канца ХІV - ХV стст. усе былыя дзяржаўныя даннікі з Харэцкай воласці былі раздадзены некалькім буйным феадальным родам і віленскаму капітулу. Пераход з дзяржаўнага ў прыватнаўласніцкае падданства спачатку мала змяніў жыццё насельнікаў Докшыччыны. Змяніўся адрасат феадальнай даніны, але не яе характар, і падданыя новых паноў яшчэ доўга называвюцца ў крыніцах даннікамі. Ніхто з новых уладальнікаў Харэцкай воласці не жыў на яе тэрыторыі. Паны Манівіды жылі ці ў Вільні, ці ў сваім галоўным маёнтку Геранёны (недалёка ад Ліды ў суч. Гродненскай вобл.). 

Ян Манівідавіч, сын Войцеха Манівіда, памёр у 1458 г., і пакінуў чатырох дзяцей: сыноў Войцаха і Яна, дачок Ядвігу і Соф'ю. Сыны памерлі бяздзетнымі. Усе ўладанні перайшлі да іх сясцёр, з якіх Соф'я была жонкай літоўскага пана Мікалая Радзівілавіча - пазнейшага ваяводы віленскага і канцлера, нашчадкі якога вядомыя пад прозвішчам "Радзівілы". Ядвіга выйшла за пана Алехну Судзімонтавіча - аддаленага родзіча Радзівілаў, які быў старэйшы за Мікалая і займаў пасады віленскага ваяводы і канцлера перад ім. 

Соф'я ў шлюбе з Мікалаем Радзівілавічам пакінула чатырох сыноў: Мікалая (таго, што быў жанаты з Альжбетай Саковіч, тытулаваўся князем на Мядзелі і Ганёндзі і пасля бацькі займаў пасаду віленскага ваяводы), Яна, Юрыя (яны паклалі пачатак адпаведна нясвіжскай і біржайскай галінам Радзівілаў) і Войцаха. З іх нежанаты Войцах, біскуп віленскі, памёр у 1519 г., а ў наступным годзе тры астатнія браты, якія былі ўжо сталымі людзмі, нанова падзялілі свае маёнткі. Сярод уладанняў згадваюцца і "всих людей данников Хорецких 316 человек". Даннікі былі падзелены пароўну паміж братамі, кожнаму з іх прыпала па 105 "чалавек" (сем'яў), адна сям'я засталася па-за падзелам. З даннікаў, што ўвайшлі ў кожную долю, належала мёду па "4 пуловицы и 14 пудов и 4 безмена". Усе даннікі, за выключэннем 27 жыхароў Тамілавічаў і часткі Докшыцаў, якія сталі належаць Мікалаю, плацілі яшчэ грашовы падатак у памеры "15 коп без 12 грошаў", гэта значыць - 888 грошаў. У разліку на адну сям'ю гэты падатак складаў каля 3 грошаў.

Мікалай Мікалаевіч Радзівіл памёр напачатку 1522 г. Трое яго сыноў і ўдава Альжбета Саковіч здейснілі новы падзел маёнткаў на чатыры часткі, падзяліўшы і 105 харэцкіх даннікаў. Яну Мікалаевічу Радзівілу, старасту жамойцкаму, дасталіся 32 сям'і з Тамілавічаў, якія выконвалі павіннасці коштам у 6,5 коп грошаў (такім чынам, у сярэднім на сям'ю прыходзілася па 12 грошаў). Яны былі прыпісаны да маёнтка Упнікі (на паўночны захад ад Вільні). Даннікі "Томиловские и Докшичцкие" ўносілі мядовую даніну ў памеры 33 пудоў і паловы бязмена, а кошт пуда мёду складаў 12 грошаў. Гэта якраз супадае з коштам павіннасцяў, якія прычыталіся з кожнага тамілавіцкага падданага. Напэўна, яны ўвесь падатак уносілі менавіта мёдам, што дазваляе пазнаць у іх тых харэцкіх даннікаў, якія пры падзеле 1520 г. згадваліся як пазбаўленыя ад грашовай выплаты. Пры гэтым на сям'ю зараз прыпадала не 2 пуды, як у 1422 г., а ўдвая менш. У 1535 г. Ян Радзівіл меў памежны канфлікт з полацкім баярынам Багданам Іванавічам Зяноўевічам-Корсакам, уладальнікам маёнтка Галубічы за ракой Бярэзінай, у сучасным Глыбоцкім раёне. Абодва яны абвінавачвалі адзін аднаго ў захопе зямлі, нападзе на маёнткі, рабаванні і збіцці сваіх падданых. У прыватнасці, Зяноўевіч-Корсак зрабіў напад на Тамілавічы. Ян памёр у 1542 г. апошнім з сыноў М.М. Радзівіла, і на ім скончылася мужчынская галіна князёў на Мядзелі і Ганёндзі. 

Спадчына Я. М. Радзівіла была падзелена паміж трыма дачкамі. Да 1565 г. дзве з іх памерлі бяздзетнымі і ўся спадчына зноў сабралася ў руках трэцяй - Ганны, удавы Станіслава Кішкі (пазней яна выйшла другім шлюбам за Крыштафа Садоўскага). Частка Докшыц, што належала Ганне Радзівілаўне-Кішчынай, у 1560 г. налічвала 48 дымоў (19 службаў). У гэты час у Докшыцах згадваецца праваслаўная царква (напэўна, заснаваная значна раней). Ганна памёрла ў 1600 г., пасля чаго манівідаўска-радзівілаўская спадчына перайшла да яе сыноў, Яна і Станіслава Кішкаў.

Другая палова спадчыны Манівідаў наследвалася наступным чынам. Пан Алехна Судзімонтавіч памёр каля 1491 г., пакінуўшы дзвюх дачок. Адна з іх, невядомая з імя, стала ў далейшым жонкай Станіслава Барташэвіча Мантоўта. Праз яе частка харэцкіх даннікаў трапіла да Мантоўта, а затым да яго дачкі. У гэтую частку ўваходзілі жыхары сумесных з Радзівіламі Вольбаравічаў і Гняздзілава, а таксама, верагодна, сёлы Запонне і Нябышына, якія пачынаюць згадвацца ў дакументах крыху пазней. Другая дачка Алехны Судзімонтавіча, Соф'я, выйшла за князя Аляксандра Юр'евіча Гальшанскага. Частка харэцкіх даннікаў затым належала чатыром яе дачкам і сыну Паўлу Гальшанскаму, біскупу віленскаму. Да гэтай часткі належалі некалькі сем'яў з Докшыц.

У 1525 г. сярод маёнткаў Ядвігі Аляксандраўны Гальшанскай, дачкі Соф’і, якая на той час была ўдавой пана Яна Літавора Храбтовіча, прыгадваецца частка Вітунічаў. Ёй жа належала частка Докшыц. Гэтую частку, разам з іншымі маёнткамі, Ядвіга Гальшанская перад смерцю падаравала жонцы вялікага князя Жыгімонта - Боне, пазбавішы такім чынам законнай спадчыны сваю дачку Соф'ю Храбтовіч, якая без мацярынскай згоды выйшла ў 1531 г. замуж за польскага шляхціча Мікалая Ўралеўскага. Аднак Бона ў 1539 г. вярнула гэтыя маёнткі Ўралеўскаму, які неўзабаве прадаў іх Міхаілу Федаровічу, а той у 1551 г. перапрадаў Васілю Цішкевічу (Тышкевічу), уладальніку Лагойска пасля князёў Чартарыйскіх. Апошні, верагодна, набыў і некаторыя іншыя часткі князёў Гальшанскіх. У 1567 г. ён жа ўзяў у заклад за 2800 коп грошаў сумежныя маёнткі Мікалая Юр'евіча Радзівіла - Дзедзілавічы, Дамжэрычы, Войбаравічы і Гняздзілавічы. Гэтая частка пазней трапіла ва ўладанні глыбоцкіх кармелітаў босых. 

У Ядвігі Гальшанскай-Храбтовічавай была яшчэ адна дачка - Ганна, жонка Юрыя Осціка. Яна сваю частку спадчыны завяшчала сыну, Мікалаю Осціку, а той у сваю чаргу падараваў яе ў 1569 г. свайму зяцю, князю Льву Сангушку-Кашырскаму. Сярод гэтых уладанняў была яшчэ адна частка Докшыцаў.

Брат Ядвігі Павел, біскуп віленскі, быў апошнім мужчынскім прадстаўніком роду князёў Гальшанскіх. Ён памёр у 1555 г., пасля чаго яго частка судзімонтаўскай спадчыны аб'ядналася з часткай пляменнікаў і пляменніц: чатырох сыноў і дзвюх дачок Ганны Аляксандраўны Гальшанскай ад шлюбу з Мікалаем Пацам. Докшыцы і іншыя маёнткі былой Харэцкай воласці былі падзелены паміж імі на невялікія долі. Адзін з гэтых пляменнікаў, Станіслаў Пац, у 1561 г. са згоды астатніх братоў прадаў 5 службаў у Докшыцах, якія прыпалі на іх долю, Ганне Радзівілаўне-Кішчынай, якая ўжо валодала радзівілаўскай часткай таго ж маёнтка. 

Асаблівасцю лёсу харэцкіх сёлаў (як і многіх іншых паселішчаў таго часу) было драбленне іх паміж некалькімі саўладальнікамі. Гэта было вынікам таго, што феадалы пры падзеле спадчыны імкнуліся атрымаць долі, роўныя не толькі па колькасці падданых, але і па іншых акалічнасцях: аддаленасці ад небяспечных межаў дзяржавы і ад галоўнай сваёй рэзідэнцыі, якасці глебы і інш. Таму кожны браў сабе не асобнае сяло, а па пэўнай колькасці сялян у розных паселішчах. Часам жыхары дзвюх суседніх сялянскіх сяліб апыналіся падданымі розных гаспадароў, галоўныя маёнткі якіх знаходзіліся вельмі далёка і ад гэтага сяла, і адзін ад аднаго. У такіх умовах былая сялянская абшчына паспытала моцную трансфармацыю. Зараз яна ахоплівала не жыхароў спрадвечнай верві, а падданых аднаго ўладальніка, якія жылі ў тэрытарыяльна блізкіх паселішчах. Звычайна адно з іх, найбольш буйное, рабілася цэнтрам уладання. Там узнікаў феадальны двор - рэзідэнцыя самога феадала ці, часцей, урадніка. Там жа, як правіла, будавалася царква. Адно з такіх паселішчаў – з царквой і феадальным дваром - сфарміравалася ў першай палове 16 стагоддзя і на месцы сённяшніх Докшыц. Такое паселішча звалася сялом, у польскамоўных дакументах - вессю, адкуль паходзіць і сучасная беларуская назва "вёска". Больш дробныя паселішчы зваліся "засценкамі”.

Павіннасці сялян - як цяглых, так і даннікаў - вызначаліся ад зямельнага надзела, якім яны карысталіся для ўласных патрэб. Надзел пэўнага памеру (каля 15 - 20 га) зваўся службай. Сялянская сям'я, што трымала службу, плацілі зафіксаваны падатак і выконвала іншыя павіннасці незалежна ад колькасці едакоў і працаўнікоў. Гэта прыводзіла да таго, што сем'і з цягам часу разрасталіся і дзяліліся, але працягвалі трымацца старой службы, каб выконваць менш павіннасцяў. У выніку на некаторых службах "сядзелі" да 4-5 двароў, а ў сярэднім памер службы складаў у 1560-я гг. каля двух двароў.

З XVI ст. у ВКЛ пачалі набываць пашырэнне маёнткі з панскай запашкай, на якой працавалі цяглыя сяляне - фальваркі.

Праваслаўная царква ў Докшыцах ўпершыню згадваецца ў 1514 годзе. У гэтым годзе ёй перадаў частку зямель славуты палкаводзец князь Канстанцін Астрожскі, які ў той жа год перамог расійцаў у славутай Аршанскай бітве. Царква была ўзведзена побач з феадальнай сядзібай 16 стагоддзя, што размяшчалася каля дарогі на Ушачы, за 200 метраў на ўсход ад узнікшай пазней гандлёвай плошчы. «Церковь руска, которая ся в том же именью моим ест, и с наданьем к той церкви земель пашных, лесов, сеножатей и дерева бортного» ў Докшыцах згадваецца ў 1560 годзе ў “Пацвярджэнні Жыгімонтам Аўгустам лісту пані Станіслававай Пятровіча Кішчынай - віцебскай ваяводзіны - пані Ганны Янаўны Радзівілаўны аб дараванні свайму слугу-васалу Пятру Скалдзіцкаму за адданую службу маёнтка Докшыцы”. Пасля заключэння ў 1596 годзе Берасцейскай царкоўнай уніі праваслаўная царква стала ўніяцкай. Яна згадваецца зноў у 1690 годзе. Шкада, звестак пра яе зусім мала. Толькі ў 1840 годзе, калі яна зноў стала праваслаўнай, з’яўляецца падрабязнае апісанне царквы. Але аб гэтым - пазней. 

Маёнтак Докшыцы ў дакументах 16 стагоддзя

У “Метрыцы Літоўскай” ёсць згадкі і пра Докшыцы. Прыводзім тут некалькі такіх дакументаў. Тут ёсць згадкі і пра царкву, і пра “двор с челядью невольной”, і прозвішчы докшыцкіх сялянаў. 

1557 г., 7 жніўня. Анікшты. Ліст пана Дамініка Мікалаевіча Паца - падляшскага ваяводзіча - аб продажы маёнтка Докшыцы пану Станіславу Садоўскаму - лоскаму і крывіцкаму ўрадніку пані Станіслававай Кішчынай-Ганны Радзівілаўны - віцебскай ваяводзінай за чатырыста коп грошаў.

ВПИСАНЬЕ 3 СЛУШНЫХ ПРИЧЫН ЛИСТУ ПРОДАЖНОГО ПАНА ДОМИНИКА ПАЦА НА ИМЕНЬЕ ГАНУТУ И ДАННИКИ НА РУСИ ДОКШЫЧЫ, ОТ СТАНИСЛАВА САДОВСКОГО ПОКЛАДАНОГО
Мы, Миколай Радивил - воевода виленьский, маршалок омский, канцлер Великого князства Литовского, староста берестейский и ковенский, ознаймуем сим нашим листом.

Што учинил перед нами врадовне и очевистое сознанье служебник ясневельможное панее Станиславовое Кищиное - панее Ганны Радивиловны - воеводиное витебское, старостиное браславское - именем пан Станислав Садовский, же он купил был навечность у пана Доминика Паца - воеводича подляшского - именья Ганнуту и на Руси данники на имя Докшичи. Ино тые Докшичи, даньники, окром Гануты, иж ему были не прилегли, продал той же паней своей ей милости паней воеводиной витебской за трыста коп грошей. Которое оповеданье и тая продажа его ширей ест до книг наших записана. Але иж пан Доминик - пан воеводич подляшский - на одном листе своем продал Садовскому и Гануту, именье, и Докшичи, даньники, теды не мог дати листу того продажного ей милости паней воеводиной витебской, бо бы не мел права, зачим другое именье Гануту спокойне держати. Ведже, абы знак и упевненье врадовное ее милость пани воеводиная в том на данники свои купленые мела, теды оный лист от пана Доминика Паца продажный Садовский перед нами покладал, постановивши з ей милостью, абы тот лист до книг наших был вписан и выпис от нас ей милости с книг был выдан. А вже при нем вечне тот лист пана Пацов зоставити маеть. А была ли бы ей милости паней воеводиной потреба, тогды ку праву маеть Садовский и того самого листу ей милости не боронити.
А так мы за таким постановеньем, вышей пометным, за прозбою пана Садовского казали есмо тот лиц продажный пана Пацов, который есмо видели целый и непомазаный, до книг наших справ судовых вписати. Который слово от слова так ся в собе маеть.

"Я, Доминик Миколаевич Пац - воеводич подляшский, чиню явно и вызнавам сам на себе тым моим листом кождому доброму, нинешним и напотом будучим. Иж я, реченый Доминик Миколаевич, ни с которого припуженья, ани з людское намовы, одно сам з своее доброе воли, а звлаща выправуючися на службу господарьскую и земскую, продал есми ку той пильной потребе своей с третее части всих именей моих отчизных и матерыстых, вынявши дворец мой властный отчизный з людми отчизными, непохожыми, тяглыми и данниками, который ми ся дворец з людьми достал о братьи и от сестр моих рожоных в отделе, лежачый в повете Виленском над рекою Велею, на имя Ганнуту со всими людьми, ку тому дворцу прыслухаючими, и з данниками рускими на имя докшичаны и з их службами и подачками, з данью медовою и грошовою, з гайми, з борми, з деревом бортным, з лесы, з сеножатми, с проробками, з реками и з речки, з ставы, з ставищи, з озеры и з язы, з ловы зверынными и пташьими, з бобровыми гоны и зо всим на все, як ся тот мой вышей реченый дворец Ганнута сам в собе и з людьми тяглыми и з их братьею, з жонами, и з детьми и потомки их, отчичи непохожими, и з их землями и со всими пожитки так, яко сами в собе в межах, в границах и в обыходех своих мають, я, реченый Доменик, ничего сам на себе, ани ни жону мою, ани на потомки и близкие мои не оставуычи, того дворца Ганутского и тых людей руских, даньников и тяглых, продал есми обель вечно то все: вышей реченый дворец мой Ганнуту з людьми тяглыми и з даниками рускими докшаны з третее части всих именей пану Станиславу Садовскому - враднику ее милости велможное панее пани Станиславовое Кищиное - воеводиное витебское - лоскому а кривицкому, его жоне и их детям и напотом будучим их шадком за готовую суму, за чотыриста коп грошей личбы литовское, личачи грош по десяти пенезеи.                          

Которую продажу мою як дворец Ганнуту, так и люди при дворцы тяглые и даньники руские докшичаны все вышей мененые пожитки в землях, в лесех, в борех, в реках, в озерах отдати, продати, заменити и прибавити и ку своему лепшому ужиточнейшому пожитку, як сами налепей розумети будуть, вольно им обернути. А я, вышей реченый Доминик, ани моя малжонка Ганна, ани наши дети. ани близкие в том им переказы никоторое не маем чинити, и тых всих людей яко ку Ганнуте, так и данников руских, меновите есми на реестр списавши, под печатью и с подписом руки моей пану Садовскому дал.                            

А што ся дотычеть людей моих отчизных тых именей, которые будуть проч розышлися яко за держаныя мною, так теж и предков моих, тых людей яко отчичов вольно будеть пану Садовскому, где-колвек их знашедши, к рукам своим брати. Яко ж и лист дельчий братьи моее пана Станислава - подстолего господарьского Великого князства Литовского - а пана Павла Миколаевича Пацов - воеводичов подляшских -печатми их и с подписом властных рук их на тот дворец Ганнуту и даньники докшицкие пану Станиславу Садовскому дал есми.

А где бых я, речоный Доминик, которыми причин ми або вымыслы хотел в тую продажу мою вступовати або чим-кольвек нарушити, або теж трудность для то пану Садовскому и его жоне и детям их задавати, тогды маю вины господару королю его милости пятьсот коп грошей заплатити, а пану Садовскому або его жоне и детям их - чотыриста коп грошей и тую суму пенезей, мне даную, совито, то ест осмсот коп грошей, кром жадного права и ку тому вси шкоды и наклады, што бы они для того собе прыняли, на одно реченье слова кром жадное прысягы телесное его самого, жоны и детей их, маю им заплатити и, прынявши от мене тую всю сполна заплату, предся водле того листу моего вызнаного и продажного маеть то все вечне держати и вживати.
И на том дал пану Станиславу Садовскому тот мой продажный лист под моей печатью и с подписанием властное руки моее и под печатми их милости панов, которые того добре сведоми и печати свои за прозбою моею ку тому листу приложили. Пан Станислав Миколаевич Пац- воеводич подляский - братья моя властная, а пан  Ян Волменский - наместник Троцкий»

А для лепшое твёрдости тое моее продажи и листу вызнанного я, речоный Доминик, очивисто станувши, оповедил есми то его милости вельможному пану Миколаю Юрьевичу Радивилу - воеводе Троцкому, гетману наивышшому Великого князства Литовского, старосте мозырскому, державцы лидскому, василишскому и белицкому - и просилем его милости за то, абы тот мой вызнанный и продажный лист был в книги его милости уписан, а пану Станиславу Садовскому выпис с книг под печатью его милости дан. И книги свои то вписати, а ему выпис с книг под печатию своею дати велел. А то есми для тое причыны перед его милостью оповеданье тое продажи свое учинил, бос я то стало, будучи на послузе господарьской противко Инфлятом.

Писан в Оникштах в обозе его милости пана гетмановом лета Божьего нароженья тысяча пятьсот пятьдесят седьмого, месеца августа, сеемого дня.»

А так мы, вышейречоны Миколай Радивил - воевода виленский - того оповеданья Садовского и вписанья до книг листу пана Доминика Пацова, зачим мел моц Садовский тые данники продати, дали есмо ей милости нашей паней воеводиной витебской выпис с книг з нашою печатью и с подписом властное руки нашое. 

Писан у Вильни лета Божого нароженя 1560, месеца апреля, 25 дня.

1560 г., 23 красавіка. Лоск. Лист Станислава Садоўскага - служэбніка пані Станіслававай Кішчынай-Ганны Радзівілаўны - віцебскай ваяводзінай, браслаўскай старасцінай -

аб продажы маёнтка Докшычы, які ён купіў у пана Дамініка Паца - падляшскага ваяводзіна, сваей пані Станіслававай Кішчынай-Ганне Радзівілаўне за трыста коп грошаў.

ПРОДАЖА ОТ СТАНИСЛАВА САДОВСКОГО ДАННИКОВ НА РУСИ ДОКШЫЧ ЕЙ МИЛОСТИ ПАНЕЕ СТАНИСЛАВОВОЙ КИЩИНОЙ-ПАНЕЕ ГАННЕ РАДИВИЛОВНЕ

Мы, Миколай Раливил - на Олыце и Несвижу княжа, воевода виленский, маршалок земский, канцлер Великого князства Литовского, староста берестейский и ковенский - ознаймуем сим нашим листом.

Постановившися перед нами очевисто, служебник ясневелможное панее Станиславое Кишиное-панее Ганнны Радивиловны - воеводиное витебское, старостиное браславское - именем Станислав Садовский, не будучи тому ничим прымушон, доброволне и явне вызнал. Иж  што которые именья Гануту и на Руси данники на имя Докшичи купил он был у воеводича подляшского у пана Доминика Паца за певную суму пенезей. Ино иж оные данники оподаль того другого именья Гануты были просто прылегли ку людем ее милости панее воеводиное витебское докшицким, с которыми завжды в суседстве трудности и заштья тые его подданые мевали.

А так, учинивши з ею милостью постановенье, про ей милости паней воеводиной витебской паней Ганне Радивиловне тые свои данники за трыста коп гроей личбы и монеты литовское там же правом своим, яко мел от пана Доминика Паца, ей милости самой, детям и потомкам ей милости обель вично и никому непорушно, отдаляючи от себе и от всих близких кревных своих. На што ей милости и лист свой вызнаный с печатью своею з сведом и печатьми некоторых людей добрых дал. И тот лист сам Садовский перед нами показовал.

Мы, его огледавши, казали есмо до книг наших справ судовых вписати, который слово от слова так ся в собе маеть.

"Я, Станислав Садовский, явно чиню и вызнаваю сам на себе тым моим листом, кому будеть потреба гого ведати або, чтучи, его слышати, нинешним и нало¬гом будучим.

Иж которое именье прошлых часов, будучи на службе господарьской земской противко Ифлянт в Оникштах, купил есми навечность у его милости пана Доминика Паца - воеводича подляшского - его милости отчизное Ганнуту и данники на Руси в Довкшичах на имя Ивана Глазка с потужники его Федком Михалевичом, Антоном Василевичом;

Симона Климятича с потужники его Васильем Помоком, Корнилом Дроздовичом, Малеем Мядельцом, Петром Мядельцом; Моисея а Гришка Омельяновичов и з их потужниками Моилашом а Ивашком Сидоровичи, Гришком Климятичом, Олисеем Омеляновичом; Гришка Борисовича з его потужники Охромеем Мяделцом, Иваном а Матеем, прихожими, Заньком Жуком; Павла, Юря, Охромея Ходосовичов з их потужником Остапком Мяделцом за суму пенезей, што ест ширей а достаточней в листе его продажном описано.

Который лист под печатью своею его милость пан Доминик Пац и под печатми их милости братей своих пана Станислава а пана Павла Пацов и пана Яна Волменского - наместника троцкого - мне дал и тое проданье свое, очивисто постановившися перед его мило¬стью паном Миколаем Радивилом - воеводою троцким, гетманом наивышим Великого князства Литовского, старостою мозырским, в Оникштах устне сознал и лист свой продажный, в книги его милости записавши, весполок з выписом мне дал.

Которое ж именье Ганнуту и тыи данники руские в Докшичах я через колко лет в супокойном держанью мел и держал. Нижли, иж тые данники вышеописаные докшиские прылегли ку людем ее милости панее моее пани Ганны Радивиловны-Станиславовое Кищиное - воеводиное витебское - докшиским, а мне веспоруч жили и много заштья межи собою мевали, тых всих данников, их самых и з жонами, и з детми их, з землями и службами, с подачками, з данью медовою и грошовою, з дяклы всякими, з борми, з деревом бортным, з гайми, з лесы, з дубровами, з сеножатми, с проробками, з реками и з речками, з ставы, ставищи, з озеры, з езы, з ловы зверынными и пташими, з бобровыми гоны, з хмелищами и входы и со всими пожитками и со всим на все так широко и долго, яко ся здавна в границах, в межах и в обыходех своих мають, и со всим тым правом, за которым я их у пана Доминика Паца купил, ничего сам на себе, на, жону мою и на дити мои и на близких моих не выймуючи, ани оставуючи, продал есми паней моей ей милости паней Ганне Радивиловне-Станиславовой Кищиной - воеводиной витебской - обель вечне и неотзовно ей милости самой и детем ее милости и напотом будучим их потомком за триста коп грошей личбы литовское, по десяти пинезей и грош личачи.

И волна будеть ее милость сама и дети ее милости и их потомки тые данники, от мене проданые, и вси вышей помененые пожитки продати, отдати, заменити, прибавити и ку своему лепшому ужиточнейшому водле воли своей, яко сама налепей розумеючи, обернути. А я, Станислав Садовский, ани жона моя, ани дети наши и потомки их и близкие в том их милости никоторое переказы не маем чинити и в тую продажу мою ничим ся не вступовати.

А што ся дотычет людей отчизных, тых данников, которыи будуть проч розышлися, тых людей яко отчичов волно будеть ее милости, где-колвек знашодшы, к рукам своим взяти за тым правом, яко мне пан Доминик Пац в листе своем продажном описал.

А иж в том листе продажном, от пана Доминика Паца мне даным, Ганнута и тые данники поспол описано, ино я, Станислав Садовский, постановившися очивисто перед по милостью паном Миколаем Радивилом - воеводою виленским, маршалком и канцлером Великого князства Литовского, старостою берестейским, ковенским, борисовским и шовленским - тую продажу вызнал и тот лист мой перед его милостью положил и в книги его милости записал и выпис тое продажи моее и вызнанья моего ей милости паней моей под печатью его милости пана воеводы виленского дал есми, а лист, иж на Ганнуту ми служить, для того его у себе зоставил. Ведьже, была ли бы того листу ее милости потреба ку обороне тых даньников, тогды маю сам посполитым листом быти и того листу яко я, так жона и дети мои и потомки их ку таковой потребе ей милости паней и детям ее милости и потомком их милости узычати. А естли бых я, речоный Станислав Садовский, того листу ку обороне их милости тых данников не узычал або теж бых которыми причинами и вымыслы хотел в тую продажу мою вступовати ав чим-колвек нарушити або теж трудность для того их милости задавати, тогды маю вины господару королю милости двесте коп грошей заплатити, а на его милость пана воеводу виленского - сто коп грошей, а ей милости паней и детям ее милости тую суму триста коп грошей совито, то ест шестьсот коп грошей кром жадного права и ку тому вси шкоды и наклады, што бы их милость для того собе приняли, на одно реченье слова врядника их милости докшыского заплатити и кром жадное присяги и, принявши от мене тую всю споли заплату, предся водле того листу моего продажного мають их милость все держати и вживати.            

И на то далем ей милости паней моей паней Ганьне Радивиловне-Станиславовой Кищиной - воеводиной витебской - тот мой лист продажный под моеею печа¬тью и под печатьми их милости панов, который того добре сведоми и печати свои за прозбою моею ку тому листу моему приложили. Пан Андрей Длузский, а пан Томас Янович, а пан Юри Григорович Мелвид - земяне милости господарьские.

Писан в Лоску, лета Божего нароженя тисяча шестдесятого, апреля, двадцать третего дня".

А так мы, вышей речоный Миколай Радивил - воевода виленский - того очевистого оповеданя Садовского и вписанья до книг тое речи дали есмо ей милости пане воеводиной витебской выпис с книг под нашою печатью и с подписом властное руки нашое.

Писан у Вилни, лета Божего нароженя 1560, месяца апреля, 25 дня.
1560 г., 9 лістапада. Іўе, 1562 г, 7 лютага. Вільня. Пацвярджэнне Жыгімонтам Аўгустам лісту пані Станслававай Пятровіча Кішчынай - віцебскай ваяводзінай - пані Ганны Янаўны Радзівілаўны аб дараванні свайму слугу-васалу Пятру Скалдзіцкаму за адданую службу маёнтка Докшыцы.

ПОТВЕРЖЕНЬЕ ПЕТРУ СКОЛДИЦКОМУ НА ИМЕНЬЕ ДВОР ДОВКШНИЦКИЙ, ОТ ВОЕВОДИНОЕ ВИТЕБСКОЕ ПАНИ СТАНИСЛАВОВОЕ КИЩИНОЕ, ПАНЕЙ ЕГО, ГАННЫ РАДИВИЛОВНЫ НАВЕЧНОСТЬ ЗАПИСАНОЕ

Жигимонт Август, Божю милостью и далей.

Ознаймуем сим нашым листом хто на него посмотрыть, або, чтучы его, услышить, ненешним и напотом будучым, кому будеть потреб того ведати.

И воеводиная витебская пани Станиславовая Петро¬вича Кишчыная-пани Ганна Яновна Радивиловна до нас через маршалка дворного, подскарбего земского Вели¬кого князства Литовского, писара нашего, старосту могилевского, державцу усвятского и озерыщского пана Остафия Воловича, усказала. Же она, будучы на тот час тут, в месте нашом Виленьском, и не могучы для неспособного здоровья своего сама перед нас, господаря, прыйти и сознанья воли своее оповедити для того жаданьем своим вжыла пана маршалка дворного, жебы до нее прыехал. И, гды он был в нее, ее милость сознанье свое перед ним яко врядом, маршалком нашым дворным, вделала и нам, господарю, то отповедати его милости злетила.

Што ж ее милость з доброе воли своее, маючы баченье на послугу служебника своего Петра Сколдицкого, которыми ж он от немалого часу еще за живота своего малжонка ее воеводы витебского небожчыка пана Станислава Петровича Кишки, так теж тепере и ей самой аж до сих часов служачы. в службах своих добре и верне заховал. А особливе ее милость, делаючы за жеданьем воеводы троцкого, гетмана навышшого Великого князтва Литовского, старосты мозырского, державцы лидского, белицкого и сомилишского пана Миколая Юревича Радивила, пана брата своего, и теж на прозбу сына своего пана Яна Станиславовича Кишки - воеводича витебского - и теж за чоломбитем того служебника своего Петра Сколдицкого, хотячы его наперед служебнию собе вчынити, дала и даровала ему самому, жоне, детем и потомком его именье свое двор Довкшицкий навечность, люди свои, выймуючы с третее части всих именей своих отчызных, со всим яко ся тое именье вышеймененое само в собе маеть. И ку тому ж служебнику своему Петру Сколдицкому дала и даровала ему и потомком его так же навечность люди свои купленые там жо ку тому именью помененому Довкшницкому прылеглые, которые она купила собе навечность у служебника своего Станислава Садовского за певную суму пенезей. А особливе се милость ему дала и мети дозволила на потребы его домовые к тому именью Докшницкому вечыстый вступ ловенье рыб в озере своем томиловском на имя Мяделе и теж вступ для потреб его домовых бор свой Томиловский мети на вечные часы ему дозволила. С которым жо именьем вышейписаным Довкшицким дала она ему вольность яко пры жывоте своем, так и после жывота своего, кому хотя, служыти и продати, отдати, заменити и, кому хотя, то записати.

На што пани воеводиная витебская и лист свой под печатью и с подписом руки своее и теж с подписью руки его милости пана Миколая Юревича Радивила воеводы троцкого - и под печатми некоторых панов рад нашых тому служебнику своему Петру Сколдицкому, дала. Который лист ее милости пан Остафей Волович перед нами покладал и просил именем паней воеводиной витебской, абыхмо то, ку ведомости нашой гасподарской прыпустившы, сознанье и оповеданье в том ее, через него перед нами вделаное, и тот лист ее милости на тое именье Довкшницкое, тому служебнику ее Петру Сколдицкому даный, до книг нашых канцлерейских вписати и то ему листом нашым навечность потвердити казали.

А так мы, того оповеданья пани Станиславовое Кишчыное - воеводиное витебское, через пана Остафья Воловича - маршалка дворного - в том перед нами вделаного, выслухавши, казали есмо тот лист ее слово от слова в весь наш лист вписати. И так ся в собе маеть.

"Станиславовая Петровича Кишчыная - воеводиная витебская - Ганна Радивиловна.

Ознаймую и чыню явно сим листом моим, хто на него посмотрыть альбо, чтучы его, вслышить, нинешним и напотом будучым, а звлаща тому, кому будеть потреб того ведати.

Иж просил мене служебник мой Петр Сколдицкий через вельможного пана [Миколая Юревича] Радивила - воеводу троцкого, гетмана навышшого Великого князьства Литовского, старосту мозырского, лидского, белицкого и сомилишского - пана а брата моего, и теж через сына моего пана Яна Станиславовича Кишку, иж бых его з ласки моее осмотрела яким именьям навечность.

А так я, паметаючы на заслуги того служебника своего Петра, иж он от часу немалого славное памети яко пебожчыку пану малжонкови моему, так теж и мне самой го добре заслуговал. И, маючы я его тые службы особливе ласкавый узгляд мой, а розумеючы в том ку собе за ним быти слушную прычину его милости вельможного пана воеводы троцкого, сына моего пана Яна и не опущаючы дарамне в том прычины их милости, дала есми и даровала тому служебнику своему Петру Сколдицкому, нагорожаючы ему ласкою моею службы его, именье навечность ему самому, жоне, детем, потомком и близким его, выймуючы с третее части всих именей моих отчыз¬ных, двор мой Довкшицкий з будованьем дворным, с челядью невольною и со всими людми моими волостными тамошними, отчызными и непохожыми, здавна ку тому именью моему, двору Довкшицкому, прыслухаючими, и з их жонами, детми, маетностями, службами, подачками и повинностями; з данью грошовою, ме¬довою и куничною и з дяклы всякого збожья и со всими иншими доходы и пожитки, яким бы ся кольвек именем в юм именью могли названы быти. И теж дала есми ему тое именье с пашнею дворною, з землями тых подданых моих, з боры, з лесы будными, з гаи, с сеножатми, с проробками, с пущами, с хмелищы, з ловы зверынными и пташьими, с озеры, з болоты, з реками, з речками, з зеремены, з бобровыми гоны, ставы, з млыны и з их вымелки, з деревом бортным и з церковью рускою, которая ся в том же именью моем ест, и з наданьем к той церкви земль пашных, лесов, сеножатей и дерева бортного. И со всим потому, яко ся тое именье мое з давных а вечыстых часов само в собе так в межах, яко и в границах и в обыходах своих долгостью и широкостью перед тым мело и тепере маеть и яко есми первей сего именья держачы на себе, сама вжывала, ничого вжо в том именью моем на себе самую, яко пры жывоте моем, так и по жывоте, теж на дети, потомков и на всих иншых близких моих не зоставуючы.

То ест имена тых людей двора Довкшицкого:

Грышко Шепелевич, Грышко Сидорович с потужники своими, служба,

Ивашко а Ермол Данилковичы с потужники, служба;

Елхиц Демидович с потужники, служба;

Кузма, Павел а Карп Трухоновичы, служба;

Милко а Миколай Яювцы, служба;

Иван а Оникей Власовичы, служба;

Сенько Васильевич, Созон Соболь, служба;

Борыс Климятич с потужники, служба;

Матфей а Ортей с потужники, служба;

Денис Грыцевич с потужники, служба;

Дашко Якимович с потужники, служба;

Гапон Ганькович с потужники, служба;

Томко Ясевич с потужники, служба;

Ивановая Новикович а Нестер Боланца с потужники своими, служба.

А ку тому дала и даровала есми еще тому ж служебнику своему Петру Сколдицкому самому, жоне, детем и потомком их навечность тые люди свои, там  же ку тому именью Довкшицкому прилеглые, которые есми люди купила была собе навечность же людьми отчызными тамошними а непохожыми за властную суму пенезей своих, то ест за трыста коп грошей, в служебника моего Станислава Садовского. 

Тые вси люди ему дала самых з жонами и з их маентностями, з лесов будных и з деревом бортным, з данью грошовою и медовою и со всим потому так, яко я первей того сама, купившы их в Садовского, за листом своим купчым в людих и в пожываньи своем мела и з них всяких служб и подачок, держачы их на себе, вжывала. Так же на себе самому, на детей, потомков и близких моих не зоставуючы.

А то ест имена людей купленных:

Иван Гласко, Федька Михалевич, Антон Василевич, служба;

Симон Климятич, Василь Полюк, Корнило Дроздович, Малей а Пётр Мядельцы, служба;

Майсей а Грышко Омельяновичы, Малаш а Ивашко Сидоровичы, Грышко Климятич, Олисей Омельянович, служба;

Грышко Борысович, Охромей Мяделец, Иван а Матей прыхожые, Занько Жук, служба.

Особливе того, просил мене за то же служебник мой Петр Сколдицкий, иж бых я к тому именью его Довкшицкому, ему от него за службы его данному, зиме и лете у в озере моем томиловском на имя Мяделе для ловенья на его потребу всяких рыб з неводом и с подводком и со всяким нашым рыбным половеньем вступ вечыстый мети дозволила; так теж и в бор мой Томиловский, иж бых ему вступу и въезду вечыстого и его жоне, детем и потомком их в дворные мети не боронила. Я, и в том розумеючы быти ку собе прозбу его слушную, то есми з ласки мосе вчинила. И яко в тое озеро, вышей назначоное, так и в бор мой Томиловский обеюх вступов завжды мети дозволила и тым листом моим на вечные часы дозволяем. 

С которым именьем, ему от мене даным, дарованым и на вечные часы листом моим записаным. вольно ему будеть самому яко за жывота своего, так и по моем жывоте, поспол з жоною, з детми своими с тым именьем, кому хотячы, тому служыти. И теж волен отдати, продати даровати, променити, записати и ку своему лепшому а пожыточнейшому обернути, яко налепей сами розумеючы. А я ся вжо сама, Ганна Радивиловна, водлуг того листу моего, ему от мене на все тое именье вышей-помененое даного, вечистыми часы вырекам, детей своих, потомков и всих иншых близких моих от того именья, верху назначоного, преч отделяем. До которого именья также и они вси так, яко и я сама, вечными часы ничего мети не мають.

И на то есмо тому служебнику моему вышейречоному дала сесь мои лист под моею печатью и з написом власт¬ное руки моее и теж з написом руки сына моего пана Яна Станиславовича Кишки.

А для лепшое твердости того моего листу жодала есми того его милости князя Миколая Паца - а з Божое ласки бискупа киевского, а ку тому есми жодала его ж милости вельможного пана Миколая Юревича Радивила - воево¬ды Троцкого, пана брата моего, иж бы их милость рачыли к тому моему листу печати свои прыложыти. Их милость для жоданья и прозбы моее рачыли то вчынити а печати свои до того моего листа прыложыли. Яко ж его милость вельможный пан воевода троцкий за особливым жоданьем моим, прыложывшы печать свою, рачыл тот мой лист рукою своею властною подписати.

Писан на Ивю.

Лета Божего нароженья тисеча пятсот шестдесятого, месеца ноябра, девятого дня.

Hanna Radziwiłowna - Stanisławowa Kiszczyna, ręką swą.

Nicolaus Radziwil - palatinus trocensis - manu propria etc.”

И з ласки нашое господарское, водле оповеданья и сознанья пани Станиславовое Кишчыное - воеводиное витебское, которое она перед нами через пана Остафья Воловича - маршалка дворного - в той речы вделала, и подле того листу ее милости, тому служебнику ее Петру Сколдицкому на тое именье Довкшицкое и люди купленые и на уходы вступ в озеро и в бор Томиловский даного, прыпустившы то ку ведомости нашой господарской, пры том именью, вышей писаном, на имя Довкшицком и людех купленых, к тому двору Довкшицкому прылеглых, и пры входех и вступу в озеро томиловское на имя Мядельское и в бор Томиловский на потребы его домовые водле оного листу ее милости, на то ему даного, его зоставуем и сим листом нашым то ему вмоцняем.

Маеть он сам, жона, дети и потомки их водле листу паней Станиславовое Кишчыное - воеводиное витебское, на то ему даного, тое именье вышеймененое Довкшицкое и люди купленые со всим, яко ся в собе маеть, на себе держати и того вжывати вечными часы, справуючы и заховываючыся во всем подле того листу пани воеводиное витебское, вышей в сем листе нашом меновите описаного, а нам, господарю, с того они службу земскую военную служыти мають потому, яко и иншые земяне-шляхта в панстве нашом отчызном Великом князстве Литовском службу земскую военную з ыменей своих нам служать.

А на твердость того и печать нашу казали есмо прывесити к сему нашому листу.

Писан у Вильни.   

Лета Божого нароженя 1562, месеца февраля, 7 день. Подпис руки господарское. Ян Гайко.

Докшыцы ў 17 - 18 стагоддзях

На тэрыторыі Докшыччыны ў 15 – 16 стагоддзях згадваюцца некалькі сёлаў. Але менавіта Докшыцам давялося ў будучым давялося стаць мястэчкам, а пасля - горадам. На гэта паўплывала, па ўсёй верагоднасці, выгаднае геаграфічнае становішча. Докшыцы аказаліся якраз на скрыжаванні дарог, што вялі ў васьмі накірунках – на Ушачы, Лепель, Барысаў, Плешчаніцы, Даўгінава, Мядзел, Глыбокае, Галубічы. Гэта, безумоўна, спрыяла развіццю гандлю. У той час Докшыцы яшчэ не былі цэнтрам аніякай адміністрацыйна-тэрытарыяльнай адзінкі, але роля іх як мясцовага цэнтра гандлю ўзрастала. Пра гэта сведчаць памеры гандлёвай плошчы, сённяшняй Палявога. Плошча сфарміравалася ў 18 стагоддзі, а можа, і ў 17 стагоддзі – бо ў 1621 годзе Докшыцам быў нададзены статус мястэчка. На Докшыччыне ў канцы 18 стагоддзя існавалі яшчэ два буйныя паселішчы, якія па памерах супадалі з Докшыцамі – Беразіно і Бягомль. Але не партовае Беразіно, якое размяшчалася ў нязручным месцы, і не Бягомль, які стаяў сярод лясоў ды непраходных балот, а Докшыцы з насельніцтвам 500 чалавек у 1793 годзе сталі цэнтрам павету. 
З 1600  да 1617 года Докшыцы належалі Станіславу Кішку, якому засталіся ад маці, Ганны Кішка. Яго сын, Станіслаў Станіслававіч Кішка, напачатку быў кальвіністам, пазней перайшоў у каталіцтва і ў хуткім часе стаў біскупам жамойцкім. У 1608 годзе ён пабудаваў у Докшыцах драўляны каталіцкі касцёл Святой Тройцы. Фундацыйны запіс, датаваны 27 студзеня 1608 года, быў зацверджаны каралём Жыгімонтам ІІІ на вальным сойме ў Варшаве 19 студзеня 1609 года. Станіслаў Кішка падараваў касцёлу фальварак Туркі з вёскамі Туркі і Альхоўка – усяго дванаццаць двароў, пры гэтым абавязаў святароў утрымліваць у Докшыцах школу. Докшыцкі касцёл з’яўляецца самай старажытнай каталіцкай святыняй на Докшыччыне. У 17 стагоддзі на нашых землях стала з’яўляцца ўсё больш каталіцкіх храмаў. Да канца стагоддзя, акрамя Докшыц, касцёлы і капліцы з’явіліся таксама ў Параф’янаве, Вольберавічах, Гняздзілаве, Дзедзіне, Замошшы, Беразіно, Ваўкалаце.

У 1622 годзе Станіслаў Кішка падараваў правабярэжную частку маёнтка Докшыцы з вёскамі Дамашы і Таргуны капітуле жамойцкага біскупцтва. Левабярэжная частка маёнтка заставалася ва ўласнасці Кішкаў, якія прадалі яе мінскаму кашталяну Юдзіцкаму. Юдзіцкі, у сваю чаргу, перапрадаў яе Антонію Гутаровічу. Гэта абумовіла падзел Докшыц на два паселішчы – мястэчка Докшыцы на правабярэжжы і Докшыцкую Слабаду на левабярэжжы. Нейкі час у 19 стагоддзі розныя часткі Докшыц знаходзіліся нават у розных паветах.
У 1655 годзе касцёл, як і многія іншыя каталіцкія святыні, знішчаны расійскімі войскамі, што акупіравалі беларускія землі. Пра гэта ў матэрыялах візітацыі 1674 года, праведзенай біскупам Сліпскім, напісана: “касцёл агнём спалены”. Гэта абвяргае распаўсюджаную версію, быццам касцёл спалілі шведы ў 1708 годзе. Набажэнствы доўгі час вяліся ў стайні. Пробашчам парафіі ў той няпросты час быў ксёндз Станіслаў Ракоўскі. Толькі ў 1745-53 гг. касцёл быў адбудаваны ў стылі барока дзякуючы намаганням ксяндза Міхаіла Федаровіча. Дрэва для будоўлі было закуплена ў Вітуніцкіх і Станкарольскіх лясах на Бягомльшчыне. У 1753 годзе ён быў асвечаны біскупам Аляксандрам Гормінам. У тым жа годзе касцёл быў упрыгожаны ксяндзом Юры Карніловічам, а ў 1787 годзе яго адрамантаваў і ўпрыгожыў ксёндз Сымон Трацэўскі. У 1781 годзе пры касцёле было заснавана брацтва Святой Тройцы.

Адноўлены касцёл меў дзве драўляныя вежы, якія пазней былі разабраныя або разбураныя. Ксёндз Сымон Трацэўскі напрыканцы 18 – напачатку 19 стагоддзя збудаваў новы будынак для школы. У 1791 годзе гараджанка Марыяна Карнельская прызначыла 47 рублёў 20 капеек на ўтрыманне двух вучняў. Кс. Трацэўскі прызначыў яшчэ 30 рублёў на ўтрыманне трэцяга вучня, ён жа набыў для школы каля пяцідзесяці  кніг.
Але нашы продкі не толькі апрацоўвалі зямлю ды будавалі храмы. Многія з іх былі  героямі і ахвярамі войнаў, якія станавіліся ўсё больш частымі. З пачатку 16 стагоддзя ўсё часцей і часцей узнікалі ўзброеныя канфлікты паміж Вялікім княствам Літоўскім і Расійскай дзяржавай. У часе Лівонскай вайны праз тэрыторыю Бягомльшчыны праходзіў са сваім войскам кароль Рэчы Паспалітай Стэфан Баторы. У 1655 годзе, у часе адной з самых крывапралітных у беларускай гісторыі войнаў, Докшыччына была акупіравана маскоўскімі войскамі. За час ваенных дзеянняў колькасць насельніцтва Ашмянскага павета зменшылася на 46%. Акупанты спалілі ўсе касцёлы, у тым ліку докшыцкі, параф’янаўскі, гняздзілаўскі, вольберавіцкі, ваўкалацкі. У Докшыцах набажэнствы адбываліся ў стадоле ажно да таго часу, як у 1753 годзе касцёл быў адноўлены. Вясной 1706 года, у часе Паўночнай вайны, мястэчка спустошылі шведы. У 1708 годзе праз Докшыцы праходзіў шведскі корпус генерала Левентгаўпта. Безумоўна, у ваенных дзеяннях гінулі нашыя продкі. Але пра іх мы нічога не ведаем. Ніхто не ведае іх імёнаў, ніхто не ведае іх магілаў. Шкада, бо, напэўна, былі і тады ў нашым краі сапраўдныя героі, якія самааддана баранілі Айчыну ад заваёўнікаў. 
Пэўнае ўяўленне аб памерах маёнткаў у другой палове XVII ст. можна атрымаць з тарыфаў падымнага - дзяржаўнага падатку, які землеўладальнікі плацілі ў залежнасці ад колькасці падданых (дымоў). Маёнткі на тэрыторыі Ашмянскага павета, на які прыходзілася большая частка Докшыччыны, згадваюцца ў тарыфе, які быў складзены ў 1690 г. Але "дымы" гэтага тарыфа не адпавядаюць рэальным сялянскім дварам, тым больш што ў двух розных спісах іх колькасць адрозніваецца ў тры разы. Нават у тым варыянце, дзе лічбы большыя, сустракаюцца памеры маёнткаў у палову, чвэрць і нават шостую частку дыма. Кожны такі дым, відавочна, складаўся з некалькіх двароў. Таму звесткі гэтага тарыфа даюць уяўленне толькі пра адносны, а не пра абсалютны памер маёнткаў. Паводле гэтага дакумента, у правабярэжнай частцы маёнтка капітуле жамойскага біскупцтва належалі 82 дымы, плябаніі каталіцкага касцёла ў Турках - 5 дымоў, плябаніі ўніяцкай царквы 1 дым, у левабярэжжы Яну Паўлу Юдыцкаму належалі 33 дымы.

 У часе вайны з Расіяй ў Докшыцах быў вайсковы дзеяч Рэчы Паспалітай, мемуарыст Ян Уладзіслаў Пачобут-Адляніцкі. У сваіх мемуарах пад назвай “Запіскі мае і дыярыуш маёй вайсковай службы…” ён піша пра сваю службу. Ён быў прысланы ў Докшыцы для збору хлебных грошай. “Anno 1662. Месяца jnuarii. Зачаўшы гэты год дай Езу шчасліва, у Мядзелі, выехаў я ў Докшыцы, дзе назаўтра і спыніўся для збірання хлебных грошай. Сабраўшчы іх за тыдні тры, 24 дня ад’ехаў я адтуль з грашыма ў Вільню. Тыя грошы за мае страты брацтва ахвяравала мне. Як упаламу ў іх вачах і хударонаму таварышу. І хоць нямнога іх, аднак і некалькі соцень злотых добра, за што ім Пан Бог заплоціць. ..”

Докшыцы згадваюцца ў тым жа 1662 годзе ва “Успамінах” Яна Хрызастома: "Пайшоў тады да Лепеля, дзе стаў з абозам ваявода, тым трактам на Докшыцы, Дольцы i далей. Я тады павольна ішоў i ў гасцях у Тышкевіча забавіўся два тыдні, выправіў кароль да Ваяводы князя Пякарскага, які мусіў Вольскага выправіць, бо Вольскага зноў паслаў да царa. Князь мінуў мяне i у першы тыдзень я прыехаў да Ваяводы. Ваявода, прачытаўшы ліст караля, у якім там піша, што "як мы ў тым лісце, пасланым праз пана Пасака, дамовіліся ", кажа: "A я пана Пасака i ў вочы не бачыў" [...]"

Напрыканцы 18 стагоддзя ў Докшыцах былі касцёл, дзве ўніяцкія царквы, млын, яўрэйская і каталіцкая школы, дзве сядзібы - адна з якіх належала жамойцкай капітуле, другая - Гутаровічам. Адзін будынак на гандлёвай плошчы быў мураваны. (Ён стаіць у змененым выглядзе і сёння). Насельніцтва мястэчка Докшыцы (правабярэжнай часткі) ў 1786 годзе складала 411 чалавек. У такім выглядзе Докшыцы сустрэлі вялікія перамены… 

Невядомы храм

Два стагоддзі таму ў Докшыцах былі дзве ўніяцкія царквы. Гэта было звязана з падзелам Докшыц на правабярэжную і левабярэжную часткі.  Пра царкву ў Докшыцкай Слабадзе амаль нічога не вядома, і толькі па плане Докшыц канца  18 стагоддзя ўдалося вызначыць яе месцазнаходжанне. Хутчэй за ўсё, яна была разбурана яшчэ падчас вайны 1812 года, бо ў пазнейшых крыніцах пра яе аніякіх згадак няма. Царква стаяла на пагорку, які называўся Буёк, каля развілкі дарог на Глыбокае і Параф’янава. Да сённяшняга часу на гэтым месцы знаходзяць чалавечыя косці. Некаторыя лічаць іх пахаваннямі французаў 1812 года, але ж, магчыма, гэта вельмі старажытныя могілкі. Краязнаўца і старажыл Мікалай Чысцякоў прыгадвае, што ў 1930-я гады на плошчы пры развілцы глыбоцкай і параф’янаўскай дарог быў конны рынак і на ім быў калодзеж. Калі ў 1941 годзе прыйшлі немцы, яны паглядзелі нейкую карту, сказалі, што тут былі могілкі і забаранілі браць ваду з гэтага калодзежа. 

ІІ. Пад расійскім арлом

Рэч Паспалітая паступова прыходзіла ў заняпад, “дзякуючы” існаванню “ліберум вета”, якое практычна паставіла магутную калісь дзяржаву ў сітуацыю анархіі і бязладдзя. Спробы некаторых палітычных дзеячаў ўратаваць велізарную дзяржаву “ад мора да мора” не прынеслі выніку. Апошняя спроба зрабіць гэта – паўстанне Тадэвуша Касцюшкі, пацярпела паражэнне. Беларусы на доўгія 200 гадоў трапілі пад уладу Расіі. Насельніцтва Докшыц за гэты час павялічылася ў некалькі разоў, а мястэчка набыло статус горада. 
Докшыцы трапляюць у імперыю.
У 18 стагоддзі справамі ў Рэчы Паспалітай фактычна кіравалі суседнія краіны, а па яе тэрыторыі свабодна перамяшчаліся расійскія войскі, якія спынялі любыя спробы ўратавання краіны. Так, у 1768 годзе праз Глыбокае і Докшыцы расійскія салдаты ішлі ўглыб дзяржавы. Шкада, няма звестак пры іншыя паходы войскаў праз Докшыцы, якія, напэўна ж, мелі месца. Першы падзел Рэчы Паспалітай адбыўся ўжо ў 1772 годзе. Докшыцы тады заставаліся яшчэ ў складзе Рэчы Паспалітай. Некаторыя дзеячы спрабавалі рознымі шляхамі ўратаваць краіну і прадухіліць поўную страту незалежнасці. 3 мая 1791 года была ўведзена Канстытуцыя. Тым не менш, у 1793 годзе адбыўся яшчэ адзін драпежніцкі падзел дзяржавы. З-за яго і Докшыцы ўвайшлі ў склад Расійскай імперыі. У 1795 годзе ў выніку трэцяга, апошняга, падзелу Рэч Паспалітая спыніла сваё існаванне. 

Забыты павет.

У 1793 годзе, як ужо гаварылася, Докшыцы ўвайшлі ў склад Расіі. На захопленых расійцамі землях была ўтворана Мінская губерня, якая дзялілася на паветы, цэнтрам аднаго з якіх стала і мястэчка Докшыцы, якое ў 1795 годзе атрымала статус горада. Да Докшыцкага павета адносіліся мястэчкі Беразіно, Гайна, Даўгінава, Ілля, Лагойск, Плешчаніцы. 22 студзеня 1796 года Докшыцам нададзены герб. Вось афіцыйнае апісанне герба: “У верхняй частцы шчыта герб Мінскі. У ніжнім у зялёным полі ўнізе шчыта відаць два натуральнага колеру ўзгоркі адпаведна месца знаходжання гэтай акругі, якая вызначаецца сваімі ўзвышшамі, з гэтых узгоркаў з сасудаў выліваюцца дзве крыніцы, азначаныя серабром, і складаюць рэкі, якія размешчаны ў бок шчыта, азначаючы, што каля гэтых месцаў бяруць свой пачатак дзве вядомыя ў тым краі рэкі Вілія і Бярэзіна, якія садзейнічаюць гандлю з берагамі Чорнага і Балтыйскага мораў.” Ды нядоўга Докшыцам давялося быць цэнтрам павету. У 1797 годзе павет быў скасаваны, былы павятовы цэнтр стаў пазаштатным горадам Барысаўскага павета. Аднак нават ў афіцыйных дакументах Докшыцы часам называлі па-ранейшаму мястэчкам. Тэрыторыя скасаванага Докшыцкага павета была падзелена паміж Вілейскім і Барысаўскім паветамі. Мяжа паветаў тады аддзяліла цэнтр Докшыц ад Докшыцкай Слабады. У 1830-х гг. гэтыя дзве часткі Докшыц былі аб’яднаныя, а вось навакольныя вёскі і нават сядзіба Гутаровічаў (пазней Мікульскіх) засталіся ў іншым павеце. Гэтая мяжа адлюстравана на карце канца 19 стагоддзя. Яна ішла з поўначы на поўдзень па рэчцы Чорнай, пакідаючы ў Барысаўскім павеце Субатава, Дубоўскія, Янушэва, Слабаду, далей па рацэ Бярэзіне, потым зварочвала, пакідаючы Барысаўскаму павету Лапуты, потым зноў па Бярэзіне, далей ішла пераважна ў паўднёвым кірунку, пры гэтым паселішчы Загарані, Сымонаўка, Валасатка, Казённае Гняздзілава, Верацейка ўваходзілі ў склад Барысаўскага павета.

У 1842 годзе Вілейскі павет адышоў да Віленскай губерні і таму побач з Докшыцамі праходзіла мяжа губерняў. Маёнтак Докшыцы, што быў на месцы сённяшняй сельгастэхнікі,  адносіўся да Порплішчанскай воласці Вілейскага павета Віленскай губерні і Параф’янаўскай каталіцкай парафіі. 

У 1795 годзе ў Докшыцах пражывалі: хрысціянаў 202 мужчынскага полу і 213 жаночага, яўрэяў: 37 мужчынскага полу і 48 жаночага. Усяго, як бачым, 500 чалавек. Але ж расійскі ўрад праводзіў у адносінах да яўрэяў адмысловую палітыку “мяжы аседласці”, паводле якой яўрэі не мелі права жыць па-за межамі гарадоў і мястэчак. Яўрэі, якім забаранялі жыць у навакольных сёлах і вёсках, пачалі сяліцца ў Докшыцах. Таму не дзіўна, што колькасць насельніцтва Докшыц і працэнт яўрэяў сярод насельніцтва імкліва раслі. Праз нейкіх пяць гадоў у Докшыцах з 152 двароў яўрэйскіх было 83. 71 двор яўрэяў быў у правабярэжнай частцы і 12 двароў - у левабярэжнай. Усяго насельніцтва складала 1118 чалавек (507 мужчын і 611 жанчын). Такім чынам, якраз за кошт прытоку яўрэяў насельніцтва Докшыц за пяць гадоў значна павялічылася. Мілашэвічу ў 1800 годзе належалі ў правабярэжнай частцы - 106 двароў (35 хрысціянскіх і 71 яўрэйскі), Людвізе Гутаровіч ў левабярэжнай частцы - 42 (30 хрысціянскіх і 12 яўрэйскіх), плябаніі каталіцкага касцёла  - 4 двары чыншавай шляхты. Паводле плана горада 1795 года, былі часткова  забудаваныя вуліцы Полацкая (Горкага), Даўгінаўская (Пушкіна), Дзікая (Інтэрнацыянальная), Барысаўская (Ленінская), Глыбоцкая (Савецкая).  Па некалькі сядзібаў было на сучасных вуліцах Гайдара і Дзяржынскага. 

Транспартныя і паштовыя зносіны

Праз Докшыцы прайшоў паштовы тракт, які звязваў Пецярбург з Мінскам. Напачатку паштовы тракт ішоў праз Докшыцы - Бягомль - Барысаў, пазней праз Докшыцы - Даўгінава - Вілейку - Маладзечна. Дарога была абсаджана з абодвух бакоў бярозамі. Паштовы тракт у народзе часам называлі Кацярынінскім, бо ён быў пракладзены, напэўна, адразу ж пасля ўваходжання нашага краю ў склад Расійскай імперыі, калі імператрыцай была Кацярына ІІ (пазней узнікла паданне, што тут нібыта ехала сама Кацярына і садзіла бярозы). Найбліжэйшыя паштовыя станцыі напрыканцы 19 стагоддзя існавалі ў Крыпулях і Сароках (Глыбоцкі раён). Пэўны час паштовая станцыя была і ў Докшыцах. Паводле праекту, датаванага пачаткам 19 стагоддзя, тут меркавалася мець 16 коней і 8 паштальёнаў. Калі паштовая станцыя была створана, дакладна невядома. У крыніцах яна “ўсплывае” толькі ў 1812 годзе, калі французы забралі ўсіх коней і не было чым дастаўляць пошту. У Докшыцах для станцыі наймаліся дамы, а ў Юхнаўцы быў узведзены адмысловы будынак. На карце паштовых дарог Мінскай губерні 1821 годзе, акрамя паштовага тракту, на тэрыторыі Докшыччыны паказаны наступныя  “большие проезжие дороги”: Докшыцы - Нябышына - Плешчаніцы - Лагойск - Мінск, Нябышына - Беразіно - Лепель, Докшыцы - Ваўкалата - Дунілавічы. Старая мінская дарога на ўчастку ад Докшыц да Восава захавалася і сёння. У Докшыцах напрыканцы 18 стагоддзя некаторыя ўчасткі вуліц былі ўжо забрукаваныя.

З указаў, распараджэнняў і перапіскі Сената за 1795 год.

По Минской губернии назначены открыть присутственные места... в Докшицах: 1. Уездный суд. 2. Дворянская опека. 3. Нижний Земский суд. 4. Городской магистрат для граждан Докшиц христиан и евреев, жительствующих в Докшицкой и Поставской округе. 5. Сиротский суд. 6. Нижняя расправа для поддержания сей обители Докшицкой и Дисенской округи. 7. Словесный суд.

•••

Минувшего генваря 15 дня по Указу Ея императорского Величества правительствующий сената приказали:

1) Удостоверенным Вами господином генерал-порутчиком, сенатором и кавалером в губернские и уездные казначеи чиновником быть в назначенных их местах, а именно по Минской губернии - в Докшицкой округе подпорутчику Андрею Обухову...

•••

В новоучрежденном Минском наместничестве на положенных по штату секретарских вакансиях быть в секретарских должностях назначенны, а именно: в Докшицком уездном суде провинциальному секретарю Павлу Полубису, в Докшицком нижнем земском суде городовому секретарю Исаю Сташевскому, в Докшицкой расправе Олонецкого наместничества Людейнопольской дворянской опеки протоколисту коллежскому регистратору Андрею Мегрецкому...

•••

Минувшего июля 26 дня по Указу Ея Императорского Величества Правительствующий Сенат по удостоинству Вашему приказали: В новоучреждаемой Минской губернии на основании высочайшего повеления для управления губернии городничим в г. Докшицах быть назначену Петру Берху...

•••

По Указу Ея императорского Величества правительствующий сенат слушали донесение коллежского асессора Федора Стапельберга, определенного сенатом в Минское наместничество в нижние расправы назначить титулярных советников: в Докшицкую - Никифора Лядова, коим просили, отведя им на проезд всемилостивейшего жалуемого не в зачет и впредь за треть года жалованья. Приказали: просимое на проезд жалованье на основании Императорского Указа 1793 г. апреля 13 и 1765 г. марта 3 числа выдать из правительствующего остаточного казначейства... советнику Лядову в нижних расправных делах судье 250 руб. оклада.

•••

По рапорте Вашего Превосходительства от 16-го истекающего лета под № 1519-ым сим даю знать, что на помещение одобряемых Вами прапорщика Корнся Горпуща к должности частного земского Докшицкой округи пристава и губернского регистратора Михаила Кошкина в то же звание по части, отходящей к Полоцкому наместничеству, я со стороны моей согласен, а посему и можете взнести их в списки служащих по Минской губернии. 
•••

Земский Докшицкой округи смотритель капитан Маркевич изьяснял в поданном ко мне прошении, что в Дисненском уезде и в сопредельном с ним Полоцком наместничестве имеет он родственников, кои снабжают его всеми нужными для жизни потребностями, просит моего предписания о перемещении его смотрителем в Дисненскую округу и о переводе на его место в Докшицкую капитана Монополева, который по удостоверению господина Маркевича согласен без обиды заступить сие звание в Докшицком уезде. Сообщая о сем Вашему Превосходительству, покорнейше прошу удовлетворить просьбу господина Маркевича, о котором наилучшее имею я из Петербурга одобрение. 
Докшыцкі магістрат

У адпаведным указе, накіраваным на імя Мінскага генерал-губернатара Туталміна 3 мая 1793 г., падкрэслівалася мэтазгодным надаць новым павятовым цэнтрам “усе тыя правы, выгады і перавагі, якія даравальнай граматай ад 21 красавіка 1785 г. зацверджаны”. На падставе атрыманага загада ў Докшыцах дзейнічаў магістрат, на які былі ўскладзены адміністрацыйная, судовая і праваахоўчыя функцыі, а таксама вырашэнне пытанняў добраўпарадкавання горада: уладкаванне вуліц, дамоў, прысядзібных гаспадарак, гандлевай плошчы. Дакументальныя матэрыялы сведчаць, што Докшыцкі магістрат пачаў работу прыкладна каля 1796 г. У штат гэтай установы уваходзілі пасады бургамістра, ратманаў (прысяжных павераных) і сакратароў. Магістрат, мабыць, меў спачатку свой будынак, знішчаны ў часе вайны 1812 года. Ён так і не быў адноўлены, а паседжанні даводзілася праводзіць у наёмных памяшканнях. У магістраце было два бургамістры: ад хрысціянскага і яўрэйскага насельніцтва горада. У 1833 годзе імі былі адпаведна Бялкоўскі і Шапіра. 
У часе гарадской рэформы 1870 года ў дробных гарадах магістраты былі скасаваныя, а замест іх былі ўведзены спрошчаныя гарадскія ўпраўленні. У Докшыцах дзейнічала такое ўпраўленне і гарадская Дума.

З дыярыуша падарожжа ананімнага беларускага шляхціца з Мінска ў Пецярбург у ліпені - жніўні 1797 года

Ліпеня 16. За тры мілі ад Шкленічаў (Шклянцаў - К. Ш.) Докшыцы, мястэчка размешчанае сярод палёў і ў сітуацыі досыць вясёлай. Рака Бярэзіна бярэ тут свой пачатак. Мясцовы ксёндз Трацэўскі чалавек хлуслівы. Пазнаёміліся выпадкова з Я(снавяльможным) Гутаравічам, рэгентам, у якога якраз за тры дні раней укралі 2000 (чырвоных польскіх злотых). З таго яго міласць быў мала засмучаны, таму што грошы ў такім злічэнні былі схаваны ў яго маткі і да крадзяжу ён нічога пра іх не ведаў. Докшыцы належалі часткай касцёлу, а часткай Гутаравічам. Казна падаравала частку касцельных уладанняў Мілашэвічам. Знаходзяцца там прыходскі касцёл польскі і дзве царквы ўніяцкія, таксама дзве яўрэйскія школы. Знаходзяцца таксама ветраны млын, два рынкі, Жыхары, па большай частцы яўрэі, даволі заможныя, калі з іх зборы можна ўносіць. Вуліцы часткова брукаваныя, бо мястэчка нядаўна было павятовым. У мясцовым наваколлі сяляне носяць кашулі, аздобленыя вышыўкай з чырвоных і блакітных нітак. З Мінска да Докшыцаў лічыцца рускіх міль пяцівярстовых 25.

Падарожжа на 200 гадоў назад…

У кнізе Ю. В. Чантурыі "Градостроительное искусство Беларуси второй половины 16 - первой половины 19 веков." (Мінск, 2005) змешчаны план «уездного города Докшицы Минской губернии». Калі глядзець на час існавання Докшыцкага павета, то можна вызначыць, што план складзены ў 1793-1797 гг. З дапамогай плана і іншых крыніц можна вельмі дакладна ўявіць тагачасны выгляд горада. Таму зробім віртуальнае падарожжа па Докшыцах канца 18 - пачатку 19 стагоддзя.

З Глыбокага ў Докшыцы можна было ўехаць па паштовым тракце, які злучаў Докшыцы з Глыбокім, Дзісной, Пецярбургам. Гэтая дарога мела досыць вялікае значэнне. Па ёй адбываліся зносіны паміж губернскім горадам Мінскам і Пецярбургам. Перад самымі Докшыцамі дарога падымалася на пагорак, і на ім ужо былі першыя дамы. Гэта былі яшчэ не Докшыцы, а так званая Докшыцкая Слабада. Насельніцтва яе яшчэ нядаўна складалася пераважна з хрысціянаў, але ў ёй станавілася ўсё больш яўрэяў, якіх прымусова перасялялі ў сюды з наваколляў. Праехаўшы нейкіх метраў 500 па Докшыцкай Слабадзе, пераадолеўшы па драўляным мосце ручай Сакалец, зноў падымаешся на пагорак. Справа на пагорку, перпендыкулярна  дарозе, за агароджай стаіць драўляная ўніяцкая царква, звернутая алтарнай часткай на ўсход. Побач з царквой - рынкавая плошча, дзе адбываюцца кірмашы. Абапал плошчы стаяць дамы. За плошчай брукаваная дарога ідзе ўніз. Праз метраў 50 справа прымыкае дарога, што вядзе на сядзібу Гутаровічаў, якім і належыць Докшыцкая Слабада. Сядзіба прыгожа размясцілася на пагорку і добра бачна з процілеглага берагу. 

Дарога вядзе да драўлянага маста праз Бярэзіну, якая тут болей падобная на ручай, чым на раку. Справа - запруда і вадзяны млын. Амаль адразу за мостам пачынаюцца драўляныя дамы. Гэта ўжо мястэчка Докшыцы, што належала нядаўна жамойцкай капітуле, а потым расійскія ўлады перадалі яго тайнаму саветніку Мілашэвічу. Тут таксама павялічваецца кольскасць яўрэйскага насельніцтва. Паралельна нашай дарозе, уніз да Бярэзіны, ідзе новая вуліца Дзікая, на якой будуюцца дамы яўрэяў.  Паміж Глыбоцкай і Дзікай вуліцамі, асобна ад жылой забудовы, стаіць вялікі будынак яўрэйскай школы. Калі павярнуць направа, то трапіш на вуліцу Татарскую, дзе жывуць некалькі сем’яў татараў. Дарога ўвесь час ідзе ўверх і выводзіць падарожніка на галоўную местачковую, а цяпер ужо гарадскую, плошчу. 

Штотыдзень у аўторак на плошчы збіраецца вялікі кірмаш. Плошча з усіх бакоў акружаная будынкамі. Яны пераважна драўляныя і толькі ў правым куце плошчы стаіць адзіны ў Докшыцах мураваны дом.  На ёй жа ўзвышаецца драўляны касцёл Найсвяцейшай Тройцы, які мае дзве вежы. Вакол касцёла зроблена драўляная агароджа, святыня акружана дрэвамі. Калі ехаць прама, трапляеш на плябанію. Тут стаяць тры будынкі: сама плябанія, дом арганіста, дзе месціцца школа, і прытулак для ўбогіх. Плябаніі ў Докшыцах належаць чатыры двары чыншавой шляхты, што знаходзіліся побач пры вуліцы Барысаўскай. У левым куце плошчы пачынаецца вуліца Барысаўская, што ідзе каля 200 метраў і вядзе на Барысаў і Мінск. 

Уніз да Бярэзіны ідзе вуліца Дзікая ці Свінная, населеная пераважна яўрэямі. На усход вядзе вуліца Полацкая. Праехаўшы па ёй з сотню метраў, справа на пагорку бачыш сядзібу. Сядзібны дом драўляны, не надта вялікі, за ім - двухпавярховая драўляная афіцына. Воддаль ад дарогі стаяць дзве вялізныя пабудовы, яшчэ адзін будынак стаіць пры дарозе, якраз насупраць царквы. Уніяцкая царква стаіць насупраць сядзібы, на ўзвышэнні, якое з боку даліны Бярэзіны мае надта стромкія схілы. Яна большая, чым царква ў Докшыцкай Слабадзе і мае крыжападобную форму. Перад царквой пачынаецца дарога, што ідзе ўніз, да пабудоў, што таксама адносіліся да сядзібы. За царквой ў нізіне стаіць плябанія ўніяцкага святара, далей на ўзвышэнні - яшчэ тры будынкі. Далей пачынаецца поле, а дарога вядзе на Тумілавічы, Ушачы, Полацк.

Зараз вернемся на плошчу і праедзем па Даўгінаўскай вуліцы. Гэта адна з даўніх вуліц, населеная пераважна хрысціянамі. Хутка пасля плошчы вуліцу перасякае дарога, што ўніз, направа вядзе на Татарскую вуліцу, а, налева, ўверх - на Ветраную, дзе на ўвышшы стаяць толькі некалькі сядзібаў, адкрытыя ўсім вятрам. Вуліца спускаецца ў нізіну, дзе стаяць апошнія дамы. За мястэчкам ізноў пагорак, на якім размешчаны могілкі. На могілках стаіць мураваная каталіцкая капліца Святога Міхала. Тракт ідзе на Даўгінава, Вілейку. Калі прайсці з паўвярсты па ім, то злева на лузе ёсць крыніца, дзе пачынаецца Бярэзіна. Пачынаецца яна пад каранямі бярозаў, якія, па словах мясцовых, і далі назву рацэ.

Вось так выглядалі Докшыцы дзвесце гадоў таму. Ад тагачасных Докшыц да нас дайшоў толькі адзін цагляны цагляны дом на плошчы. Ды яшчэ планіроўка вуліц у цэнтры горада не змянілася за два стагоддзі… 

Лёс маёнтка Докшыцы


Маёнтак Докшыцы жамойцкай капітулы пасля ўваходу гэтай тэрыторыі ў склад Расійскай імперыі быў канфіскаваны на карысць дзяржавы, а потым  перададзены генерал-маёру расійскай арміі, тайнаму саветніку Васілю Мілашэвічу. Горад Докшыцы праз некалькі гадоў, пасля смерці Мілашэвіча, быў зноў забраны ў казну. Сядзібныя пабудовы знаходзіліся на ўсходняй ускраіне горада, паміж вуліцамі Полацкай і сённяшняй 1 Мая. Яшчэ дзве гаспадарчыя пабудовы знаходзіліся прыкладна на задворках сённяшняй СШ №1. Сядзібны дом адлюстраваны на карціне “Пажар у Докшыцах” 1812 года. Ён уяўляў сабой прыгожы драўляны аднапавярховы будынак з чатырохсхільным дахам. Фасад дома быў упрыгожаны чатырохкалонным порцікам з незвычайным па форме паўкруглым франтонам, а вуглы - пілястрамі. З правага боку параднага партэра з кругам стаяла невялікая двухпавярховая афіцына, за якой месціліся іншыя пабудовы. Шкада, на плане горада не ўказана дакладнае месцазнахожанне, дзе стаяў сядзібны дом. Можна меркаваць, што сядзіба знішчана пажарам у 1812 годзе і пасля не аднаўлялася, бо заштатны горад Докшыцы (99 дымоў) быў забраны ў казну, а некалі вялікі маёнтак Докшыцы распаўся на шэраг дробных маёнткаў. 

Цэнтрам маёнтка Докшыцы Іосіфа Свяціцкага, да якога адносіліся навакольныя вёскі Дамашы, Крывічане, Вецяра, Плітніца, Крыкуны, Лаці, Рулякі, Загарані, Чарніца, стаў фальварак Валасатка, які размяшчаўся за 4 кіламетры на паўднёвы захад ад Докшыц. Але і гэты маёнтак да сярэдзіны 19 стагоддзя распаўся на шэраг меншых - Валасатка (уласнасць Грыгаровіча), Загарані (уласнасць Заблоцкага), Крыкуны (уласнасць Плавекала), Турулька (уласнасць Загорскай). Усходняя частка зямель маёнтка яшчэ ў першыя гады 19 стагоддзя ўвайшла ў склад маёнтка Норвідполле, размешчанага на месцы сённяшняй таргуноўскай фермы. 
У 19 стагоддзі была заснавана новая сядзіба Славінскіх ў Блоні, на ўсход ад Докшыц, пры развілцы дарог на Тумілавічы і Беразіно. Упершыню яна згадваеццца як маёнтак Докшыцы Славінскага, 82 душы. У “Слоўніку геаграфічным” сустракаюцца яшчэ дзве версіі напісання назвы – “Тулька” і “Блонне”, на карце-“трохвёрстцы” другой паловы 19 стагоддзя напісана “Тулька-Блонь”. Да маёнтка адносіліся вёскі Вецяра, Дамашы і Крывічане. На месцы Блоньскай сядзібы зараз знаходзіцца раённая бальніца.

Сядзіба ў левабярэжнай частцы Докшыц і Докшыцкая Слабада, паводле інвентару 1795 года, адносіліся да маёнтка Барсукі Гутаровічаў. У складзе гэтага ж маёнтка былі  вёскі Барсукі, Падомхі, Лапуты, фальварак Паваркі, засценак Стадольнікі. Ужо ў канцы 18 стагоддзя асобным маёнткам сталі Лапуты, якія былі ва ўласнасці Гутаровічаў, потым Блажэвічаў, Васілеўскіх, Клячкоўскіх. Да сярэдзіны 19 стагоддзя маёнтак аказаўся канчаткова раздроблены. На яго землях узніклі новыя фальваркі ў Наддатках і Наваполлі, а сядзіба Докшыцы пачала належаць Мікульскім. Мікульскім належалі 34 селяніны ў Падомхах. 17 падомхаўскіх сялянаў належалі Длужнеўскім, а вёска Барсукі была падзеленая паміж трыма ўладальнікамі – Длужнеўскімі,  Маліцкімі і Снарскімі. Паваркі сталі ўласнасцю Пяткевічаў. 
Вайна 1812 года

Чарговым жудасным выпрабаваннем для шматпакутнага беларускага народа стала расійска-французская вайна 1812 года. Зноў з-за спрэчак паміж дзвюмя магутнымі імперыямі цярпела мірнае беларускае насельніцтва. Расійскія войскі імкліва адступалі, а былую тэрыторыю Вялікага княства Літоўскага захапілі французы. Шмат хто звязваў з прыходам французаў надзеі на аднаўленне незалежнасці, шляхта вітала іх як вызваліцелеў, тым больш што яны абвесцілі аднаўленне незалежнасці Вялікага княства, якое насамрэч не мела аніякіх правоў. Шматпакутнае беларускае сялянства было вымушана забяспечваць харчаваннем і фуражом французскую армію, а салдаты акупантаў рабавалі насельніцтва.
Докшыцы былі заняты французскімі войскамі напачатку ліпеня 1812 года. 1 ліпеня 1812 года была створана часовая камісія Мінскай правінцыі, замест якой 15 ліпеня быў утвораны Мінскі дэпартамент. Дэпартамент дзяліўся на падпрэфектуры, цэнтрам адной з якіх быў Барысаў, а падпрэфектуры, у сваю чаргу, падзяляліся на дыстрыкты і кантоны. 

Французы адразу пачалі займацца рабаваннем насельніцтва. У Докшыцах часта ўзнікалі пажары. Так, французскія і італьянскія салдаты корпуса Э. Багарнэ, якія праходзілі праз горад 7 і 9 ліпеня, разрабавалі і спалілі 45 хат, млын і іншыя пабудовы. Немец Адам Альбрэхт, які быў у складзе корпуса Багарнэ, напісаў карціну “Пажар у Докшыцах”, дзе адлюстраваў, як гарэла докшыцкая сядзіба. Існуе яшчэ і літаграфія “Пажар у Докшыцах”, якую зрабіў палкоўнік Фабер дю Фар. Яна крыху адрозніваецца ад карціны Альбрэхта. Докшыцкія ўлады сталі слаць у Барысаў данясенні, што адзінай формай адносін французскіх, італьянскіх і баварскіх салдат да мясцовага насельніцтва з’яўляюцца грабяжы. 21 ліпеня Докшыцкі падкамісар Стафан Ваньковіч даносіў Барысаўскаму падпрафекту Міхалу Зяновічу, што 19-21 ліпеня ў горадзе ўспыхнулі пажары, бо французскія салдаты распальваюць вогнішчы блізка каля хат. Згарэла 13 дамоў. Акрамя гэтага, салдаты, якія па загаду пляц-каменданта паручніка Фантана (гэты чалавек за некалькі месяцаў нарабіў шмат бяды дакшычанам) былі раскватараваны ў гарадской ратушы, узламалі дзверы ў памяшканне архіва і “разарылі яго, актавыя кнігі часткай разарвалі і ў гразь ракідалі, часткай з сабой забралі”. Бясследна зніклі некаторыя акты і ўказы. Пляц-камендант Фантана “забраў самавольна з правіянцкага магазіна што хацеў і прыгразіў, што калі яму чаго-небудзь не хопіць, то ён загадае салдатам забіраць усё”. Далей С. Ваньковіч пісаў, што “салдаты неміласэрна грабяць усё да апошняга, страляюць, забіваюць і калечаць людзей”. Нягледзячы на тое, што Напалеон выдаў загад, які строга караў за марадзёрства, апошняе не спынялася. 

Так, у канцы ліпеня паручнік Фантана на чале 60 салдат накіраваўся ў маёнтак Лапуты, з якога вывез 40 кароў, коней, крупы, пшаніцу, масла, сыры, увесь выпечаны хлеб. Як пісаў уладальнік маёнтка памешчык Вінцэнт Блажэвіч 25 ліпеня, французы “яравыя пакасілі і патравілі, сенажаць выпалілі. Усё магчымае Фантана вывез у Докшыцы на патрэбу французскіх войск”. І гэта нягледзячы на тое, што Блажэвіч быў прыхільнікам французаў і да гэтага добраахвотна пастаўляў войскам правіянт. 

Грамадзянскае кіраўніцтва Докшыцкага кантона не магло ўтаймаваць рабаўнікоў. Просьба Барысаўскай падпрэфектуры на аснове рапарта Докшыцкага падкамісара да грамадзянскага губернатара Мінскай правінцыі аб спыненні рабаўніцтва насельніцтва засталася без адказу. Французскія ваенныя ўлады закрылі ў горадзе ўсе пякарні і забаранілі жыхарам самім пячы хлеб. Гэтым пачалі займацца французскія салдаты-пекары. Перамовы Докшыцкага падкамісара Ваньковіча з паручнікам Фантанам аб дазволе самім пячы хлеб ні да чаго не прывялі. Наадварот, у адказ на гэта Фантана загадаў размясціць у хатах многіх жыхароў па 4 салдаты, а таксама арыштаваў некалькі чалавек з гарадскога кіраўніцтва. Акрамя гэтага, ён забраў “у заклад маёмасць многіх гараджан і гразіў у выпадку нявыплаты падаткаў яе спаліць”. Дарэчы, амаль увесь выпечаны салдатамі хлеб ішоў на патрэбы салдат, а докшыцкія мяшчане павінны былі плаціць кожнаму з хлебапёкаў па 9 злотых за дзень. 

25 ліпеня Барысаўская падпрэфектура выдала адозву, у якой гаварылася: “Палякі! Шляхта! Трэба закладаць для вялікай французскай арміі магазіны … , фураж і правіянт. З кожнага кантона дастаўляць на нядзелю па 8 падвод … з фуражом і жывёлай. Тры кантоны - Докшыцкі, Бярэзінскі і Шклянскі павінны прывозіць яго да Докшыц.” На 25 ліпеня Докшыцкаму кантону трэба было здаць 201 пуд жытняй мукі, 37 бочак ячменных ці грэчневых круп (маюцца на ўвазе 15-пудовыя бочкі), 403 бочкі аўса, 4583 пуды сена, 4583 пуды саломы, 2980 пудоў солі, 150 валоў. Пошта ў Докшыцах таксама мела сумны выгляд. Карэспандэнцыя затрымлівалася, па некалькі тыдняў ляжала ў горадзе. Гэта было звязана з тым, што французскія салдаты ў першыя дні акупацыі забралі ўсіх паштовых коней з падводамі, і таму, як пісаў падкамісар 25 ліпеня, “няма коней для кур’ераў у Мінск”. 25 ліпеня і 1 жніўня былі выдадзены пастановы аб наборы рэкрутаў для французскай арміі. Аднак план па наборы рэкрутаў у Барысаўскай падпрэфектуры так і не быў выкананы.

У канцы ліпеня французы арганізавалі ў Докшыцах лазарэт на 300 ложкаў і запатрабавалі ад мясцовага грамадзянскага кіраўніцтва забяспечыць параненых харчаваннем. Аднак параненым было патрэбна “нямала мукі жытняй, пшоннай і г. д., усё забрана і вывезена праходзячымі праз горад французскімі войскамі”. Раненыя салдаты вялі паўгалоднае існаванне.

3 жніўня падкамісар С. Ваньковіч пісаў Барысаўскаму падпрэфекту, што жыхары Докшыц і наваколля не маюць магчымасці дастаўляць правіянт і фураж на патрэбу французскай арміі ў сувязі з “разарэннем іх папярэднімі паборамі і войскамі”. 7 жніўня салдаты разам з усё тым жа паручнікам Фантана разрабавалі склад правіянту. Яны забралі 25 пудоў жытняй, 2 пуды ржаной мукі, 2 бочкі аўса, 1 бочку ячменных круп, 102 гарнцы гарэлкі, 35 курэй, 12 гарнцаў масла, 222 капы сыроў, 3 капы яек, 24 гарнцы солі, 3 валы, 25 пудоў хлеба. Па стану на 10 жніўня, у Докшыцкім складзе заставалася 110 пудоў жытняй мукі, 100 пудоў сена і 2 пуды круп. 

Напачатку верасня 1812 года ва ўсіх касцёлах спявалі “Te Deum” за перамогу французскага войска. На набажэнстве за “непераможнае французскае войска” ў Докшыцкім касцёле прысутнічала ўсё кіраўніцтва кантона. 

Докшыцкія яўрэі здолелі прыстасавацца да зменлівых умоваў і менш за хрысціянаў пацярпелі ад французаў. Як пісаў ксёндз Сымон Трацэўскі на імя С. Ваньковіча, яўрэі дабравольна былі памочнікамі, а нярэдка і “кіраўнікамі французаў пры разарэнні імі мясцовых жыхароў”. Далей ён узгадвае, што “жыды мястэчка Докшыцы адны ў пагоні за прыбыткам і ўзнагародамі, другія па азлобленасці і нейкай помсце наўмысна наводзяць праходзячых салдат на навакольныя маёнткі і вёскі, асабліва на мяне, з прычыны таго зусім абабралі мяне. А Берка Лейбавіч, які стаў бургамістрам, ахоўвае яўрэйскія дамы ад пастояў салдат, а таксама паказвае праходзячым камандам хаты і фураж”.

Амаль увесь ураджай хлеба восені 1812 года застаўся ў Докшыцкім кантоне несабраны, паколькі ў памешчыцкіх і сялянскіх гаспадарках коні былі рэквізаваны праходзячымі французскімі войскамі. 13 верасня С. Ваньковіч зноў звярнуўся са скаргай да Барысаўскага падпрэфекта, паведамляючы, што салдаты “грабілі фураж, харчаванне, займалі кватэры, выганялі жыхароў з асабістых дамоў, палілі хаты, якія загараліся ад кастроў, што салдаты раскладалі па дварах, у кватэры пананосілі саломы і палілі яе, вокны павыбівалі, спустошылі агароды, плот і штыкет паламалі”. 4 кастрычніка ён зноў даносіў Барысаўскаму падпрэфекту, што “абывацелі кантона пастаяннымі грабяжамі даведзены да поўнай галечы і ў сувязі з гэтым павінны хавацца па лясах і балотах”. 

Даведзеныя да галечы мясцовыя жыхары ў верасні-кастрычніку, нарэшце, пачалі аказваць супраціўленне французам. 22 верасня кіраўніцтва Докшыцкага кантона звярнулася з просьбай прыслаць дадаткова 15 салдат для аховы складоў. 23 кастрычніка докшыцкі камісар паліцыі Длужнеўскі даносіў падпрэфекту, што “жыхары не хочуць слухаць загадаў, плаціць падаткі, выконваць павіннасці. Мясцовыя ўлады шляхта лае, да хат не пускае, самі жыхары хаваюцца, жонкі іх запіраюцца… не закладаюць магазіны, не плоцяць грошы”. Ён прасіў “даслаць двух, па крайняй меры, салдат, якія б гэты непаслухмяны гарадок трымалі ў паслушэнстве і пакаралі непаслухмяных”. Тым не менш, са зброяй у руках супраць французаў ніхто не пайшоў. Войскі, якія адступалі праз горад, працягвалі рабаваць і без таго ўжо беднае насельніцтва. 1 - 3 кастрычніка праз Докшыцы прайшлі 1500 салдатаў пад камандваннем капітана дэ Дувіла, якія “жыхароў … паграбілі, сена, авёс парасцягалі, коней, жывёлу пабралі. На маю просьбу выдаць рэквізіцыю - не выдалі. Прозвішчы свае ўтаілі, мяне кідаліся біць”, - пісаў С. Ваньковіч. “Атрад французскай конніцы збіў майго брата. Я сам дедзь уратаваўся ўцёкам. Мне загадваюць усё дастаўляць, а ўзяць няма адкуль, таму што людзей разганяюць, коней забіраюць, а жывёлу рэжуць, словам, суцэльнае разарэнне”, -- пісаў 4 кастрычніка С.Ваньковіч. Сам Ваньковіч у хуткім часе ўцёк з адступаючымі франзузамі, а яго замяніў Дамінік Клячкоўскі. Ён пісаў, што французы праз Докшыцы накіроўваюцца на Глыбокае, а ў Докшыцах войска “напала на магазін, забрала сена, жыта, соль, мяса”. Для ўтаймавання рабаўнікоў падкамісар прасіў прыслаць афіцэра, “які ведае французскую мову, а лепш за ўсё нямецкую і польскую з наданнем яму каманды”. Просьба Д. Клячкоўскага не была задаволена. Харчавання для салдат не хапала і ў апошнія тыдні знаходжання французаў на нашай зямлі паёк для іх быў зменшаны. Нарэшце ў лістападзе 1812 года ў горад уступілі расійскія войскі.

Падзеі з жыцця Докшыц пачатку 19 стагоддзя.

У свой час краязнаўца з Бягомльшчыны Віктар Скараход даволі сур’ёзна даследваў дакументы Нацынальнага архіва Рэспублікі Беларусь у Мінску, якія датычацца мінулага нашага краю, у тым ліку і Докшыц. Яны расказваюць аб тым, што адбывалася ў горадзе дзве сотні гадоў таму. Гэтыя факты не маюць вялікага гістарычнага значэння, але ж цікава даведацца хоць бы нейкую дробную падзею з жыцця нашых продкаў. 

У ліпені 1822 года жыхары Докшыц пабілі радавога салдата Шляхцёнка. Для правядзення следства з Мінска прыязджаў ваенны дэпутат. У жніўні 1826 года ксёндз Палікоўскі так моцна збіў шляхца Язерскага, што для агляду пацярпелага прыйшлося выклікаць урача з Мінска. Праз чатыры гады, у жніўні 1830 года,  урач зноў прыязджаў для агляду селяніна Андрэя, які належаў мясцовай плябаніі. 

У 1826 годзе пры праверцы гандлю ў Барысаўскім павеце былі знойдзены парушэнні з афармленнем крамаў у купца Давіда Хацкелевіча Шапіры, які хацеў ухіліцца ад часткі падаткаў. Справа дайшла да Мінска:

“Чыноўнік Архіцевіч у рапарце ад 24.02.1826 года за № 14 дакладвае Палаце, што пры рэвізіі гандлю ў Барысаўскім павеце “ў заштатным горадзе Докшыцы знойдзена ім, што купец 3-й гільдыі Давід Хацкелевіч Шапіра, які мае ў тым жа горадзе тры крамы, з оных дапусціў праводзіць гандаль - у адной жонцы сваёй Доры, а ў другой сыну свайму Мордуху Лейбу - па выдадзеных даверанасцях яшчэ ў мінулым 1825 годзе жніўня 27 і 28 чысла ў Докшыцкай гарадской думе яўленым, - у трэцяй жа - нявестцы сваёй Бальцы - і ва ўсіх без даверанасці. 

То на падставе 50 і 15 § гільдзейскага пагаднення аднёсся ён, чыноўнік, у Докшыцкую гарадскую ратушу разам з гарадскою думаю, дабы ўсе крамы, прапісаныя купцу Шапіру належачыя, забараніў з іх вышэйпрапісанаму сямейству гандаль, запячатаць на будучае да выдачы даверанасцяў. Аб прынуцы да сяго абавязку купца Шапіры паведаміў у Барысаўскі павятовы земскі суд засядацелю Бабарыкіну, з тым, дабы оны па прымусу законнымі мерамі купца Шапіры да выдачы прапісанаму сямейству даверанасцяў, выкананых прыма ад сябе, данёс Палаце. Па даведцы аказалася: ад Барысаўскага ніжняга земскага суда аб тым, каб сям’я купца Шапіры на выкананне гандлю мела выдадзеныя ўжо даверанасці. Ад начальніка сямейства звестак не атрымана, і ён, засядацель Бабарыкін, данясенняў не ўчыніў. Нагляд за правільным выкананнем гандлю на сім Высачайша зацверджаным Гільдзейскім палажэнні ў мястэчку Докшыцы даручаны гарадской думе. Рэвізскае палажэнне па часці гандлю пастанавіла, каб Дума ўскладзеныя на яе абавязкі выконвала наперад з акуратнасцю і рачыцельнасцю пад апасеннем паступлення з вінаватымі па закону. З рапартам гэтым азнаёміліся і паставілі свае подпісы:

Віцэ-губернатар Малафееў,

Губернскі кантралёр Мяжэнін,

Саветнік Верадковіч,

Саветнік Стракоўскі,

Губернскі казначэй Сцяпанаў.”

У 1833 годзе ў горадзе адбыўся вялікі пажар. Для вызначэння памераў урону з Мінску ў Докшыцы накіравалі страпчага. У тым жа годзе губернатар паслаў у Докшыцы “нарачнага”, каб той ускрыў паперу, у якой патрабавалася даць адказ, ці судзілі каго-небудзь у горадзе за бадзянне з 1828 па 1833 год. За дастаўку пакета кур’ер атрымаў 43 рублі 12 капеек. У адказ у докшыцкім магістраце напісалі рапарт:

 “Мінскаму грамадзянскаму губернатару і кавалеру фон-Дрэбушу

Докшыцкай гарадской ратушы

Рапарт

Па ўказу Мінскага губернскага праўлення за № 1665 з нарачным атрыманым, у Докшыцкай гарадской ратушы паследаваўшаму ў пацвярджэнне такавога Ўказа ад 10 генвара за № 390, што пры онай ратушы за оны час нікога пад судом за бадзянні няма. 

Бургамістры: Бялкоўскі і Шапіра. 

У 1835 годзе некалькі докшыцкіх яўрэяў без дазволу адкрылі крамы і парушалі парадак здачы юнакоў у рэкруты. На разбор гэтых справаў зноў прыязджаў павятовы страпчы. 

З “Ведамасці аб казённым утрыманні” па Барысаўскім павеце за 1 верасня 1836 года: 

“а) Заштатны горад Докшыцы. З 230 душ подаці і нядоімак да другой паловы сяго года ўсяго з мяшчан, хрысціян - 5141 руб 03 кап. 

б) таго ж горада Докшыцы мяшчан яўрэяў 686 душ, на іх нядоімкі ўсяго 2235, 85

в)  таго ж горада Докшыцы 2-й часткі, што накапілася, нядоімак да далучэння да 1-й часткі - 3059, 38 

г)  плябаніі ўніяцкай докшыцкай 13 душ, на іх нядоімкі ўсяго 58, 89. 

д)сялян памешчыцкіх: Свянціцкага Іосіфа ў маёнтку Докшыцы ранейшага абкладу за 394 душы нядоімкі і пені 166, 16.”

У зборніку дакументальных крыніц «История Беларуси в документах и материалах» прыводзяцца звесткі аб гарадах Беларусі за 1825 год. У Докшыцах ў той час быў 1 каменны будынак і 179 драўляных, 3 заводы, 3 царквы, 1 лаўка, 9 піцейных дамоў. Адзін з заводаў -  суконны Давіда Шапіры, астатнія ж, магчыма – вінакурныя, якіх тады было шмат у гэтым краі. Пад цэрквамі, відаць, трэба разумець усе культавыя будынкі наогул, бо ў табліцы, з якой узятыя звесткі, няма асобных слупкоў для касцёлаў і сінагог.  
Праваслаўная царква ў Докшыцах

У 1839 годзе ўніятаў перавялі ў праваслаўе, не пытаючыся іх згоды на гэта.  Уніяцкія цэрквы паўсюдна сталі праваслаўнымі. Напэўна, пажары 1812 года не закранулі царкву ў Докшыцах, бо, калі б яна была адноўлена пасля пажару, то не пісалі б у 1840 годзе, аб тым, што год пабудовы храма невядомы. Вось што напісана аб царкве на наступны год пасля таго, як яна з уніяцкай стала праваслаўнай: «которого года и чем тщанием построена неизвестно. Зданием деревянная, с одной колокольнею. Ограды нет. Престол один. Утварью скудна. От Консистории церковь находится в 150 верстах. Домовой и приписной церкви нет. Здесь имеется опись церковного имущества, сделанная 22 января 1840 года, а также хранятся копии метрических книг.» Будынак царквы быў крыжападобным у плане, стаяў да вуліцы Полацкай (Горкага) бакавым фасадам, уваход быў з заходняга боку (з боку плошчы), апсіда - з усходняга боку. 

Будынак царквы пакрысе даходзіў да жахлівага стану. Вось цытата з дакументаў 1850 года: “Построена неизвестно когда и неизвестно кем. Зданием деревянная, с колокольнею - ветхая. Крыша протекает, стена с правой стороны над иконостасом начинает уже рушиться, запрестольная стена, на которой устроена икона Божией Матери, также угрожает падением, потолок в церкви совершенно не прочный, а во время дождей за мокротою неудобно совершать богослужение, а в особенности литургию. Утварь посредственна, престол один во имя святого Чудотворца Косьмы и Дамиана. Зданий, принадлежащих к сей церкви, нет». Як бачна з цытаты, стан будынка царквы быў вельмі дрэнным і царква стала непрыгоднай для правядзення богаслужэнняў. Аднак у такім выглядзе яна існавала яшчэ 13 гадоў. 

Каменная царква Святых Кузьмы і Дзям'яна

У 1863 годзе, калі ў нашым краі бушавала паўстанне, улады вырашылі заняцца падтрымкай праваслаўя. Тады па плану, складзеным камандзіраваным па Высачайшаму загаду для агляду цэркваў генералам Мейерам і за кошт выдаткаванай урадам сумы на месцы старой царквы ў Докшыцах была ўзведзена новая каменная царква Кузьмы і Дзям'яна. Паводле падання, ніхто з хрысціянаў - ні каталікі, ні праваслаўныя, не ўзяліся разбіраць старую царкву. Давялося для гэтай справы наймаць яўрэяў. На могілках пры вуліцы Даўгінаўскай з матэрыялу старой царквы была збудаваная драўляная царква Яна Багаслова - каб было дзе маліцца да заканчэння будоўлі. 

Царква ўяўляла сабой камены будынак, мела выгляд прадаўгаватага крыжа з адным глухім купалам пасярэдзіне і званіцаю у франтоннай частцы (тыповая царква псеўдарускага стылю - «мураўёўка»). Дах на царкве быў жалезны. Уваходных дзвярэй трое, вокны размешчаны ў адзін рад. Унутраная плошча царквы складала 25 квадратных сажаняў. Столь на сярэдзіне царквы была падшытая дошкамі, а па баках пабудаваная зводамі. Падлога драўляная, сцены адбелены, да ацяплення не прыстасавана. Салея ўзвышалася на адну ступень, на ёй былі прыстасаваны клірасы. Новы іканастас з пілястрамі пафарбаваны ў белы колер, з пазалочанымі карнізамі і рамамі, складаўся ўсяго з пяці ікон, размешчаных у адзін шэраг. Акрамя гэтага, была мясцова-паважная ікона Божай Маці, велічынёю у 1/2  аршына, пакрытая металічнай рызаю. Ніякага сказання пра гэтую ікону не захавалася. Неабходнага для богаслужэння начыння хапала, але надзвычайнага паміж імі па старажытнасці не было, за выключэннем аднаго срэбнага прыбора літургічных сасудаў. Убраннямі царква была вельмі бедная, так як з існуючых пяці мішурных прыбораў толькі адзін можна было прызнаць добрым. Евангелляў два: адно пакрыта аксамітам і срэбнымі ўпрыгожаннямі, другое - у суцэльнай аплікаванай аправе.  З богаслужэбных кніг не хапала толькі каляровай трыодзі.

Тым не менш, царква так і не была даведзена да поўнага парадку. У 1874 годзе на дабудову ўлады адпусцілі дадаткова 3.902 рублі 52 капейкі. Паводле рэвізіі цэркваў Мінскага і Барысаўскага паветаў, зробленай Епіскапам Мінскім і Тураўскім Варлаамам у 1886 годзе, «Царква ў імя Кузьмы і Дзям'яна пабудавана ў 1863 годзе, але і да цяперашняга часу яшчэ не скончана. Будынкам каменная, блага выглядае звонку і блага выглядае знутры, увогуле складаецца ўражанне занядбайнасці, што вельмі не пажадана, калі прыняць да ўвагі тое, што ў раёнах прыхода жыве шмат каталікоў. Неабходныя начынныя рэчы маюцца, але не вельмі дарагія, рыззём бедная і не прадстаўнічая. Свяшчэнніку гэтай царквы варта было б звярнуць сур'ёзную ўвагу на стан царквы, тым больш, што свяшчэнствуе на гэтай пасадзе 8 гадоў. Архіў цэлы і ўпарадкаваны, справаводства спраўнае».

З-за недахопу сродкаў толькі ў 1868 годзе быў збудаваны дом святара. Размешчаны ён быў на царкоўнай зямлі, побач з царквой. Зараз ён выкарыстоўваецца як жыллё (вуліца Горкага, дом 15). Дома для псаломшчыка ў 19 стагоддзі не было наогул. Для яго наймалася прыватная кватэра ў яўрэяў. Даход царквы складаў 180 рублёў у год. Прычт, акрамя штатнага жалавання, атрымліваў за адыйшоўшую ў казну маёмасць 26 рублёў 80 капееек і кубкавага даходу да 50 рублёў. Пры царкве дзейнічалі царкоўна-прыходскае апякунства і народнае вучылішча, створанае ў 1863 годзе. Каменная царква Кузьмы і Дзям’яна была разабрана па распараджэнню Сінода ў 1899 годзе, а ў наступным, 1900 годзе, павінна была пачацца пабудова новай каменнай царквы ў іншым месцы. Чаму быў зроблены такі крок - сказаць зараз немагчыма. Пра новую Свята-Пакроўскую царкву чытайце ніжэй.

Царкоўны архіў. 

Па стану на 1899 год у царкоўным архіве знаходзіліся: 1) вопіс царкоўнай маёмасці, зроблены ў 1869 годзе сакратаром Шабалоўскім і зацверджаны пячаткаю Мінскай Духоўнай Кансісторыі, 2) даходна-расходныя кнігі аб царкоўных сумах знаходзіліся за шнурам і пячаткаю Кансісторыі - вяліся спраўна і захоўваліся ў цэласці, 3)копіі метрычных кніг 3 1787 па 1892 год аб народжаных, з 1822 года - аб народжаных. Шлюбах і памерлых, якія таксама знаходзіліся ў цэласці. 4)споведныя роспісы з 1840 года знаходзіліся ў цэласці, 5) вобыскная кніга, данная з Мінскай Духоўнай Канстісторыі 28 лютага 1896 года. Замацаваная членам Кансісторыі протаіерэем Пастэрнацкім і сакратаром Лебедзевым, у якой зназодзілася 142 лісты. 6) Духоўнае завяшчанне тытулярнага саветніка Міхаіла Сяргеева Серабракова. Складзенае ў Мінскай злучанай палаце 9 верасня 1881 года. (Паводле гэтага завяшчання царкве перадаваліся землі фальварка Чабаданы)

Былі чатыры званы: у адзін пуд, у дзесяць пудоў, у дваццаць пудоў і ў шаснаццаць фунтаў. У царкоўнай бібліятэцы мелася 36 назваў кніг. 

Царкоўны летапіс

Летапісы цэркваў пачалі весціся па загаду імператара Аляксандра ІІ "с внесением во имя... историкостатистических описаний церкви и прихода, всех замечательных местных событий... приходские летописи… могут послужить с течением времени, материалом для истории Церкви и Отечества.” У докшыцкай царкве пачалі весці летапіс у 1868-ым, а скончылі ў 1919-ым годзе. Гэта надзвычай цікавы дакумент, з якога можна пачэрпнуць звесткі не толькі аб цэрквах, але і аб насельніцтве, школах, ураджаі, надвор’і і г. д., нашага краю за 60-гадовы адрэзак часу. 

Святары Докшыцкай царквы


 1840 - 1845  Аляксандр Шостак

1845- не пазней 1863 Mixaл Страгановіч

Не пазней 1863 - 1875  Канстанцін Тамаровіч, ён быў першым настаўнікам Докшыцкага народнага вучылішча.

1875 - 1900  Лука Багданоўскі

1900 - 1953 Мікалай Пляшчынскі.
Царкоўны маёнтак Чабаданы
У 1881 годзе Тытулярны саветнік Мікалай Серабракоў склаў духоўнае завяшчанне, паводле якога яго фальварак Чабаданы пераходзіў ва ўласнасць праваслаўнай царквы ў Докшыцах. У 1884 годзе пасля яго смерці, маёнтак стаў належаць царкве. У 1921 годзе землі фальварка апрацоўваў запашнік Ігнат Міхневіч. Да фальварка адносіліся: 23 гектары ворнай зямлі, 10 гектараў лугу ІІІ катэгорыі, 111 гектараў лесу, 2 гектары займала сядзіба. У 1914 годзе было 3 кані, а пасля вайсковых рэквізіцый 1915-20 гг. застаўся 1 конь. У 1921 годзе ў маёнтку былі наступныя пабудовы: жылы дом 12 на 8 метраў, абора 28 на 6 метраў, дзве стадолы 15 на 6 метраў і адна пабудова 4 на 4 метры. Напачатку 1920-х гадоў маёнтак забралі польскія ўлады.
Каталіцкі касцёл у 19 стагоддзі
Вось як выглядаў касцёл напачатку 19 стагоддзя (паводле кнігі “Dyjecezija Mińska ok.1830 roku”): “Касцёл мае ў даўжыню 40 локцяў, ў шырыню - 20, у вышыню - 15, аздоблены дзвюмя вежамі і ўваходным парталам. Унутры месцяцца сем алтароў. Вялікі, збудаваны адначасова з двума бакавымі, размаляваны і пазалочаны, у ім змешчана фігура Хрыста Ўкрыжаванага і вісяць абразы апекуноў касцёла і парафіі Ежы Мучаніка і Станіслава Б.  М. На стварэнне гэтых алтароў Людвіга Гутаровічава, падстрасціна ашмянская, ахвяравала 100 чырвоных польскіх злотых (варта зазначыць, што яна таксама надала пэўную грашовую фундацыю кляштару бернардзінцаў у Будславе, абавязаўшы адпраўляць дзве Святыя Імшы чытаныя ў тыдзень, а яе родзічы, Антоні  і Геранім Гутаровічы таксама падтрымлівалі матэрыяльна будслаўскую святыню). Астатнія алтары, пры бакавых сценах касцёла, маюць наступныя абразы: Беззаганнага Зачацця Панны Марыі, аздоблены металічнай шатай, Святога Антонія Падуанскага, адзобленага срэбнай шатай, Хрыста і св. Апостала Тадэвуша. Два астатнія алтары выкананы за кошт брацтва Найсв. Тройцы, заснаванага ў 1781 годзе. Пад касцёлам ёсць мураваны склеп.” У касцёле меліся тры званы. Вялікі быў без надпісу і, паводле падання, быў набыты заснавальнікам касцёла. На адным з меншых быў надпіс “Ян Сгалкоўскі, мяшчанін Докшыцкі, звон гэты набыў на хвалу ў 1755 г”. На іншым: “Міхаіл Федаровіч, 1743 год”. У часе Другой Сусветнай вайны гэтыя званы былі закапаныя і, мабыць, да сённяшняга дня ляжаць у зямлі. Напачатку 19 стагоддзя будынак касцёла ўпрыгожвалі дзве драўляныя вежы. Аднак ужо ў 1856 годзе згадваецца “франтон на 6 акруглых слупах”, які добра бачны на пазнейшых фотаздымках. Гэта значыць, выгляд касцёла быў зменены. У 1842 годзе ў докшыцкай парафіі было 1945 католікаў. У 1843 годзе пробашчам быў кс. Антоні Масальскі, вікарыем кс. Павел Бірутовіч, алтарыстам Юзэф Канцэвіч. 
Напачатку касцёл меў дзве драўляныя вежы. Пра іх згадваецца і ў выданні “Дыяцэзія Мінская каля 1830 года”. У матэрыялах візітацыі 1856 года пра вежы ўжо нічога не сказана, а ў апісанні касцёла напісана пра “франтон на шасці акруглых слупах”, які добра бачны на пазнейшых фотаздымках. Паводле плана Докшыц 1795 года будынак касцёла меў крыжападобную форму, на пазнейшых здымках відаць, што ён мае прамавугольную форму. Гэта сведчыць пра тое, што касцёл быў перабудаваны. Магчыма, ён быў адноўлены пасля вайны 1812 года, хоць звестак пра яго разбурэнне ў той час няма.
Пры касцёле існаваў прытулак для старых і ўбогіх людзей. Для яго напачатку 19 стагоддзя пробашч збудаваў асобны драўляны дом. У 1830-х гг там жылі шэсць чалавек, якіх ўтрымлівалі за кошт ахвяраванняў. Напачатку 19 стагоддзя касцёлу належалі фальваркі Туркі і Сымонаўка, вёскі Туркі і Альхоўка з 24 дварамі сялян цяглых і 4 дварамі агароднікаў (70 душ мужчынскага полу), юрыдыка ў Докшыцах (4 дамы чыншавой шляхты напачатку 19 стагоддзя). Фальварковай зямлі было 47 валок 6 маргоў. У 1843 годзе гэтыя землі былі канфіскаваны і далучаны да казённага маёнтка Ваўкалата. Канфіскаваная і юрыдыка ў Докшыцах, да якой адносіліся 18 чалавек мужчынскага полу. 
Напачатку 19 стагоддзя быў узведзены новы будынак для школкі. Там пастаянна жыў арганіст касцёла, які вучыў местачковых дзяцей Закону Божаму і грамаце. У 1830-х гг. тут было шэсць навучэнцаў. У 1834 годзе разам з фальваркам Туркі докшыцкая школа перайшла ва ўласнасць дзяржавы. У казне не знайшлося сродкаў на яе ўтрыманне і таму яе закрылі. Да 1863 года Докшыцы не мелі школы… Варта дадаць, што яшчэ адна з дзвюх школ, што дзейнічалі на тэрыторыі сённяшняга Докшыцкага раёна, існавала пры бернардзінскім кляштары ў Беразіно і яе таксама спасціг такі ж лёс. 
Расійскія ўлады, знішчыўшы ўніяцтва, імкнуліся паслабіць і пазіцыі Каталіцкага Касцёла. Ужо ў першай палове 19 стагоддзя ў Докшыцах гэта праявілася ў канфіскацыі зямель і закрыцці школкі. Далей царскія ўлады праз сваіх людзей сярод духавенства, якія займалі пасады ў адміністрацыі Віленскай архідыяцэзіі, пачалі ўмешвацца ў справы Касцёла. Некаторыя парафіі ліквідоўваліся, а касцёлы перадаваліся праваслаўнай царкве. У касцёлах прымусова ўводзілася руская мова, адбываліся дадатковыя набажэнствы па расійскаму “трэбніку”, самавольнае ўвядзенне якога супярэчыла Касцельнаму Праву. За гэтыя змены царскія ўлады шчодра плацілі. Так, у 1877 годзе ксёндз Гарбатоўскі ў Докшыцах у дадатак да гадавога заробку ў 275 рублёў атрымліваў яшчэ 325 за ўвядзенне “трэбніка” і перавод набажэнстваў на рускую мову. Каталіцкая парафія ў Беразіно таксама была русіфікаваная, але з 1873 года там не было святара. З часам Бярэзінская парафія была далучана да Докшыцкай. У канцы 19 стагоддзя пробашчам стаў ксёндз Іганцый Радзівіл, які служыў тут каля 30 гадоў. Яго мэтай сапраўды было служэнне Богу, а не прыслугоўванне царскім уладам. І цяпер плацілі не яму, а ён сам вымушаны быў некалькі разоў заплаціць штраф 100 рублёў за правядзенне працэсій вакол касцёла і за адмову ад рускамоўных набажэнстваў. Нездарма ж пра гэтага ксяндза напісана ў кнізе “Nasze koscjoły” (Warszawa – Peterburg, 1912-14 r.) “Гэта сапраўдны айцец і апякун свайго люду, сапраўдны жаўнер Хрыстовы, і цяпер яшчэ стаіць на сваёй пасадзе, не надламаны шматгадовай надзвычайнай працай”. Ён жа адрамантаваў касцёл. Напачатку 20 стагоддзя ў касцёле было 5 алтароў, 3 званы, а таксама часткі мошчаў Святой Юстыны. 
Паўстанні 1831 і 1863 гадоў

Докшыцы не апынуліся ў баку ад палітычных падзей той эпохі, у першую чаргу - паўстанцкага руху. Устойлівае імкненне царскага ўрада да кантролю над ненадзейным польскім элементам у заходніх губернях імперыі не магло не выклікаць адваротнай рэакцыі з боку той часткі насельніцтва, якая свядома звязвала паляпшэнне свайго эканамічнага і сацыяльнага становішча з адраджэннем былой Рэчы Паспалітай. На хвалі патрыятычнага ўздыму ў лістападзе 1830 года ў Варшаве ўспыхнула паўстанне, якое хутка перакінулася з польскай тэрыторыі на Беларусь і Літву. У красавіку 1831 года ўзброеныя фарміраванні паўстанцаў пачалі дзейнічаць у Вілейскім і Дзісненскім паветах Віленскай губерніі. У пачатку мая праз Докшыцы наўздагон адступаючым вілейскім паўстанцам С. Радзішэўскага праходзілі часткі царскіх войскаў, спецыяльна накіраваных у край з мэтай ліквідацыі ўзброеннага сапраціўлення шляхты. Магчыма, у баявых дзеяннях прымаў удзел і ўладальнік маёнтка Лапуты Агафон Блажэвіч, які пасля падаўлення паўстання эміграваў у Францыю і па рашэнню Мінскай губернскай следчай камісіі быў “прылічаны да другога разраду дзяржаўных злачынцаў з падцверджаннем канфіскацыі ўсяго прыналежнага яму па праву ўласнасці маёнтка”.

У красавіку 1863 года адзін з паўстанцкіх атрадаў спыніўся ў фальварку Атрахімаўцы на Бягомльшчыне. Бягомльскі святар Сымон Нячаеў даведаўся, што яны 20 красавіка збіраліся напасці  на Докшыцы і разбіць размешчаную там роту царскага войска. Нячаеў паведаміў пра гэта ротнаму камандзіру. Бой так і не адбыўся. 

Крывавыя падзеі на Докшыччыне ўсё ж адбыліся напрыканцы 1863 года. Тады ў Вольберавічы прыйшоў арганізаваны на Дзісненшчыне атрад з 280 чалавек пад кіраўніцтвам Генрыка Дмахоўскага. Ён спаліў усе прычтавыя будынкі Вольберавіцкай царквы і накіраваўся ў фальварак Парэчча на беразе возера Медзадзол. Палкоўнік Нізаўскі з Докшыц са сваім атрадам раптоўна напаў на паўстанцаў, дзякуючы таму, што месцазнаходжанне атрада паказаў яму жыхар в. Атрубак Арцём Міхаль. Атрад панёс значныя страты, а сам Дмахоўскі забіты. Паводле ўспамінаў старажылаў в. Тумілавічы, у 1930-я гады ўладальнік фальварка Антанапольле Сушкевіч даглядаў магілу Генрыка Дмахоўскага ў Парэччы. Зараз старажылы в. Бірулі, якая знаходзіцца бліжэй за ўсё да месца бою, нічога не ведаюць пра месцазнаходжанне магілы. Няўжо мы ніколі не даведаемся, дзе пахаваныя нашы героі?

Адзін з ураджэнцаў нашага краю ўдзельнічаў у антыцарскім руху ў Расіі. Гэта Васіль Тэлясфоравіч Каплінскі, які нарадзіўся 2 траўня 1839 года каля Докшыц у сям’і дробнага чыноўніка (на жаль, дакладнае месца яго нараджэння невядомае). Ён удзельнічаў у працы афіцэрскай рэвалюцыйнай арганізацыі ў Пецярбурзе, кіраваў рэвалюцыйным гуртком у адным са стралковым батальёнаў, быў адным са стваральнікаў Камітэта рускіх афіцэраў у Польшчы. Распаўсюджваў сярод салдатаў пракламацыі “Вялікарус” і выданні Герцэна. У чэрвені 1862 года, пасля выкрыцця, быў асуджаны на 6 гадоў катаргі, але прабыў у Сібіры каля 20 гадоў. 

Насельніцтва Докшыц.

У 1786 годзе ў правабярэжнай частцы Докшыц пражывалі 411 чалавек. У 1795 годзе ў Докшыцах жыло ўжо 500 чалавек. З-за перасялення яўрэяў праз пяць гадоў насельніцтва абодвух частак Докшыц стала складаць 1118 чалавек. Падчас падзеяў 1812 года загінула шмат жыхароў, з чым звязана часовае памяншэнне кольскасці насельніцтва. У 1821 годзе ў правабярэжнай частцы Докшыц было 180 двароў. У 1825 годзе насельніцтва складала 898 чалавек – 436 мужчын і 462 жанчыны. Напачатку 1830-х гадоў да Докшыц далучана Докшыцкая Слабада. Да 1833 года колькасць насельніцтва правабярэжнай часткі горада ўзрасла да 891 чалавека, у 1835 годзе было ўжо 916 чалавек, з якіх 686 – яўрэі, і 196 двароў. У 1851 годзе колькасць насельніцтва горада склала ўжо 1624 чалавекі. У 1860 годзе ў Докшыцах (без Слабады) пражывалі 1384 жыхары (622 мужчыны і 722 жанчыны): 309 праваслаўных, 225 католікаў, 790 іўдзеяў. Праз пяць гадоў, у 1865 годзе, колькасць насельніцтва (са Слабадой) склала ўжо 1836 чалавек (895 мужчын і 971 жанчына): 635 праваслаўных, 521 католік, 680 іўдзеяў. Сярод гараджан было 5 дваран і чыноўнікаў, 15 прадстаўнікоў духавенства, 16 купцоў, 5 цэхавых, 1770 мяшчан, 30 ваенных. У горадзе меліся медаварны і вінакурны заводы. Сярод рамеснікаў у 1865 годзе было 66 майстроў, рабочых і вучняў, 6 краўцоў, хлебнікаў, 2 булачнікі, 2 мяснікі, 9 шаўцоў, 2 шапачнікі, ткач, 6 печнікоў, 2 камінары, 3 сталяры, 3 цесляры, 2 бондары, 2 слесары, 4 кавалі, меднік, жасцяншчык, 2 фарбавальшчыкі, 5 шкляроў, 2 гадзіннікавыя майстры, 3 рамізнікі, канавал. З 354 дамоў 2 былі мураваныя (казённы і прыватны), 2 казённыя дамы былі драўляныя. Існавалі дзве праваслаўныя царква (Яна Багаслова і Кузьма-Дзям’янская, капліца на праваслаўных могілках (у Вецяры), каталіцкая капліца Святога Міхала на могілках, сінагога, 4 яўрэйскія малітоўныя дамы. 

Докшыцы ў 1860-х гадах

У 1861 годзе, з адменай прыгоннага права, Докшыцы сталі цэнтрам воласці, найбольшымі паселішчамі якой былі ў другой палове 19 стагоддзя Таргуны (34 двары), Восава (22 двары), Вецяра (21 двор), Казённае Гняздзілава (20 двароў), Слабада (16 двароў), Малажаны (16 двароў),  Галубічы, Іванаўшчына, Зашчэсле, Ліпаўкі. Сіламі сялян з навакольных вёсак быў узведзены будынак праўлення воласці пры вуліцы Полацкай (Горкага). Усяго ў воласць, паводле “Слоўніка геаграфічнага”, уваходзілі 102 паселішчы і 1629 сялянаў мужчынскага полу. Існавалі наступныя сельскія абшчыны: Вецяра, Іванаўшчына, Дубавое, Ліпаўкі.
Цікава, што маёнтак Докшыцы Мікульскіх, што знаходзіўся на левым беразе Бярэзіны, адносіўся да Порплішчанскай воласці Вілейскага павета Віленскай губерні. У Порплішчанскай воласці існавалі сельскія абшчыны Докшыцы-Падомхі (вёскі Падомхі, Барсукі) Докшыцы - Барсукі (вёскі Падомхі, Барсукі, Азарцы, Карпаўка). Дарэчы, немагчыма было патрапіць у вёскі Слабада, Ліпаўкі, Зашчэсле, Галубічы Докшыцкай воласці, не праехаўшы праз тэрыторыю Віленскай губерні, па тэрыторыі якой каля дзесятка кіламетраў праходзіла галубіцкая дарога. 
У 1868 годзе з Докшыцкай воласці здадзена 7 рэкрутаў у царскае войска. Сабрана таксама 250 руб 60,75 капеек на патрэбы войска. З кожнага чалавека збіралася па 16, 75 капейкі. У народным вучылішчы, заснаваным у 1863 годзе, у 1865 годзе навучаліся 40 хлопчыкаў і 5 дзяўчынак. Сярэдні гадавы прыбытак Докшыц быў вызначыны ў 518 руб 90 кап, расход - 512 руб 28 кап. 

У 1868 годзе пачалася падрыхтоўка да правядзення гарадской рэформы. Таму па ўсіх гарадах былі сабраныя звесткі аб гісторыі, насельніцтве, фінансах і г. д. Вось што напісалі тагачасныя чыноўнікі аб Докшыцах:

“ З якога часу існуе горад Докшыцы, пэўных звестак няма, але са старадўніх дакументаў, што знаходзяцца ў архіве гарадской думы, бачна, што Докшыцы існавалі ўжо ў 16 стагоддзі і належалі памешчыкам Кішкам.” 

“Жыхароў у Докшыцах налічваецца 1613 душ, мужчын - 801 і жанчын - 812 душ, па веравызнанню: праваслаўных - 310, католікаў - 241, магаметан - 12, яўрэяў - 1050, па роду заняткаў: гандлем і промысламі займаюцца 785 душ, рамёствамі - 62 душы, выключна земляробствам - 474 душы, і, нарэшце, службаю і іншымі заняткамі - 92 душы.”

“дамоў драўляных - 266, каменных - 1, каменная царква, драўляны касцёл, 4 яўрэйскія малітоўныя дамы, 22 драўляныя лаўкі, 17 шынкоў, 2 бровары, 1 піваварня і 1 паравы млын.”

“Кірмашы ў Докшыцах адбываюцца штотыднёва ў аўторак, на масленым тыдні і 15 жніўня, на якіх пераважна прадаюцца азімы і яравы хлеб, лён, ільняное семя, рагатая жывёла, коні, чырвоны тавар і інш., наогул, гандлёвы абарот  у заштатным горадзе Докшыцы дасягае 20 тыс. рублёў за год.”

“ У горадзе Докшыцы знаходзяцца: Гарадская дума, на ўтрыманне якой штогод прызначаецца з гарадскіх даходаў 733 рублі 39 капеек, Станавая кватэра, пад памяшканне якой на наём дома адпускаецца з казны 60 рублёў у год, на жалаванне Станавому Прыставу і на канцылярскія выдаткі асігнуецца 888 рублёў, Паштовая Станцыя, на ўтрыманне якой адпускаецца з казны 1384 рублі ў год, а таксама на жалаванне Дазорнаму 154 рублі 08 капеек і на канцылярскія выдаткі 28 рублёў 57 капеек, штатнае Народнае Вучылішча, пабудаванае сялянамі Докшыцкай воласці, якое ўтрымліваецца імі належным чынам, настаўніку адпускаецца з казны па 150 рублёў у год, нарэшце, Валасное Праўленне, пабудаванае сялянамі гаспадарчым спосабам, на жалаванне Старшыні, пісарам і іншым службовым асобам сяляне ўносяць адпаведна раскладцы 373 рублі ў год.”

У сярэдзіне 1870-х гадоў адбыліся змены ў сістэме гарадскога кіравання. У адпаведнасці з “Палажэннем аб распаўсюджанні гарадской рэформы 1870 года на Заходнія губерні” у дробных гарадах скасоўваліся магістраты, а замест іх уводзіліся гарадскія ўпраўленні. У іх кампетэнцыю ўваходзілі пытанні горадабудаўніцтва, добраўпарадкавання вуліц, збору падаткаў. Упраўленне складалася з гарадскога старасты і двух памочнікаў, якія выбіраліся з купецкага і мяшчанскага саслоўяў. У настаўніка гісторыі СШ №1 Дзмітрыя Грабоўскага захаваўся дакумент гэтага ўпраўлення ад 31 ліпеня 1892 года, у якім гаварылася аб прызначэнні гараджаніна Мікалая Рагулькі сябрам санітарнай камісіі па нагляду за парадкам на вуліцы Барысаўскай і Гуменнай лініі. Дзейнічала таксама і Гарадская Дума. 

Гандаль

З даўніх часоў у Докшыцах існавалі два рынкі - у Докшыцкай Слабадзе і на галоўнай местачковай плошчы. У 1825 годзе ў Докшыцах існавалі 1 лаўка і 9 піцейных дамоў. У 1826 годзе, як ужо напісана вышэй, згадваюцца тры крамы, што належалі купцу Давіду Хацкелевічу Шапіру. Існавалі таксама часовыя крамы, якія гандлявалі прамысловымі і сельскагаспадарчымі таварамі. У 1833 годзе было ўжо 11 часовых крамаў. У 1842 годзе ў Докшыцах было 5 шынак. У 1861 годзе ў Докшыцах налічвалася 17 шынак і 22 часовыя драўляныя крамы. У 1865 годзе ў Докшыцах было ўжо 23 крамы, з якіх 5 належалі царкве, астатнія - прыватным асобам. Для гандлевых патрэб горад меў уласныя эталонныя вагі, якія аддаваліся на водкуп жадаючым пры ўмове захоўваць апошнія “у цэласці і ў Думу ў выпадку праверкі вагаў і мер, а таксама і для іншых нагод беспярэчна прадстаўляць”. Значнае месца ў эканоміцы горада займалі гарадскія кірмашы. Яны праводзіліся штотыднева па аўторках, больш прадстаўнічыя - на масленічным тыдні і 15 жніўня, на якіх пераважна прадаваліся азімы і яравы хлеб, лён, ільняное семя, жывёла і інш. Гандлёвы абарот у Докшыцах напрыканцы 1860-х гадоў дасягаў 20 тысяч рублёў у год.

Прамысловасць

Суконная фабрыка

Суконная фабрыка ў Докшыцах належала яўрэю, купцу 3-й гільдыі Давіду Хацкелевічу Шапіру. Яна была заснаваная не пазней за 1825 год. У 1828 годзе на ёй выраблена 1500 аршынаў сукна. 

З ведамасці суконнай фабрыкі купца 3-й гільдыі Давіда Шапіры ў заштатным г. Докшыцы Барысаўскага павета за 1833 г.

Станов к фабрике состоит -2. Выделывается сукна сорту простого серого аршин 2400 на каждой машине по 1 р 60 к на ассигнации.

В 1832 г. Собрано 2400 на сумму 3840. В 1832 г. Продано 2400 на сумму 3840 …В 1832г. Собрано количество на сумму 2000 на сумму 4000. В 1832 г. Продано 2000 на сумму 4000. 

Итого: счет станов - 2.13.1832 г. Собрано количество изделий 4400 на сумму 7480, в 1832 г. Продано количество изделий 4400 на сумму 7480.

Особые сведения. 1) Сия фабрика употребляет материалы: вообще покупает у разных помещиков и по местечкам на торгах. Сбыт изделий по своей губернии. 2) Сукно в фабрике в течении прошлого 1832 г. Выделывалось лучшее ниже прошлых лет. 3) Особых изобретений никаких не делано. Фабрика занимает в длину 39 арщин и в ширину 17. Построена с материалу деревянного, из бревен тесаных на каменном фундаменте. 

О мастеровых. На фабрике имеются следующие инструменты. Скрубарка или машина  - 1. Щеток чистильных - 4 пары. Коловротов с железными прутьями - 16. Развивальных (коловротов) -2. Сновальня с шестнадцатью штырями - 1. Станов - 2, на коих выделывается сукно. Постригальные ножницы весом 1 пуд. Матрас или стол 1, на котором постилается сукно. Котёл медный, в коем красится сукно, весом в 7 пуд - 1. Рамы в двойном числе с железными крючками для распространения и сушения сукна - 1. прас с большим шрубом - 1, при котором находятся 4 бляхи  и 6 штаб железных, а также тантуров из клееных бумаг - 100 штук, при них мастеровых 7 человек рабочих из мещан Докшиц, христиан и евреев, вольно наёмных. 

Млыны

Млын у Докшыцах існаваў, мабыць, з вельмі даўніх часоў. У 1797 годзе згадваецца, што тут быў ветраны млын. Ветракі былі ў многіх вёсках, але з распаўсюджаннем паравых млыноў у 1920-я гады значная частка іх была разабраная. Акрамя таго, на плане Докшыц 1795 года паказаны нейкі невялікі вадаём на Бярэзіне, што з’яўляецца ўскосным сведчаннем існавання тут вадзянога млына. Вядома, што 7 - 9 ліпеня 1812 года французы спалілі ў Докшыцах млын. Паравы млын згадваецца ў 1868 годзе. 
У 1887 ў Докшыцах быў вадзяны млын, вытворчая магутнасць якога складала 2200 пудоў мукі за месяц. Ён належаў памешчыку Лаўрову і знаходзіўся прыкладна насупраць пачатку вуліцы Ветранай (Гайдара). У 1905 годзе мясцовыя жыхары перашкаджалі яму рамантаваць дамбу на запрудзе, бо з-за яе затапляліся вадой іх сенакосы. Па непацверджаных звестках, млын быў разбураны вадой падчас адной з паводак. У часы Другой Рэчы Паспалітай вадзяны млын ужо не існаваў.

У 1890 годзе атрымаў афіцыйны статус дзяржаўнага прадпрыемства паравы млын, які знаходзіўся на месцы сённяшняга хлебазавода. Яго гадавыя вытворчыя паказчыкі перывышалі 30 тысяч пудоў мукі. 9 траўня 1893 года драўляны будынак млына згарэў. Драўляны паравы млын пазначаны на карце 1916 года на месцы сённяшняга хлебазавода. Ён напачатку быў ва ўласнасці Шэймана, пасля прададзены Мікульскаму. Калі адбыўся продаж, невядома. У 1921 годзе паравы тартак (лесапілка) згадваецца ва ўласнасці Мікульскага. Быў гэта той самы тартак з млынам ці іншы, сказаць пакуль што немагчыма.  Яго каменны будынак і сёння ў змененым выглядзе выкарыстоўваецца як адно з памяшканняў хлебазавода. У часы Другой Рэчы Паспалітай у Докшыцах існавалі тры паравыя млыны з лесапілкамі.

Піваварня

У Докшыцах яшчэ ў сярэдзіне 19 стагоддзя была заснаваная піваварня, якая належала яўрэю Гордану. Яна размяшчалася ў цэнтры горада пры вуліцы Полацкай (Горкага), каля месца, дзе сёння знаходзіцца аддзел архітэктуры. Упершыню піваварня згадваецца ў 1868 годзе. У 1885 годзе на ёй працаваў адзін наёмны рабочы, прадпрыемства прынесла ўладальніку 334 рублі прыбытку. У 1883 “піваварны завод” быў нарэшце афіцыйна зарэгістраваны. Працавала піваварня ў сярэднім каля 30 дзён у год. На закупку паліва штогод ішло каля 150 рублёў, а кошт піва, якое выраблялася, складаў каля 2 000 рублёў. (Дарэчы, вядро піва ў Докшыцах напрыканцы 19 стагоддзя каштавала 1 рубель 80 капеек). Наёмных рабочых на той час было ўжо два. У 1890 годзе піваварня згарэла. У тым жа годзе яна была адбудаваная. Цікава, што прашэнне аб дазволе адбудаваць піваварню было пададзена ў будаўнічае ўпраўленне Мінскага губернскага праўлення толькі праз тры гады - у 1893 годзе. Прадпрыемства, тым не менш, было перарэгістравана, хоць у дакументах было адзначана, што піваварня “уяўляе для горада штохвілінную небяспеку ў пажарных адносінах”. Піваварня існавала да Другой Сусветнай вайны, калі была спалена жалезнякоўцамі.

Бровары

У заходніх губернях не была ўведзена дзяржаўная манаполія на выраб і продаж гарэлкі. Таму ў 19 стагоддзі ў многіх буйных маёнтках працавалі бровары. Былі два бровары і ў Докшыцах. У 1825 годзе тут згадваюцца тры заводы, сярод якіх, адзін ці два. па ўсёй верагоднасці, былі якраз броварамі. У 1865 годзе згадываецца “вінакурны завод” у Докшыцах. У 1868 годзе ўпамінаюцца два бровары і гэта з’яўляецца апошняй згадкай аб іх. На жаль, пакуль што нельга сказаць нічога ні пра месца іх размяшчэння, ні пра тое, каму яны належалі. Па ўспамінах старажылаў, пэўны час бровар існаваў у маёнтку Мікульскага. 

Бойня

У 1870-я  гады праектавалася яе пабудова на сродкі з дзяржаўнага бюджэту. Аднак па невядомых прычынах праект быў адхілены. Пазней бойня ўсё ж з’явілася пры дарозе на Даўгінава каля Загараняў.
Мылаварня

Яшчэ адзін нерэалізаваны праект - пабудова мылаварні з вытворчай магутнасцю 110 пудоў мыла ў месяц. Заява аб дазволе яе пабудовы была пададзена ў чэрвені 1901 года ў Мінскае губернскае праўленне докшыцкім мяшчанінам Файвелем Мідлінам. Для зацвярджэння прашэння запатрабавалі прадаставіць падрабязны план забудовы і “пасведчанне паліцэйскага ўпраўлення аб адсутнасці перашкод да пабудовы завода”. У снежні 1902 года адносна справы з пабудовай мылаварні была вынесена рэзалюцыя: “З-за непадачы чарцяжоў дадзеную справу лічыць спыненай”. У часы Другой Рэчы Паспалітай мылаварня ў Докшыцах усё ж з’явілася. 

Медаварны завод

Згадваецца толькі ў 1865 годзе. У 1868 годзе звестак пра яго няма. Верагодна, гэта было дробнае прадпрыемства, якое праіснавала зусім нядоўга.

Наогул, Докшыцы былі на адным з апошніх месцаў у Мінскай губерні па ўзроўні развіцця прамысловасці. Прырост прамысловай вытворчасці ішоў надзвычай марудна. Зрэшты, і напачатку ХХІ стагоддзя Докшыцы не вылучаюцца сваёй прамысловасцю.

Кошты на Докшыцкім кірмашы напрыканцы 19 стагоддзя

З дакументаў можна даведацца кошты розных тавараў на Докшыцкім кірмашы напрыканцы 19 стагоддзя. Яны былі наступнымі:

Конь  - ад 8 да 30 руб

Карова - ад 7 да 15 руб

Авечка звычайная - ад 1,5 руб да 2, 5 руб

Авечка танкарунная - ад 3, 33 руб. 

Свіння - ад 2 руб да 4 руб

Пуд жытняй мукі - 9 рублёў, 

Пуд пшанічнай мукі - 10 руб

Фунт солі - 1 руб

Масла слівачнае - пуд 8 руб

Масла канаплянае - пуд 1 руб 60 кап.

Масла льняное - пуд 8 руб

Ялавічына 1-га гатунку - (пуд) - 7,5 руб

Ялавічына 2-га гатунку - (пуд) - 6,60 руб, 

Сала свіное (пуд) - 4 руб 70 кап,

Цыбуля рэпчатая (фунт) - 5 кап

Мёд (фунт) - 18 кап

Рыба свежая  (фунт) - 8 кап

Віно (вядро) - 4, 40 руб

Піва (вядро) - 1,80 руб.

Таварыствы 

У 1880-90-я гады ў Докшыцах з’явіліся першыя таварыствы. У 1882 годзе губернскім праўленнем разглядалася хадатайніцтва жыхароў горада, якое паступіла на імя міністра фінансаў “аб дазволе ім на заснаванне пазыка-ашчаднага таварыства”. Захаваліся асобныя палажэнні Статута арганізацыі, якія датычыліся абмежаванняў для ўдзелу ў справах таварыства яўрэяў: “2/3 членаў праўлення і савета павінны быць хрысціянамі, старшынёй агульнага схода, праўлення і савета, а таксама папячыцелем таварыства могуць быць толькі хрысціяне”. Азначаная арганізацыя дзейнічала ў Докшыцах і ў пачатку ХХ ст.

У канцы 1890-х гадоў было заснавана пажарнае таварыства. Пажары ў той час не раз спусташалі населеныя пункты. Так, у Докшыцах 9 мая 1890 года згарэла значная частка жылых пабудоў і піваварня, а 9 мая 1893 года - паравы млын і дзве хаты. Заснаванае таварыства мела на ўзбраенні ў 1904 годзе 6 насосаў і 16 пажарных бочак. 

Ахова здароўя

На вельмі нізкім узроўні была арганізацыя аховы здароўя. Між тым, у 19 стагоддзі адзначаліся ўспышкі эпідэмій халеры, дызентэрыі, брушнога тыфу. З тых часоў на прыдарожнай каплічцы ў Валасатцы захаваўся надпіс “Змілуйся над намі, Пане. Ад трагічнай нечаканай смерці і гневу Твайго захавай нас. Ратуй [ад] хваробы халеры. 1848 г”.Да 1896 года ва ўсім Барысаўскі павеце не існавала ніводнага прыёмнага пакою ці бальніцы. У 1904 годзе ў Докшыцах ўжо была аптэка і дзве аптэкарскія крамы; вольнапрактыкуючы ўрач Саламон Пішчык, 2 акушэркі, 3 фельчары. У 1911 годзе нарэшце была адкрыта бальніца на 6 ложкаў. У часы Другой Рэчы Паспалітай бальніцы тут не было, дзейнічала толькі амбулаторыя, а бальніца зноў адчынілася толькі пры савецкай уладзе.
Докшыцкае народнае вучылішча

Докшыцкае народнае вучылішча было створана ў 1863 годзе, паводле іншых звестак - у 1860 годзе. Першым настаўнікам быў праваслаўны святар Канстанцін Рафаілавіч Тамаровіч, які навучаў 43 хлопчыкаў і 4 дзяўчынак. За гэта ён атрымліваў 150 руб. з казны і 87 руб. 56 кап. з грамадскага капіталу. У 1876 годзе нарэшце, быў узведзены будынак вучылішча, а да гэтага памяшканні для яго арандаваліся. Навучальная ўстанова ўтрымлівалася за кошт дзяржаўнай казны і мясцовай абшчыны. Паводле царкоўных дакументаў, толькі 5 працэнтаў прыхаджанаў царквы былі на той час пісьменнымі. Па звестках за 1886/87 навучальны год, для вучылішча з казны было выдаткавана 175 рублёў, ад мясцовай абшчыны - 130 рублёў. Было 60 навучэнцаў, з якіх 59 хлопчыкаў і адна дзяўчынка. Настаўнікам быў А. А. Красоўскі, выпускнік Нясвіжскай настаўніцкай семінарыі, Закон Божы праваслаўнага абраду выкладаў мясцовы святар Лука Антонавіч Багданоўскі. Напачатку 20 стагоддзя было 80 навучэнцаў, з якіх 5 дзяўчынак. Настаўніцай была Алімпіяда Антонаўна Прынеўская, выпускніца Мінскага жаночага вучылішча, якая атрымлівала жалаванне 165 рублёў. 

Паводле “Памятнай кніжкі Віленскай навучальнай акругі” за 1905 год, на вучылішча штогод з казны адпускалася 2065 рублёў, з гарадскога грамадскага капіталу - 200 рублёў, і са спецыяльных сродкаў вучылішча - 435 рублёў. Усяго на вучылішча расходвалася 2700 рублёў. У ім было 156 навучэнцаў, плата за навучанне складала 8 рублёў у год. Загадчыкам вучылішча быў Іван Людвігавіч Міхалковіч, які скончыў курс Віленскага настаўніцкага інстытута, быў узнагароджаны ордэнам Станіслава 3-й ступені і сярэбраным медалём у памяць Аляксандра ІІІ. Ад яго вучылішча прыняў тытулярны саветнік Антон Рыгоравіч Юрэвіч, выпускнік Віленскага настаўніцкага інстытута, які лічыўся на службе з 1.7.1903 года і выкладаў геаграфію ва ўсіх класах, а таксама фізіку, арыфметыку і алгебру ў 4 класе. Яго заробак складаў 150 рублёў. 

У 1909/10 навучальным годзе ў вучылішчы на штатных пасадах працавалі настаўнікі Уладзімір Мікалаевіч Ількевіч (на службе і пасадзе з 1.8. 1908, выкладаў рускую мову ў 3 і 4 класах, геаметрыю ва ўсіх класах, спевы і гімнастыку), Даніла Іванавіч Чаркаскі (скончыў курс Міргарадскай мастацка-прамысловай школы, на службе з 1.9. 1909 г., выкладаў чарчэнне, маляванне, чыстапісанне ва ўсіх класах), Капіталіна Лукінічна Дзявочая (дзявоцкае прозвішча Сіняўская, скончыла курс Маскоўскага сіроцкага інстытута, выкладала нямецкую мову). Выконваючы пасаду настаўніка Аляксей Данілавіч Дзянкевіч, які скончыў курс Нясвіжскай настаўніцкай семінарыі (на службе з 1.9. 1903), выкладаў прыродазнаўства ва ўсіх класах, арыфметыку ў 3-м класе і рускую мову ў 1-м класе. 

Часова выконвала пасаду штатнага настаўніка па найму Лідзія Сяргееўна Гневышава, якая скончыла курс Віленскай жаночай гімназіі (на службе з 1.8. 1909). Яна выкладала гісторыю і французскую мову ў 4-м класе, рускую мову ў 2-м класе, прыродазнаўства ў 1-м класе. За выкладанне французскай мовы атрымлівала 200 руб. у год. 

Выкладчыкам Закону Божага праваслаўнага абраду быў святар Мікалай Пляшчынскі, каталіцкага - ксёндз Ігнацый Радзівіл. Са студзеня 1910 года ўведзена вывучэнне нямецкай і французскай моў. У вучылішчы заставалася вакантнай пасада ўрача. Была заключана дамова аб заняцці гэтай пасады вольнапрактыкуючым докшыцкім урачом Саламонам Пішчыкам. Настаўнікам выплочвалі жалаванне - 350 руб, сталовыя - 190 руб, кватэрныя - 75 руб і дадатковыя, сума якіх была розная, але звычайна перавышала 100 рублёў. 

У 1910 годзе выпускныя іспыты ў вучылішчы здаваў 21 навучэнец. Чатыры з іх атрымалі пасведчанне аб заканчэнні з адзнакай. Вучылішчу было нададзена права атэставаць навучэнаў на званне пачатковага настаўніка.  У 1910 годзе А. Р. Юрэвіч звярнуўся да губернскага начальства з просьбай прызначыць ганаровым наглядчыкам, апекуном Докшыцкага вучылішча ўладальніка маёнтак Ліпск К. Сіпайлу. Гэты чалавек падараваў вучылішчу 965 рублёў, купіў “прыборы для вокнаў” на 200 рублёў, набыў кафлю на 2 печы. У 1910 годзе ўведзена сумеснае навучанне хлопчыкаў і дзяўчынак. У 1913 годзе да 300-годдзя царскай дынастыі Раманавых навучальная ўстанова стала называцца “Докшыцкім вышэйшым гарадскім раманаўскім вучылішчам”. З 17.4.1915 года настаўнікам-інспектарам стаў Павел Восіпавіч Рудзінскі. 

У 1905 годзе ў вучылішчы 156 чалавек. Новы будынак вучылішча быў разлічаны на 200 месцаў. Па звестках на 1890/91 навучальны год, у Докшыцкай парафіі была яшчэ школа граматы ў в. Таргуны, адчыненая ў 1884 годзе, дзе вучыліся 23 хлопчыкі.

Батлейка Патупчыка

У Докшыцах жыў вядомы на ўвесь Барысаўскі павет батлейшчык Патупчык па мянушцы Клезмер. Ён выступаў са сваім лялечным тэатрам-“батлейкай” у Докшыцах. Яго батлейка карысталася вялікай славай у народзе. Патупчык быў вельмі таленавітым акцёрам-самародкам. Лялечнік, імітатар і музыкант, ён з жонкай і сынам жыў выключна на сродкі сваёй любімай працы, не маючы іншых заробкаў. З маёмасці ён меў толькі невялікую хатку на ўскраіне горада ды агарод. Лялечнік не карыстаўся павагай мясцовага і навакольнага духавенства. Вельмі часта ён трапляў у няміласць мясцовага свяшчэнніка і прыстава, але забараніць прадстаўленне ўлады не адважваліся, бо пабойваліся народу. Акрамя паказаў на кірмашах і святах, Патупчык абслугоўваў вяселлі і вечарынкі.
 “Гутарка ў карчме, спісаная Кандрасём з-пад Докшыц.”
Напрыканцы 19 стагоддзя з’явіўся літаратурны твор з такой назвай. У ім уздымаліся праблемы цяжкага становішча сялянства, крытыкавалася царская палітыка. Шкада, немагчыма пакуль што вызначыць аўтарства гэтага твора. Ён падпісаны “Кандрась з-пад Докшыц, 1881 год, ліпца 20 д. Людвінаў.” Аднак, калі звярнуць увагу на змест, то выходзіць, што твор напісаны не раней за 1883 год, калі адбывалася каранацыя Аляксандра Трэцяга. Што датычыцца месца напісання – “Людвінаў”, то варта сказаць, што у наваколлі Докшыц ёсць два паселішчы з такой назвай – фальварак Людвінова каля вёскі Свіное і маёнтак Людвінова ў Вітуніцкай воласці. Твор гэты даволі вялікі, таму прывядзём тут толькі ўрывак з яго:
“Толькі цар, калі з німі прашчаўся,

То з такой мовай к нім атазваўся:

“Я чуў, паміж вамі гавораць, 

Што зямлі будуць дадаваць,

Так вы не верце нікому, 

І, вярнуўшыся дадому, 

То кажыце вашым усім, 

Што няма к гэтаму прычын, 

Каб зямлёй болей надзяляць, 

А трэба лепей працаваць 

На той, што бацька мой надзяліў

І панам за тое заплаціў, 

Не веруць людзям, што іншае кажуць, 

А рабіць, што маршалкі прыкажуць.

Мне аб гэтым старшына гаварыў
Той, што ў цара на абедзе быў.”
Перапіс насельніцтва 1897 года

Асабліва поўнае ўражанне аб колькасным складзе насельніцтва напрыканцы ХІХ ст. дае першы ўсеагульны перапіс насельніцтва Расійскай імперыі 1897 года. У Докшыцах на той час налічваліся 3642 жыхары, з якіх 2278 мелі мясцовае паходжанне. З агульнай колькасці гараджан па саслоўнай прыналежнасці 119 чалавек належылі да ліку радавітых дваран, 6 - да духавенства, 30 - да купцоў, 3124 - да мяшчан, 337 - да сялян, 14 - да замежных падданых. Моўнае размежаванне насельніцтва характэрызавалася тым, што назвалі роднай рускую, беларускую і ўкраінскую мовы - 765 чалавек, яўрэйскую - 2765, польскую - 27, татарскую - 53 і нямецкую - 1 чалавек. Па веравызванню вылучаліся наступныя групы гараджан: іудзеі - 75,8%, праваслаўныя - 12%, католікі - 9,9%, магаметане - 2%, пратэстанты - 0,1%, стараверы - 0,02%. Паводле перапісу, насельніцтва Докшыцкай воласці складала 7288 чалавек (3819 мужчын і 3469 жанчын). Дарэчы, за дапамогу ў правядзенні перапісу насельніцтва праваслаўны святар Мікалай Пляшчынскі атрымаў медаль.

Прыпісная царква Яна Багаслова

Драўляная царква Яна Багаслова была ўзведзена ў 1863 годзе на могілках пры вуліцы Даўгінаўскай з матэрыялу колішняй Кузьма-Дзям’янаўскай царквы. У ёй быў адзін прастол. Царква лічылася прыпісной пры Кузьма-Дзям’янаўскай царкве. У 1889 годзе з-за трухлявасці будынка было забаронена богаслужэнне. Праз некалькі гадоў царква была адбудавана і 12 кастрычніка 1897 года асвечана. Пакуль будавалася Свята-Пакроўская царква, ў ёй адбываліся ўсе набажэнствы. У 1906 годзе гэтая царква была перанесена на Полацкую вуліцу, на месца, дзе спрадвеку стаяў праваслаўны храм, і дзейнічала да пачатку 60-х гадоў. Зараз у яе будынку, выгляд якога зменены, размяшчаецца адно з памяшканняў Дома рамёстваў. У 2002 годзе пры рамонце будынка знойдзены некалькі фрагментаў роспісу сценаў колішняга храма, якія не былі знішчаны і захаваліся да сённяшняга дня.

Зямельныя ўладанні праваслаўнай царквы.

Напрыканцы 18 стагоддзя ў Докшыцах былі дзве ўніяцкія царквы. У 1795 годзе адной з іх належалі ў Докшыцах 11 душ мужчынскага і 4 жаночага полу, другой – па 4 душы мужчынскага і жаночага полу. Шкада, у дакументах не сказана, якой з цэркваў колькі душ належалі. Таксама адной з уніяцкіх цэркваў належала вёска Антоны – 6 душ мужчынскага і 8 жаночага полу. Пазней, па ўсёй верагоднасці, гэтыя ўладанні былі канфіскаваныя. 
Царкве  належала 51 дзесяціна зямлі. Частку яе складалі нязручныя зараснікі каля в. Нябышына. Апроч гэтага, царкве  належалі фальварак Чабаданы, (на поўдзень ад в. Пасекі), і сядзібы, якія прыносілі даходы 388 рублёў 14 капеек і 25 рублёў штогод на карысць прычта. Фальварак Чабаданы (150 дзесяцін) стаў належаць царкве ў 1884 годзе паводле завяшчання Тытулярнага саветніка Міхаіла Серабракова, а ў 1920-я гады быў забраны польскімі ўладамі і па звестках за 1929 год належаў дзяржаве. Уся зямля задавалася напрыканцы 19 стагоддзя ў арэнду Дамінеўскаму і Маслоўскаму.

У 1921 годзе, паводле апісання маёнткаў, якое захоўваецца ў занальным архіве г. Маладзечна, землі фальварка апрацоўваў запашнік Ігнат Міхневіч. Да фальварка адносіліся: 23 гектары ворнай зямлі, 10 гектараў лугу ІІІ катэгорыі, 111 гектараў лесу, 2 гектары займала сядзіба. У 1914 годзе было 3 кані, а пасля вайсковых рэквізіцый 1915-20 гг. застаўся 1 конь. У 1921 годзе ў маёнтку былі наступныя пабудовы: жылы дом 12 на 8 метраў, абора 28 на 6 метраў, дзве стадолы 15 на 6 метраў і адна пабудова 4 на 4 метры. Напачатку 1920-х гадоў маёнтак забралі польскія ўлады.

Свята-Пакроўская царква

Напачатку 20 стагоддзя Докшыцы нарэшце атрымалі мураваную царкву. 2 жніўня 1900 года, як сведчыць царкоўны летапіс, “совершена закладка новой каменной церкви на средства казны во имя Покрова Пресвятой Богородицы, на подаренном городом плацы, против домов Ткаченко, и в том же году выложен фундамент”. На будоўлю з казны была адпушчана сума 12 710 рублёў 95 капеек і ў  1903 годзе пабудова новай царквы была скончана. 28 верасня (па старому стылю) адбылося асвячэнне храма благачынным Мікалаем Пляшчынскім пры ўдзеле свяшчэннікаў з іншых парафій. Агароджу з двух бакоў вуліц Мікалаеўскай і Аляксандраўскай (сённяшніх Ленінскай і Піянерскай) паставілі за сродкі прыхаджан (каля 1000 рублёў). У гэтым жа годзе адкрыліся сучасныя гарадскія могілкі (пры аб’язной дарозе).

Царква ўяўляе сабой кананічны тып праваслаўнага храма, збудаваны ў псеўдарускім стылі (так званую “мураўёўку”) са званіцай, бабінцамі, кубападобным асноўным аб’ёмам і прамавугольнай апсідай. У прасторавай кампазіцыі дамінуе матравая званіца (васьмярык на чацверыку). Пластыка-каларыстычнае вырашэнне фасадаў пабудавана на кантрасце бутавай муроўкі з белай тынкоўкай дэталей архітэктурнага дэкору (какошнікі, арнаментальныя паясы, цыбулепадобныя галоўкі). 

У 1914 годзе царкву наведаў Яго Праасвяшчэнства епіскап Мінскі i Тураўскі Стэфан Кульчыцкі, якога разам са світай сустракалі вельмі пышна. Акрамя Докшыц, Уладыка наведаў храмы ў Слабадзе i Паўночным Гнязділаве. У 1916 годзе расійскія ўлады, баючыся магчымага наступленння немцаў, знялі з царкоўнай званіцы 4 званы, адзін з якіх важыў 20 пудоў, і адправілі іх на захаванне ў Барысаў. 

ІІІ. Страшны час

Час ішоў. У імперыі наспяваў крызіс, які стаўся прычынай рэвалюцыі 1905-07 гг. Але хутка народ чакалі новыя выпрабаванні ў выглядзе войнаў. За пяць гадоў, з 1915 да 1920 года, праз Докшыччыну праходзілі войскі царскай арміі, немцаў, бальшавікоў, палякаў, адбываліся баі. Ад гэтага цярпела мясцовае насельніцтва, якое да 1920 года было даведзена да галечы. 
Рэвалюцыя 1905 года.

У 1905 годзе па ўсёй Расійскай імперыі пракаціліся рэвалюцыйныя падзеі. Яны дасягнулі і Докшыччыны. Ва ўрочышчы Свістаполле рэвалюцыйна настроеныя гараджане збіраліся на маёўкі. Распаўсюджвалася нелегальная літаратура. Адным з актывістаў антыцарскай дзейнасці быў Лука Кустоўскі, які ўжо ў часы Другой Рэчы Паспалітай сядзеў у Лукішках. Савецкая ўлада пазней “аддзячыла” яму за падпольную дзейнасць ГУЛАГам. У вёсках пратэсты выражаліся пераважна ў высечках памешчыцкіх лясоў, што было звязана з чуткамі пра тое, што лясы нібыта перадаваліся ва ўласнасць сялянаў. Высечкі лясоў назіраліся, напрыклад, у Докшыцкай (Замошша, Субатава, Янушэва), і Асаўской валасцях. У в. Дабрунь Вітуніцкай воласці і маёнтку Замошша Докшыцкай воласці адбываліся сутычкі з паліцыяй. У данясенні мінскага губернатара міністру ўнутраных справаў паведамлялася, што жыхары Докшыц перашкаджылі пабудове моста і дамбы каля вадзянога млына, што належаў памешчыку Лаўрову. Гэта было звязана з тым, што пры пабудове дамбы вада павінна была затапляць сенакосы мясцовых жыхароў. У Параф’янаўскай, Порплішчанскай і Ваўкалацкай валасцях сялянскі рух не набыў вялікага распаўсюджання. У канцы лета 1907 года адбылася важная палітычная падзея - у Докшыцах праходзіла нелегальная канферэнцыя  дзеячаў БСГ, на якой прысутнічалі А. і І.  Лучкевічы, А. Уласаў, Ф. Стацкевіч. На канфенрэнцыі было прынята рашэнне аб роспуску партыі, якая пасля гэтага працягвала дзейнічаць нелегальна. У Докшыцах і наваколлі выпісвалі і чыталі “Нашу ніву”, бо ў ёй раз-пораз з’яўляліся допісы з гэтага краю, падпісаныя рознымі псеўданімамі.

Прывядзём тут адзін з допісаў з “Нашай нівы” за 6 студзеня 1907 года:

“Докшыцы, Минской губ. 17 дзекабра (снежня) наш земскі начальник скликаў у воласць шмат папоў и некаторых з мужыкоў, што купили зямлю без банку. Пачыталі тамака мужыкам писульки розных чорнасоценцоў дый пачалі да их надта салодзенька гаварыць. Гаварыли, гаварыли, а скончылася тым, што раили мужыкам выбираць у Думу папоў. Але памеж мужыкоў знайшліся таки  разумные людзи. Каторые и атказалі земскаму ды панам, што нехай папы и ўсе духоўные думаюць аб справах духоўных, аб збавенни душ, а у Думе нима для их ніякой работы. Так земски и ничога и не дабиўся. Были гэтакие сабрання и у других земских.”

Балагое-Сядлецкая чыгунка

У глыбінцы ніхто не думаў, што зноў на нашай зямлі пальецца кроў, але палітыкі ўжо з канца 19 - першых гадоў 20 стагоддзя прадугледжвалі магчымасць вялікай вайны. У 1901 годзе адбыліся перамовы паміж Расіяй і Францыяй, паводле якіх апошняя дала крэдыт на пабудову новай чыгункі, што вяла на захад. Асноўнай мэтай, з якой пракладваўся новы чыгуначны шлях, было магчымае экстранае перамяшчэнне войскаў на захад у выпадку з’яўлення ваеннай пагрозы. Чыгунка пачыналася на станцыі Балагое на лініі Масква - Пецярбург і ішла да польскага горада Седльцэ. У сувязі з надзвычайнай важнасцю чыгунка планавалася на пропуск ад 24 да 48 пар цягнікоў за суткі. Чыгунка будавалася з размахам: яна была двухкалейнай, праз кожныя некалькі кіламетраў стаялі казармы для чыгуначнікаў, а на кожным пераездзе была ўзведзена будка. На перагонах стаялі будкі для блок-пастоў, якія павінны былі працаваць у выпадку пераводу чыгункі на вайсковы рэжым. На тэрыторыі Докшыччыны былі ўзведзены дзве станцыі: Параф’янава і Крулеўшчына (У 1911-12 гг Крулеўшчына была перайменавана ў Сеславіна, а з 1919 зноў звацца Круляўшчызнай). На станцыі Параф’янава былі вялікае паравознае дэпо, якое праіснавала каля дзесятка гадоў і было знішчана ў адной з войнаў, і вадакачка, што падавала ваду на станцыю. Крулеўшчына была невялічкай прамежкавай станцыяй, на якой было некалькі пуцей ды некалькі казармаў. На абодвух станцыях былі ўзведзены мураваныя вакзалы. Чыгунка была ўзведзена ўжо ў 1904-05 гг, аднак афіцыйна рух адкрыты 1 студзеня 1907 года. У далейшым чыгуначны шлях пазітыўна паўплываў на развіццё эканомікі гэтага краю. Аднак ці разумеў хто-небудзь у глыбінцы, што будоўля стратэгічнай чыгункі - гэта прадвеснік новай вайны?
 У апошнія гады знаходжання Докшыччыны ў складзе Расійскай імперыі пачала разгортвацца сталыпінская аграрная рэформа. Шкада, ніякіх звестак пра ход рэформы на Докшыччыне пакуль што няма. Рост магутнасці Расіі працягваўся да 1914 года, калі была аб’яўлена мабілізацыя ды ваеннае становішча. 1 жніўня 1914 ў свеце пачалася вялікая вайна, якая была самай жудаснай за ўсю папярэднюю гісторыю чалавецтва.

Першая Сусветная вайна

1 жніўня 1914 года супярэчнасці паміж вялікімі дзяржавамі дасягнулі свайго апагея і распачаўся новы ваенны пажар, якога не бачыла да таго часу Зямля. Па ўсёй Еўропе гінулі людзі, разбураліся будынкі, і ўсё толькі з-за палітычных інтарэсаў кіруючых вярхушак дзяржаваў. На тэрыторыі заходніх губерніяў Расійскай імперыі, г.зн. на беларускіх землях, было ўведзена ваеннае становішча. Перад самым наступленнем адбывалася прымусовае бежанства на ўсход. Сотні бежанцаў даязджалі па вузкакалейцы да Глыбокага, ішлі пешшу да Сеславіна, дзе ехалі ва ўсходнім кірунку цягнікамі Балагое-Сядлецкай чыгункі. У жніўні-верасні 1915 года нямецкая кавалерыя здзейсніла вайсковую аперацыю, вядомую пад назвай “Свянцянскі прарыў”. Напачатку чатыры, а потым пяць кавалерыйскіх дывізій прарвалі фронт каля Свянцянаў. 19 верасня конны корпус генерала Гарнье перарэзаў чыгунку Мінск - Масква каля Смалявічаў.  Аднак немцам удалося пратрымацца тут каля тыдня. Пазней расійскія вайскоўцы адкінулі немцаў у раён азёраў Нарач і Свір, дзе фронт трымаўся аж да 1918 года. Немцы занялі і Докшыцы. Некалькі рускіх жаўнераў загінулі падчас баёў у наваколлі Докшыц. На праваслаўных могілках у Докшыцах было 5-6 магіл расійскіх салдатаў. Як прыпамінаюць старажылы, на адным з крыжоў быў надпіс “В эту пасхальную ночь ожидают молодая жена и маленькая дочь», на другім - «Под этим сосновым крестом и дубовым венком покоится прах воина …» і далей было напісана яго прозвішча. Шкада, крыжоў тых ужо няма, а людзі не памятаюць прозвішчы салдатаў, пахаваных там. Аднаго расійскага афіцэра немцы захапілі ў палон, а потым падвялі да агароджы могілак і расстралялі. Перад прыходам немцаў з царквы ў Докшыцах былі знятыя чатыры званы, адзін з якіх важыў 20 пудоў. Яны былі перавезеныя ў Барысаў. У 1921 годзе Барысаў і Докшыцы аказаліся па два розныя бакі дзяржаўнай мяжы. Святар Мікалай Пляшчынскі ў 1920-я гады марна дабіваўся іх вяртання - бальшавікі спачатку запатрабавалі за іх вяртанне вялікія грошы, а потым, мабыць, пераплавілі іх. 

Немцаў да 1918 года тут больш не было. У перыяд вайны на прыфрантавой тэрыторыі пачалася будоўля шматлікіх шляхоў, што вялі на захад. З Барысава праз Докшыцы да Параф’янава была пракладзена вузкакалейная чыгунка. З Параф’янава вузкакалейка ішла на захад да фронту. Аб ёй сёння нагадвае толькі выемка ў лесе каля Заборцаў. Цікава тое, што ў спісе вузкакалеек, якія падлягалі разборцы, складзеным Віленскай дырэкцыяй ПКП у 1922, гэтай чыгункі няма. Значыць, яна магла быць разабранай яшчэ немцамі або палякамі падчас першага іх наступлення. Яшчэ адна вузкакалейка напрыканцы 1915 года злучыла Глыбокае з Сеславіна (Крулеўшчынай). Гэтая чыгунка была перароблена на шырокую каляю, хутчэй за ўсё, немцамі ў 1918 годзе ці палякамі ў 1919. Сеславіна ў 1915 годзе з прамежкавай станцыі ператварылася ў досыць важны транспартны вузел. Там было ўзведзена шмат казармаў для салдатаў, шпіталь, паравознае дэпо, вадаправод, электрастанцыя. На поўнач ад гэтага мястэчка знайшлі свой апошні прыстанак каля васьмідзесяці расійскіх жаўнераў.  Тут у 1916 годзе была ўзведзена праваслаўная капліца. У ёй віселі спісы пахаваных жаўнераў, выкрадзеныя ў савецкі час. Зараз капліца яшчэ стаіць, а могілкі амаль зраўняліся з зямлёю, і на іх месцы капаюць новыя магілы. Не шануем мы памяць тых, хто ваяваў на гэтай зямлі. На Докшыччыне ў Сеславіна, Параф’янаве і Докшыцах былі ўзведзены вайсковыя аэрадромы. Была пракладзена тэлеграфная лінія Лепель - Докшыцы – Параф’янава. Хутка пасля гэтага па Докшыччыне пракаціліся яшчэ некалькі войнаў…

Рэвалюцыя

У красавіку 1917 года ў Докшыцах быў створаны Савет, дзе, як і ўсюды, бальшавікі былі ў меншасці. Аднак хутка ўсё перамянілася. 25 кастрычніка 1917 года ў Пецярбурзе адбыўся захоп улады бальшавікамі, названы Вялікай Акцябрскай Сацыялістычнай рэвалюцыяй. Адразу пасля гэтага ў Докшыцах прайшлі перавыбары Савета, у якім з 14 членаў было ўжо 9 бальшавікоў. Першым старшынём валаснога рэвалюцыйнага камітэта (валрэўкома) ў Докшыцах стаў Ісак Вант. У 1919 годзе старшынёй выканкама быў Іван Клімко, начальнікам міліцыі Радашковіч, справаводцам аддзела грамадскага стану Ісак Вант. У навакольных вёсках ствараліся “камітэты беднаты”, якія адбіралі зямлю ў памешчыкаў і дзялілі паміж беднымі сялянамі, аднак хутка пачалі яшчэ і дапамагаць новым уладам праводзіць драпежніцкую харчразвёрстку, падчас якой у людзей забіралі збожжа, скаціну, прадукты харчавання. Бальшавіцкі трыбунал прыгаварыў да расстрэлу ўладальніка маёнтка Норвідполле Венцлавовіча, як “эксплуататара”. Яго магіла знаходзіцца на каталіцкіх могілках у Докшыцах. Бальшавікі забралі дакументы царкоўнага архіва, знішчылі помнік імператару Аляксандру ІІ. 8 лютага 1918 года бальшавікі забаранілі працу гарадскога магістрата, які “бяздзейнічаў і меў контррэвалюцыйную накіраванасць”, увялі кантроль над паштова-ашчаднай касай. Напачатку 1918 года ў Докшыцах была створана партыйная арганізацыя на чале з ураджэнцам вёскі Верацейка Аляксандрам Каляга. У студзені 1919 года ён прымаў удзел у працы Мінскай губернскай партыйнай канферэнцыі. 
Бальшавікі паабяцалі мір, але мірныя перамовы з Германіяй ні да чаго не прывялі. 25 лютага 1918 года пачалося наступленне 50 аўстрыйскіх і нямецкіх дывізій на савецкую Расію. 3 сакавіка была падпісана Брэсцкая мірная дамова, паводле якой большая частка Беларусі, у тым ліку і Докшыччына, была акупіравана нямецкімі войскамі. У гэтых складаных умовах, пад акупацыяй, беларускія дзеячы здолелі 25 сакавіка 1918 года абвесціць незалежную Беларускую Народную Рэспубліку. БНР не змагла стаць паўнавартаснай дзяржавай, але цяжка пераацаніць яе ролю ў фарміраванні беларускай дзяржаўнасці. Калі б не БНР, то, мабыць, не было б і БССР. Пра тое, у якіх цяжкіх умовах у той час быў наш край, асабліва адукацыя і культурна-асветніцкая праца, паведамляе беларуская газета “Беларусь”. 

“На чаргу дня перад вёскай ставіцца нацыянальнае пытанне, але каб да яго падыйсьці, трэба падгатавацца. Падгатоўка гэта павінна быць вось якая: трэба ўнесьці ў народ асьвету і культуру, клапаціцца аб беларускіх школах, разьвіваць іх, закладаць кнігарні, бібліатэкі, чытальні, коопэратывы, а абавязкова, - перш за ўсё, - пашыраць нашу газэту. 

Трэба яшчэ шмат у чым дапамагчы нашаму селяніну і матар’яльна, злашча тым, дзе ўжо некалькі год жывуць пад полымем вайны. Гэткім няшчасным зьяўляецца Докшыцкі раён Барысаўскага павету. Тут ужо ў большасці гаспадароў няма чым абсеяць свайго поля. Усюды голад і сьлёзы. І сярод гэтых дрэнных варункаў людзі не страцілі яшчэ надзеі на лепшае: калі сюды заехаў інструктар, пасланы з Бел. Нац. Камітэту, дык яго прамоў і навучаньня слухалі, як сьветлай весткі аб лепшай долі і зноў зьяўлялася энэргія да працы. “Толькі памажэце, ня дайце памерці з голаду…” 

Дзякуючы гэткім цяжкім варункам, у Докшыцкім райёне ня так добра ідзе праца школ і кооператываў, як трэба. Праўда, ёсьць кооператывы,  дзе на чале стаціь энэргічны урад, і праца ідзе, гэтак, напр., коопэратывы Гарноўскі, Зарэчыцкі, Тумілавіцкі, але другіе, як Докшыцкі, Бярэзінскі, Мільчанскі - тые зусім спынілі працу. У гэтых апошніх, з ініцыятывы і пры дапамозе нашага інструктара, зроблены перавыбары ўраду, рэвізійных камісіяў і інш. Цяпер можа праца пойдзе. 

Што тычыцца беларускіх школаў, дык іх у Докшыцкім райёне зусім няма. Наогул палажэньне школ так немагчымае. Школы ня маюць свайго ўласнага будынку, вучыцелі - памяшканьняў, а аб пэнсіі дык ужо і думаць перасталі. Сорам казаць, але нашы вясковые настаўнікі жывуць толькі “з ласкі”, з дапамогі. Пэнсіі яны атрымалі толькі 800 марак. “Купіў я за гэтые 800 марак падноскі к ботам і даў іх шаўцу падбіць, купіў яшчэ колькі фунтаў сала, бо дагэтуль еў усё поснае,” - апавядае адзін настаўнік, - хацеў яшчэ купіць мыла, - ды ўжо ня было за што.” Вось жыцьцё нашага вясковага настаўніка!

Дзяцей у школах поўна. Бяруцца яны, як відаць, шчыра за навуку. 

У сяле Тумілавічах, Докшыцкага раёну, валасны сход вынес пастанову паправіць старые і пабудаваць новые будынкі пад школы, дзе дагэтуль няма.

Паправіўшчы матар’яльнае становішчо вясковага настаўніка, гэтага нашага найбольшага памочніка, трэба канечне адчыніць улетку курсы беларусазнаўства і агульна-навуковые, каб гэткім чынам дапамагчы ім. Абавязкова трэба высылаць на кожную школу газэту “Беларусь”, каторую павінен настаўнік чытаць жыхаром свае вёскі, сабраўшы іх з гэтаю мэтаю што нядзелю або ў свято. Трэба адчыняць кнігарні, а ўжо канечне - ў раённых пунктах.

На ўвесь Докшыцкі раён істнуе толькі адзін беларускі культурна-прасьветніцкі гурток у сяле Тумілавічы. Гэта тлумачыцца адсутнасцю інтэлігненцыі, людзей, якіе патрапілі-б працаваць. Праўда, у Докшыцах крыху інтэлігенцыі ёсьць, але яшчэ над ёю трэба працаваць, бо нацыянальна несьвядома.








Я.С.”

Летам 1918 года ў горадзе адбыўся чарговы пажар. Дзеці аднаго з настаўнікаў, забаўляючыся, запалілі порах, пасля чаго полымя перакінулася на дамы. Згарэла шмат пабудоў, у тым ліку і двухпавярховы будынак народнага вучылішча.

Пасля таго, як 10 лістапада 1918 года ў Германіі адбылася рэвалюцыя, савецкі ўрад дэнансаваў Брэсцкую мірную дамову. Большую частку безабароннай БНР, якая не мела ні ўзброеных сілаў, ні падтрымкі вялікіх дзяржаў, захапіла Чырвоная Армія. 4 - 5 снежня 1918 года Докшыцы зноў аказаліся пад уладай бальшавікоў. 1 студзеня 1919 года была абвешчана марыянетачная дзяржава ССРБ. Безумоўна, яна не мела аніякай самастойнасці і таму савецкі ўрад рэзаў па-жывому яе тэрыторыю дзеля задавальнення сваіх палітычных мэтаў. У першапачатковым выглядзе ССРБ праіснавала нейкія два тыдні, пасля чаго частка яе была далучана да РСФСР, а частка, у тым ліку і Докшыччына, далучана да Літоўскай ССР з утварэннем ЛітБел ССР. 

Польска-бальшавіцкая вайна

А на захадзе было зноў неспакойна. Магутныя краіны Антанты і ЗША падтрымалі адроджаную Польшчу на чале з Юзафам Пілдсудскім. Палякі пачалі рэалізоўваць пры дапамозе зброі тое, аб чым марылі амаль паўтара стагоддзя - адраджэнне Рэчы Паспалітай у межах 1772 года. Першыя сутычкі з Чырвонай Арміяй адбыліся ўжо 14 лютага 1919 года. 19 красавіка палякі занялі Вільню. 

Паводле загаду ад 9 жніўня 1919 года, Чырвоная армія адступала да рубяжу Казяны - Гарбы - Будслаў - Даўгінава, а штаб 17-й бальшавіцкай дывізіі размясціўся на станцыі Сеславіна. Тым не менш, 20 жніўня палякі ўжо былі ў Докшыцах. Каля Параф’янава ў баі загінуў бальшавіцкі камісар Мікалай Кузняцоў. Докшыцкія бальшавікі на руках прынеслі яго цела ў Докшыцы і пахавалі каля царквы, якраз на месцы знішчанага бальшавікамі помніка Аляксандру І. Палякі арыштавалі старшыню валрэўкома Ісаака Ванта і камісара Івана Клімко. Яны былі вывезены ў наваколлі вёскі Мільча і расстраляны, а пасля іх целы былі перазахаваны бальшавікамі ў тым жа месцы ў Докшыцах. Палякі паставілі тут помнік Юзафу Пілдсудскаму, які быў знесены бальшавікамі ў 1939 годзе, а месца пахавання зараз ужо немагчыма дакладна вызначыць. Фронт ў верасні 1919 года праходзіў па Бярэзіне. У снежні бальшавікі разгарнулі наступленне, вялі баі каля азёраў Межужол ды Медзадзол, дайшлі амаль да Крулеўшчыны, але вымушаныя былі адступіць.

 У траўні 1920 года пачалося чарговае наступленне бальшавікоў. 9 траўня вяліся баі ў раёне Вецяры, дзе згарэлі фальварак і пяць двароў. Паводле плана аперацыі, падпісанага Тухачэўскім, 15-я бальшавіцкая армія раніцай 14 траўня павінна была пачаць наступленне і да 18 траўня выйсці на лінію Шаркаўшчына - Навадруцк - Докшыцы - вусце ракі Сергуч. Бальшавікі сапраўды занялі гэтую тэрыторыю, але доўга тут не пратрымаліся. 4 чэрвеня 1920 года адбылася тэлефонная размова паміж галоўнакамандуючым Каменевым і камандуючым Заходнім фронтам Тухачэўскім. Як паведамляў Тухачэўскі Каменеву, 15-я армія імкліва адступала. 56 дывізія адступіла за раку Поня, 5-я дывізія адыходзіла да паселішчаў Бераснёўка і Караліно на Бягомльшчыне. 4-я і 11-я дывізіі адышлі на лінію Старыя Габы - Будслаў - Вараны. Ужо 5 чэрвеня палякі зноў занялі Глыбокае, Крулеўшчыну, адбываліся баі каля Дзедзіна, Мількуні, Улесся. Такім чынам, бальшавікі вымушаны былі адысці на лінію возера Межужол - возера Медзадзол - Трэмбін - Улессе. Але праз некалькі тыдняў бальшавікі прыйшлі сюды зноў.  Паводле дырэктывы ад 30 чэрвеня, 3-я армія павінна была згуртаваць свае галоўныя сілы пры тракце Ушачы - Докшыцы, каб нанесці ўдар у напрамку Докшыцы – Параф’янава. Да 6 ліпеня 1920 года бальшавіцкія салдаты ўжо занялі Порплішча і наносілі ўдар на Глыбокае. 5 ліпеня Глыбокае было ўзята з усходняга боку. Тады ж адна з конных часцей атакавала Крулеўшчыну, узяла каля 20 палонных, захапіла два кулямёты, адну адзінку траншэйнай зброі і адышла да Іванаўшчыны. Уноч з 5 на 6 ліпеня Докшыцы зноў апынуліся пад уладай бальшавікоў. У той жа дзень войскі Чырвонай арміі выйшлі на рубеж Туркі - Азарцы - Брычанькі - Пузаны і працягвалі наступленне ў бок Параф’янава. На Бягомльшчыне 6 ліпеня былі захопленыя Пруднікі, Юхнаўка, Бераснёўка, Бабцы. 6 ліпеня захоплена Крулеўшчына і паселішчы на поўнач ад яе. Бальшавікі імкліва пайшлі ў наступленне на захад, з поспехам дайшлі амаль да Варшавы, каб потым гэтак жа імкліва ў верасні-кастрычніку адступаць на ўсход.  31 жніўня 1920 года бальшавікі зноў абвесцілі марыянетачную Беларускую Савецкую Сацыялістычную Рэспубліку. 26 ліпеня 1920 года ў Докшыцах створана камсамольская ячэйка. Дзейнічаў таксама прафсаюз. Была створана камісія па развіцці адукацыі і культуры, якая, паводле дакументаў, збіралася заняцца адкрыццём бібліятэк ды культурна-асветніцкіх гурткоў, стварыла драматычны гурток (ці паспелі яны паставіць хоць адзін твор, невядома). У жніўні 1920 планавалася адчыніць школы граматы для ліквідацыі непісменнасці. 

Ды бальшавікі пратрымаліся тут нядоўга. У кастрычніку 1920 года Докшыцы зноў былі заняты польскім 4 палком Уланаў. Да верасня 1939 года тут ўжо больш не грукаталі танкі і не грымелі выстралы. На нашай зямлі шмат дзе былі магілы вайскоўцаў. Частка польскіх жаўнераў пахаваная на каталіцкіх могілках у Докшыцах. Сюды звозіліся на перазахаванне іх парэшткі з розных месцаў Докшыччыны. У 1930 годзе на месцы іх пахавання пастаўлены крыж з надпісам “Bohaterom zwycięskiego odparcja w 1920 roku. Spoleczenstwo m. Dokszyc 2-XI-1930 roku” (“Героям пераможнага адваявання 1920 года. Супольнасць г. Докшыцы, 2 лістапада 1930 года”). Польскія вайсковыя могілкі існавалі таксама ў Крулеўшчыне і Чачуках. У Крулеўшчыне могілкі знаходзяцца ў закінутым стане, страчана большая частка помнікаў, у Чачуках жа савецкая ўлада зраўняла магілы з зямлёй. Два салдаты былі пахаваныя ў Скудуцях, але іх парэшткі ў 1930-я гады былі перазахаваныя ў Польшчы.

12 кастрычніка 1920 года, паводле Рыжскай прэлімінарнай дамовы, Докшыцы засталіся пад уладай Польшчы, а 18 сакавіка 1921 года ў Рыжскай мірнай дамове была канчаткова замацаваная мяжа паміж СССР і Другой Рэччу Паспалітай. 

Дарэчы, у гэты неспакойны перыяд, напрыканцы 1920 года, настаўніца Елізавета Качан адчыніла ў сваім доме ў вёсцы Барсукі беларускамоўную школу, якая працавала некалькі месяцаў. Хутка польскія ўлады забаранілі яе дзейнасць – не адпавядала яе існаванне асіміляцыйнай палітыцы польскага ўрада. Аднак напачатку 1920-х гадоў на Докшыччыне было некалькі беларускамоўных школ. У 1920/21 навучальным годзе значная частка школ не працавала. У гміне Порплішча ў тым годзе не было ніводнай дзеючай школы. Яны адкрыліся толькі ў зімой 1921/22 года. Ці працавала тады школа ў Докшыцах, дакладна невядома. 

Докшыччына. 1920-21 гады

Вышэй былі апісаныя вайсковыя дзеянні, што адбываліся на нашай зямлі. У загадах і дырэктывах згадваюцца наступленні і контрнаступленні палякаў ды бальшавікоў. Але мала сказана пра беларусаў. Беларусы цярпелі змены акупацыйных рэжымаў, кожны з якіх нёс смерць, разбурэнні ды рабаванні, і марылі пра тое, каб урэшце ўсё скончылася.  12 кастрычніка 1920 года была падпісаная Рыжская прэлімінарная дамова, якая спыніла ваенныя дзеянні і практычна ўсталявала мяжу паміж Польшчай і Савецкай Расіяй. (Дарэчы, ні ў адным польскім дакуменце я не сустрэў назвы "БССР", усюды пісалася "Расія" ці "Савецкая Расія" - палякі разумелі, хто насамрэч гаспадар у гэтым марыянетачным дзяржаўным утварэнні). Палякі сталі гаспадарамі на большай частцы Докшыччыны. Ужо ў кастрычніку 1920 года пачала функцыянаваць мясцовая ўлада - гміны і раёны. Цэнтрам раёна стала Параф'янава, раён падзяляўся на Будслаўскую, Параф’янаўскую, Порплішчанскую, Докшыцкую і Тумілавіцкую гміны. Зіма 1920/21 года стала, мабыць, найбольш цяжкай для жыхароў нашага краю. Да гэтага яны былі абкладзены непасільнымі падаткамі ды рэквізіцыямі як з боку бальшавікоў, так і з боку палякаў - гледзячы хто ў той час знаходзіўся на нашай зямлі. У сялянаў і памешчыкаў вайскоўцы забіралі скаціну, сена, салому, збожжа. Шмат дзе было спалена жыллё. У прыватнасці, у час бою палякаў з бальшавікамі згарэла частка вёскі Казлы, спалены некалькі хат у Вецяры.  Падчас баёў знішчаліся пасевы.

Таму было шмат цяжкасцяў. Людзі ўжо не маглі выплочваць больш падаткаў і рэквізіцый, таму цэлымі вёскамі пісалі просьбы польскім уладам з просьбай вызваліць іх ад падаткаў. Такія просьбы паступілі амаль з усіх вёсак Порплішчанскай гміны. Улады ж вызвалялі ад падаткаў толькі "пры поўным зруйнаванні гаспадаркі ці зямель". Але салдатам 4-га палка Уланаў, што стаялі на Докшыччыне, трэба было неяк харчавацца ды карміць сваіх коней.  І таму часам даходзіла да рабаўніцтва. У першыя месяцы тут не было паліцыі. Часовая ахова, якая павінна была глядзець за парадкам, закрывала вочы на рабаўніцтвы вайскоўцаў. Так пісалі ў студзені 1921 года: "Ахова часовая ў Докшыцах назірае толькі за чысцінёй вуліц, пошукам кватэраў для вайскоўцаў і фурманак. Нічога не робіць супраць рабункаў, якія адбываюцца праз жаўнераў. Людзі, якія не маюць аніякай дапамогі ад часовай аховы, зусім не вераць аніякай уладзе цывільнай". Жандармерыю праблемы мясцовага насельніцтва таксама не цікавілі. 20 студзеня 1921 года, два салдаты 4-га швадрону 4-га палка Уланаў забралі гадавалага бычка ў жыхара фальварка Гарно Докшыцкай гміны Юзэфа Міхалевіча. Калі ён пайшоў са скаргай да камандзіра, той адказаў, што салдаты галодныя, таму яны вымушаны забіраць. У жыхара фальварка Стараселле Тумілавіцкай гміны Уладзіслава Арлоўскага салдат Ян Мацішэўскі 14 студзеня забраў дзвюх авечак. 16 студзеня ён прыйшоў зноў з іншым салдатам, абшукаў хату і ўсе будынкі, забраў 1500 марак. 29 студзеня саладты забралі ў фальварку Стрыханаўка Параф'янаўскай гміны 150 сажаняў плоту для агароджы будынкаў на станцыі Параф'янава, дзе самі размяшчаліся. У лютым салдаты 22 швадрона 4 палка Уланаў правялі самавольную рэквізіцыю ў вёсцы Варганы Порплішчанскай гміны. У студзені 1921 года палявым жандарм з Параф'янава збіў і арыштаваў солтыса маёнтка Параф'янава. 9 красавіка салдаты 3-га швадрону збілі войта Тумілавіцкай гміны. Адбывалася незаконнае павелічэнне павіннасцей, якія мясцовыя жыхары адбывалі на карысць вайскоўцаў. У 1921 годзе солтысу вёскі Вараны загадалі даць для вайсковых патрэбаў 18 падводаў. Калі ён адмовіўся, то яго арыштавалі. 

Жандармерыя і кантрольная станцыя ў Параф'янаве перашкаджалі гандлю на Докшыччыне: "Станцыя кантрольная ў Параф'янаве, а таксама пастарункі жандармерыі робяць нязмерна складаным любы гандаль у раёне, а асабліва ўвоз тавараў з Вільні ў раён. Тавары неаднаразова затрымліваліся ў дарозе, канфіскоўваліся альбо аддаваліся купцам пасля частковай рэквізіцыі. Паведамляю Пану Старасту, што вельмі пажадана, каб станцыя кантрольная маглы быць перамешчана ў г. Докшыцы, які ў блізкасці мяжы дэмаркацыйнай, на скрыжаванні трактаў паштовых, і з яго вывозяцца тавары ў Расію ...  Эканамічны стан раёну ёсць настолькі вычарпаны з-за кавалерыі. што тут зараз знаходзіцца. ... Сапраўды няма жыхара, у якога не забралі б апошнюю свінню. Людзі настолькі засмучаныя сваімі крыўдамі, якія вайскоўцы яшчэ да прыбыцця цівільных улад здзейснілі без ліку, што падобны стан рэчаў існаваць так далей не можа ... Вінакурэнне тайнае, цярпімае вайскоўцамі, развітае паўсюдна, забараніць яго, верагодна, удасца не хутка, калі войска ў краі зусім не будзе" (Рапарт начальніка 7-га раёна ў Параф'янаве старасту Дунілаўскаму, 13.01.1921). Начальнік раёна прасіў вывесці з Докшыччыны кавалерыю, а ўвесці пяхоту, утрымліваць якую было б лягчэй.

10 студзеня нарэшце былі створаны пастарункі дзяржаўнай паліцыі. Напачатку пастарункі былі ў Докшыцах і Параф'янаве - па 3 паліцэйскія, пазней яны з'явіліся ў Тумілавічах, Порплішчы і Крулеўшчыне. Начальнік раёна Стэфан Якоўскі  вырашыў прыняць дадаткова 8 чалавек на пастарунак ў Докшыцы і 2 - на пастарунак у Параф'янава з былой часовай аховы. Аднак 19 студзеня 1921 года прыйшло рашэнне прыслаць яшчэ па двое паліцэйскіх ў Докшыцы і Параф'янава. Кожны паліцэйскі атрымліваў 2000 марак у месяц, а таксама 2 фунты хлеба, 4 фунты бульбы, 3 фунты свініны, 2 фунты капусты, 4 фунты кашы штодня. Гміны былі абавязаны даць паліцэйскім кватэры і забяспечыць палівам. Кіраўніком паліцыі ў Докшыцах быў Петрусевіч. 14 красавіка 1921 года начальнік раёна пісаў старасту Дунілавіцкаму, што паліцэйскія не прымаюць скаргаў ад яго і ад жыхароў. У адказ яму напісалі: паліцыя абавязана выконваць загады начальніка раёна.
IV. У складзе Другой Рэчы Паспалітай
Пяць гадоў амаль бесперапынных вайсковых дзеянняў скончыліся тым, што Докшыцы, часткова разбураныя, трапілі ў склад адроджанай польскай дзяржавы. Край ахапіла палітыка паланізацыі. Становішча працоўных і сялянаў было горшым, чым у цэнтральных раёнах Польшчы. Але польскае панаванне – гэта яшчэ і дваццаць спакойных гадоў, за якія людзі не спазналі ні рэпрэсій, ні калектывізацыі. “Панскі прыгнёт” у параўнананні з савецкай калгасна-прыгонніцкай сістэмай здаецца сапраўдным раем.
Докшыцы трапляюць у склад Польшчы.

 Паводле Рыжскай мірнай дамовы 18 сакавіка 1921 года Докшыцы і большая частка Докшыцкай воласці ўвайшлі ў Другую Рэч Паспалітую. Так называлася польская дзяржава, адроджаная Юзэфам Пілдсудскім. Нягледзячы на тое, што ў Рыжскай дамове было запісана, што польскі ўрад будзе захоўваць правы нацыянальных меншасцяў, гэтага не было. Край ахапіла паланізацыя. Умовы жыцця на Крэсах Всходніх былі горшыя, чым у цэнтральнай Польшчы. У многіх сялянаў было зусім мала зямлі, якой было шмат ў памешчыкаў. Марудна развівалася прамысловасць. У 1930-я гады, паводле дакументаў польскай паліцыі, каля 40 працэнтаў сялянаў спачувалі камуністам, тым больш што апошнія вельмі актыўна вялі прапаганду на Докшыччыне - дзякуючы блізкасці мяжы пераправіць сюды ўлёткі ці падпольную літаратуру можна было без цяжкасцяў. Шмат хто паддаваўся на прапаганду і пераходзіў мяжу, каб трапіць у краіну, “где так вольно дышіт человек”. Большасць іх потым апынулася ў ГУЛАГу як “польскія шпіёны”. Бальшавіцкае НКУС не зважала нават на тое, што некаторыя з перабежчыкаў займаліся тут падпольнай камуністычнай дзейнасцю. 

У першыя гады польскай улады на Докшыччыне актыўна развіваліся кааператыўныя таварыствы спажыўцоў, якія існавалі ў Слабадзе, Порплішчы, Астраўлянцы,  Гірнаве, Восаве, Тумілавічах, Селішчы, Балтрамееўцах, Літоўцах, Таргунах, Рапяхах. У Докшыцах у той час дзейнічалі Таварыства польскай школы, гандлёва-сельскагаспадарчая суполка і пазыка-ашчаднае таварыства.

У дакументах 1920-22 гадоў вёскі Далёкае, Вялікая і Малая Тураўшчына, Бірулі, засценак Міхалаўшчына пазначаны як польскія. У верасні 1922 года адбылося ўдакладненне памежнай лініі, у выніку чаго гэтыя паселішчы перададзены ад Польшчы СССР. 

Тым не менш, хуткімі тэмпамі развівалася сельская гаспадарка, польскі ўрад паспяхова праводзіў зямельныя рэформы - камасацыю, ліквідацыю сервітутаў. Пакуль Бягомльшчына цярпела калгасны прыгон і рэпрэсіі, на Докшыччыне ў спакойных умовах людзі апрацоўвалі сваю зямлю, якая давала нядрэнныя ўраджаі. Павышалася культура земляробства. Шмат хто, каб купіць зямлю, выязджаў у Францыю, ЗША і іншыя краіны на заробкі. Людзі не шкадавалі сілаў для сваёй зямлі, і ніхто не думаў, што нядоўга давядзецца ім папрацаваць на ўласным полі… У 1939 годзе многіх з тых, хто працаваў, не шкадуючы сілаў, залічылі да “кулакоў”, “эксплуататараў” і “ворагаў народа”.

Адміністрацыйны падзел

12-13 траўня 1919 года ў Вільні быў створаны адмысловы орган кіравання - “Грамадзянскае кіраванне Усходніх зямель”. Яго узначальваў Генеральны камісар, які меў надзвычайныя паўнамоцтвы і падпарадкоўваўся напачатку Галоўнакамандуючаму, а з ліпеня 1920 года - старшыні Савета Міністраў. Тэрыторыя была падзелена на акругі і паветы, на чале якіх стаялі павятовыя камісары. З 10 кастрычніка 1919 года зацвярджаліся староствы, якія падзяляліся на раёны на чале з начальнікамі і гміны на чале з войтамі. Гміны дзяліліся на сельскія абшчыны, на чале якіх былі солтысы, былі таксама вясковыя солтысы ў кожнай вёсцы, і нават у фальварках і засценках. У кастрычніку 1921 года былі скасаваныя пасады солтысаў у дробных паселішчах, а іх жыхары павіннны былі падпарадкоўвацца солтысам бліжэйшай вёскі. Да Дунілавіцкага староства належала ўся тэрыторыя Докшыччыны. Докшыцы адносіліся да 7-га раёна Параф’янава, у які ўваходзілі гміны Будслаў, Параф’янава, Докшыцы і Тумілавічы. Докшыцкая гміна падзялялася на наступныя сельскія абшчыны: Вецяра, Дубавое, Ліпаўкі, Іванаўшчына. Пазней абшчына Вецяра стала называцца Таргуны, Дубавое - Гняздзілава, Ліпаўкі - Слабада, а Іванаўшчына - Селішча. У Порплішчанскай гміне, дарэчы, існавала сельская абшчына Докшыцы. Солтысы, якія кіравалі сельскімі абшчынамі і іх межы пры гэтым не змяніліся. Абшчынныя солтысы атрымоўвалі заработную плату. Хутка сельскія абшчыны, якія захаваліся з часу рэформы 1861 года, былі скасаваныя. Вясковыя солтысы, што былі ў кожнай вёсцы, плату не атрымоўвалі, аднак мелі пэўныя падатковыя ільготы.

Пазней раён стаў 4-м, а ў лютым 1921 года - 3-м. Сядзіба 3-га раёна Дунілавіцкага староства пазней была перанесена ў Докшыцы, а 7 верасня 1922 года раёны былі ліквідаваныя. Напрыканцы 1920 года і да 18 траўня 1921 года начальнікам раёна быў Стэфан Якоўскі. Замест яго выконваючым абавязкі начальніка прызначаны Людвіг Ясевіч. У другой палове 1921 года начальнікам 3-га раёна ў Докшыцах быў Вітольд Скрыба. У студзені 1921 года ў праўленні Докшыцкай гміны працавалі: войт, сакратар, намеснік сакратара, вартаўнік і кладаўшчык. З 23 кастрычніка 1920 года войтам з’яўляўся Вінцэнт Гушчык, сакратаром Адольф Пухальскі (15 сакавіка 1921 года ён адмовіўся ад сваёй пасады), намеснікам сакратара Вінцэнт Пухальскі, вартаўніком Мікалай Квачонак. 

Пасля падпісання 18 сакавіка 1921 года Рыжскай мірнай дамовы быў уведзены новы адмінстрацыйны падзел. Дунілавіцкі павет трапіў у склад Навагрудскага ваяводства. Вільня на той час была ў складзе дзяржавы Сярэдняя Літва, якая ў красавіку 1922 года далучана да Польшчы і атрымала назву Віленская зямля. У ліпені 1922 года Дунілавіцкі і Дзісненскі паветы былі далучаны да Віленскай зямлі. У снежні 1925 года Віленская зямля ператворана ў ваяводства, а перад тым, 26 чэрвеня 1925 года, Тумілавіцкая, Порплішчанская, Докшыцкая і Параф’янаўская гміны былі далучаны да Дзісненскага павета з цэнтрам у Глыбокім. Дунілавіцкі ж павет, у складзе якога засталася Ваўкалатчына, быў перайменаваны ў Пастаўскі. На тэрыторыі сённяшняй Докшыччыны  напачатку існавалі Ваўкалацкая, Докшыцкая, Параф’янаўская, Порплішчанская, Тумілавіцкая гміны. Да Докшыцкай гміны адносілася частка сённяшняй Глыбоччыны з вёскамі Іванаўшчына, Зашчэсле, мястэчкам Галубічы. У той жа час вёскі Верацеі, Рамжына сённяшняга Крулеўшчынскага сельсавета, Лапліна Порплішчанскага сельсавета і некаторыя іншыя адносіліся да Глыбоцкай гміны. 26 чэрвеня 1925 года і 20 сакавіка 1929 года часткова змененыя межы гмін. Лапліна, Верацеі, Рамжына перададзены Порплішчанскай гміне, Тумілавіцкая гміна была ліквідаваная і далучана да Докшыцкай, частка Докшыцкай гміны ўвайшла ў склад новаўтворанай Галубіцкай гміны. Маёнтак Докшыцы Кароля Мікульскага, вёска Падомхі сталі адносіцца да Докшыцкай гміны.  Такім быў адміністрацыйны падзел нашага краю да 1940 года.
Ахова дзяржаўнай мяжы

Пачынаючы з 1921 года, пачаліся работы па ўладкаванні дзяржаўнай мяжы Польшчы з СССР. На тэрыторыі Докшыцкага раёна з польскага боку былі памежныя стражніцы ў Варанах, Верацейцы, Восаве, Рашкаўцы, Камайску, Пагулянцы, Антанаполлі, Парэччы, Трасцяніцы, Горнаве Барткевіча. Яны былі ўзведзены ў 1922-23 годзе. Частку матэрыялаў для іх пабудовы завозілі сюды праз чыгуначную станцыю Параф’янаў, частку выраблялі ў Докшыцах яўрэі, з якімі польскія ўлады падпісалі адмысловыя кантракты. На ўчастку мяжы на тэрыторыі Докшыцкай, Параф’янаўскай і Тумілавіцкай гмін былі ўсталяваныя 104 памежныя слупы №№ 262 - 366. Зімой 1923/24 года быў цалкам высечаны лес на адлегласці 50 метраў ад мяжы. Напачатку 1920-х гадоў быў уведзены адмысловы рэжым у памежнай зоне. У 1921-22 гг. тут нёс варту батальон №31 Стражы Гранічнай. У 1922 годзе мяжу пачалі ахоўваць адмысловыя аддзелы Дзяржаўнай паліцыі, але на працягу 1920-х гадоў адбылася яшчэ адна рэарганізацыя і ў Докшыцах ў 1929 годзе нёс службу 1-ы батальён КОП (Корпус Охроны Пограніча).  Ён ахоўваў 78 кіламетраў 320 метраў дзяржаўнай мяжы ад засценка Горнава Барткевіча выключна да в. Цыбілкі Вілейскага павета ўключна. На Докшыччыне былі дзве каманды пагранічнікаў – у Парэччы (абслугоўвала 11 вартоўняў) і Гняздзілаве (абслугоўвала 7 вартоўняў). На стражніцах пастаянна дзяжурылі 8 - 10 вайскоўцаў. У Докшыцах у раёне сённяшняй метэастанцыі размяшчаліся казармы КОП, яны ж мелі там свой стадыён, а ў Свістаполлі было стрэльбішча. Два разы ў месяц на стрэльбішчы праводзілася вучэбная стральба. На ім штогод праводзіліся спаборніцтвы, на якія прыязджалі жаўнеры з батальёна КОП у Будславе. Будынкі казармаў КОП спалілі ў 1943 годзе жалезнякоўцы.

Асаднікі

Яшчэ падчас вайны з бальшавікамі Юзэф Пілдсудскі падпісаў загад, згодна з якім жаўнеры, якія асабліва вызначыліся ў барацьбе з бальшавікамі, атрымаюць на заваёваных тэрыторыях надзелы зямлі. Пілдсудскі сваё слова стрымаў: на Крэсах Усходніх асаднікі атрымалі магчымасць набыць на льготных умовах або нават атрымлівалі бясплатна зямлю. Для надзялення зямлёй асаднікаў у Міраслава Слатвінскага быў канфіскаваны фальварак Данілаўка, у яго брата Людвіга – Антунова, у Рудамінаў – Дубно. У Антунове было 6 асадніцкіх сядзіб, ў Данілаўцы - каля дзесятка, у Дубно - дзве. Асаднікі таксама былі паселены ў Янках у былым маёнтку Арскога, і ў Бярозаўцы ў маёнтку Козел-Паклеўскага. Пасля прыходу бальшавікоў усе яны былі выселены на Сібір і ў Казахстан. 

Нелегальная камуністычная дзейнасць.

На Докшыччыне пад уладай Польшчы разгарнулася нелегальная камуністычная дзейнасць. Гэтаму спрыяла блізкасць савецкай мяжы, што давала магчымасць перапраўляць літаратуру, улёткі. Многія бедныя сяляне верылі прапагандзе і падтрымлівалі ідэі камуністаў, бо лічылі, што сацыялістычны лад дасць ім лепшае жыццё. (Не ведалі ж яны пра жахі ГУЛАГу ды калгасны прыгон). Паводле данясенняў паліцэйскага пастарунку ў мястэчку Крулеўшчына, на вёсцы спачувалі камуністам каля 40 працэнтаў насельніцтва.

Нават у Докшыцах, не кажучы пра сельскую мясцовасць, пісалі савецкія лозунгі, раскідвалі ўлёткі, вывешвалі чырвоныя сцягі. У Докшыцах гэтым займаліся некаторыя яўрэі.  Безумоўна, рабілася ўсё гэта не за проста так, а за грошы. Шмат хто, аднак, сядзеў за камуністычную дзейнасць у турмах. Польская ўлада пераследвала удзелнікаў падпольнай дзейнасці. (Зрэшты, гэта было дробяззю у параўнанні з  савецкім ГУЛАГам, куды большасць вязняў траплялі на большыя тэрміны ні за што). На тэрыторыі Крулеўшчынскага сельсавета былі тры ячэйкі КПЗБ – у Ліпаўках, Слабадзе, Казлах і падпольная піянерская арганізацыя ў Слабадской школе. 1 мая 1935 года два камуністы зрабілі сапраўдны перапалох, вывесіўшы чырвоны сцяг на будынку паліцэйскага пастарунку ў Крулеўшчыне. Бязбожныя слабадскія камуністы некалькі разоў вешалі сцягі, лозунгі і ўлёткі на мясцовай праваслаўнай царкве. Піянеры з той жа вёскі на дэманстрацыі у гонар Дня Канстытуцыі 3 мая 1933 года заспявалі “Інтэрнацыянал”. 
Адной з вядомых актывістак падпольнага руху ў Докшыцах была Кацярына Малюжанец, якая жыла на Даўгінаўскай вуліцы. Паліцыя ведала пра яе сувязі з камуністамі, але не магла нічога даказаць. Калі яна ехала ў бок Глыбокага па справах падполля, то докшыцкая паліцыя паведамляла аб гэтым калегам з Порплішча і Глыбокага. Там яна адпраўляла фурмана назад, а сама поўнасцю пераапраналася, наймала іншага фурмана і ехала на Крулеўшчыну. Там казала яму, што ідзе на цягнік, сама зноў пераапраналася, сустракалася з мясцовымі камуністамі, якія вялі яе праз балота ў фальварак Данілаўка, дзе знаходзілася явачная кватэра. Потым ішла ў Свістаполле, дзе пераапраналася ў выглядзе старой бабкі, прывязвала за спіну вязку хворасту і вярталася дадому, з якога два дні запар не выходзіла. У паліцыі разумелі, што яна вярнулася з задання, але не маглі нічога даказаць (Гэта вам не савецкі НКУС, які і невінаватых людзей прымушаў прызнавацца ў "антысавецкай дзейнасці"). Калі пачалася акупацыя, Кацярына хавалася ў яўрэйскім гета, калі ж пачалося яго знішчэнне, мусіла вярнуцца дадому. Тут яе саму, яе мужа і дзяцей арыштавалі немцы. Яе з мужам расстралялі і пахавалі ў Яме. Дзяцей адпусцілі, прымусіўшы даць падпіску аб неразгалошванні. Дачка Кацярыны Малюжанец да самай смерці нічога не расказвала аб дзейнасці сваёй маці.

Докшыцы пад белым арлом

У часы ІІ Рэчы Паспалітай Докшыцы сталі цэнтрам гміны напачатку Дунілавіцкага, а з 1925 года Дзісненскага павета Віленскага ваяводства. Насельніцтва горада складала ў 1930 годзе 4106 чалавек. Дзейнічалі касцёл, дзве праваслаўныя царквы, 5 сінагог, мячэць. Працягвалі развівацца гандаль і дробная прамысловасць. У Докшыцах існавалі тры паравыя млыны з лесапілкамі, тры электрагенератары, цэх па перапрацоўцы малака (т.зв. “млечарня”), прадпрыемства па разліву газаванай вады, піваварня, мылаварня, дзве гарбарні, 106 прыватных крам, дзве гасцініцы, некаклькі рэстаранаў і кавярняў, тры банкі, некалькі аптэк. Было каля двух дзесяткаў каменных і цагляных пабудоў.

Існавалі тры банкі - дзяржаўны банк, зямельны і габрэйскі банкі. Была таксама і Польска Каса Обшчынносці, якая выконвала функцыі сённяшняй ашчаднай касы. На пошце была тэлефонная станцыя, тэлеграф. У горадзе тэлефоны былі ў дзяржаўных установах, у маёнтках Мікульскага і Прушынскага,  а таксама ў найбольш багатых гараджанаў. Былі тэлефанізаваны ўсе стражніцы на мяжы. Шмат у каго былі радыёпрыймачы, праваднога ж радыё не было. У школе прыймач стаяў у кабінеце дырэктара, а на калідорах былі калонкі. Часам вучняў выстрайвалі на калідоры для праслухоўвання якіх-небудзь паведамленняў. Гучнагаварыцель вісеў і каля пошты. Па ім штодня раніцай і вечарам трансляваліся радыёперадачы. Калі 1 верасня 1939 года пачалася Другая Сусветная вайна, там штовечар збіраліся людзі, каб пачуць пра тое, што робіцца на фронце. Некаторыя людзі слухалі з дапамогай прыймачоў перадачы з СССР, шмат хто пад іх уздеяннем паверыў прапагандзе пра “шчаслівае жыццё”. У наваколлі быў толькі адзін матацыкл - у Прушынскага, уладальніка Блоні. Пазней ён і яго брат, уладальнік Рашкаўкі, купілі сабе па аўтамабілю. Мелі аўтамабілі браты Слатвінскія, якім належалі Дзедзіна, Гняздзілава, Замошша і Параф’янава, Венцлавовіч з Норвідполля, Юзэфовіч з Парэчча. У Прушынскага ў Блоні быў электрагенератар, які падаваў электрычнасць і ў Докшыцы. Электрычнасць была дарагая і таму толькі заможныя гараджане маглі дазволіць сабе правесці электрычнасць у хату. Тым не менш, у Докшыцах на галоўных вуліцах – Барысаўскай (Ленінскай), Глыбоцкай (Савецкай), Даўгінаўскай (Пушкіна), Полацкай (Горкага), Манюшкі (Піянерскай) ўжо было вулічнае асвятленне. У некаторых з памешчыкаў былі свае электрагенератары, як, напрыклад, у уладальніка Рашкаўкі Прушынскага, у Міраслава Слатвінскага электрычнасць была ў абодвух маёнтках: Гняздзілаве і Дзедзіне. У Докшыцах электрагенератары стаялі на млынах Мікульскага і Шэймана і забяспечвалі электрычнасцю іх уладальнікаў. Каля Загаранаў, справа ад даўгінаўскай дарогі, была бойня. У Плітніцы, на ўсход ад Докшыц, дзейнічалі смалярня і цагельня. Адзін яўрэй спрабаваў арганізаваць вытворчасць цэглы ў Докшыцах, здабываючы гліну з кар’ера справа ад дарогі на Параф’янава. Смалярні былі і ў Восаве і Параф’янаве.
Успаміны старажылаў Докшыц дазваляюць больш-менш дакладна рэканструяваць выгляд горада 1930-х гадоў. Таму зробім завочную экскурсію па Докшыцах таго часу.

Вуліца Барысаўская

Гэтая вуліца у часы Расійскай імперыі насіла афіцыйную назву Аляксандраўская, у часы Другой Рэчы Паспалітай - Пілдсудскага, зараз - Ленінская. Тым не менш, у даваенны час гараджане заўсёды называлі яе Барысаўскай. 

На месцы сённяшняга ваенкамата быў будынак суда. У канцы вуліцы была амбулаторыя фельчара Шашко. Вуліцу, як і сёння, упрыгожвала Свята-Пакроўская царква. Каля царквы, пры скрыжаванні з вуліцай Манюшкі (Піянерскай) стаяў помнік Юзэфу Пілдсудскаму, каля якога на дзень незалежнасці, дзень канстытуцыі, а таксама ў дзень нараджэння і смерці Пілдсудскага  стаяў пачэсны караул, узнімаўся дзяржаўны сцяг. (Да сённяшняга дня захаваліся два жалезныя слупкі ад былой агароджы помніка). 

На месцы сённяшняга "Беларусбанка" стаяў будынак гарадскога магістрата. Бурмістрам горада быў у 1929 годзе Генрык Венцлавовіч (уладальнік маёнтка Норвідполле каля Таргуноў), пазней Жэгота (уладальнік фальварка Заручча каля Валасаткі), пасля яго Ян Гура, які кіраваў гарадскімі справамі да сумна вядомага верасня 1939 года, калі быў арыштаваны. Ян Гура, па ўспамінах старажылаў, вельмі патрабавальна ставіўся да чысціні і парадку ў горадзе. Кожную раніцу ён асабіста абыходзіў гарадскія вуліцы, і калі заўважаў каля чыйго-небудзь дома смецце, выпісваў штраф.    

Далей у бок Рыначнай плошчы стаялі некалькі жылых дамоў, крама Мышкоўскага, рэстаран Клёнскага, крама тэкстылю Каганера. Перад Уланскім завулкам была аптэка яўрэя Сімы Каплан, за ёй - яшчэ адна крама, далей - дзяржаўная аптэка, у будынку якой працавала таксама дантыст Катовіч. Побач стаяў двухпавярховы гатэль “Варшаўскі” (уласнасць Камянковіча). Бліжэй да Полацкай вуліцы стаялі будынкі цырульні, дзяржаўнай манаполькі і чайныя Орчыка і Крэмера. Паміж завулкам Уланскім і вуліцай Полацкай стаяў “Дом Людовы” (“народны дом”) - накшталт сённяшняга дома культуры. Тут ставіліся тэатральныя пастаноўкі і канцэрты. Па суботах і нядзелях сюды прыязджаў вайсковы аркестр КОП з Будслава, а таксама яўрэйскі духавы аркестр з Глыбокага. Быў выпадак, калі ўвесь састаў аркестра, наслухаўшыся прапагандысцкіх плётак ад мясцовых падпольшчыкаў-камуністаў, пасля выступлення пайшоў праз мяжу ў СССР. Застаўся адзін яўрэй, Ісак Фрыдман, у якога была ў Докшыцах дзяўчына. Ён пайшоў да яе развітацца, сябры яго не дачакаліся і такім чынам ён пазбегнуў пакутаў ГУЛАГу, на якія былі асуджаны перабежчыкі. Па святах ставіў прадстаўленні мясцовы аматарскі тэатр. У Доме Людовым працаваў буфет, але, як успамінаюць старажылы, кошты там не ўстанаўліваліся, а дзейнічаў прынцып “хто колькі дасць”. Багатыя гараджане і паны на грошы не скупіліся і давалі ў некалькі разоў больш сапраўднай цаны. Частку сродкаў, атрыманых ад Дому Людовага, адміністрацыя горада накіроўвала на дапамогу дзецям маламаёмасных гараджанаў,  якім куплялі вопратку ды абутак.

З другога боку вуліца Барысаўская была забудаваная пераважна прыватнымі жылымі дамамі. Была кузня, што належала Вайцяховічам. На перакрыжаванні з вуліцай Міцкевіча жыў урач Ільін. Далей размяшчалася майстэрня рымароў Бегуноў. На гэтым баку вуліцы размяшчаліся таксама дзве яўрэйскія крамы. 

На скрыжаванні з вуліцай Манюшкі стаяў двухпавярховы будынак няпоўнай сярэдняй школы. Як успамінае былы вучань гэтай школы Мікалай Чысцякоў, у школе была абавязковая форма. Яна мела цёмна-сіні колер. Галаўным уборам у дзяўчат быў берэт з малінавым трохкутнікам, на якім быў адлюстраваны белы польскі арол, у хлопцаў - шапка-“канфедэратка” з гербам, нумарам класа і абрэвіятурай SP - „Szkoła powszechna” (“Школа агульнаадукацыйная”).  Спартыўная форма мела бела-блакітны колер. У школе была арганізацыя “Гарцэжаў”. якія мелі іншую форму - дзяўчаты шэры касцюм і жоўты гальштук, хлопцы - зялёны касцюм. Адзін раз на год “Гарцэжы” ладзілі паходы ў Парэчча, куды дабіраліся па Бярэзіне на байдарках. Вучні малодшых класаў хадзілі ў паходы ў Параф’янава, на Варганскую гару. Усе прадметы ў школе выкладаліся на польскай мове, нават на перапынках настаўнікі патрабавалі ад вучняў размаўляць па-польску. Пры школе былі дзве бібліятэкі, бібліятэкарам была Марыя Чаховіч, якая вечарам і ў выхадныя дні працавала ў гарадской бібліятэцы. У школе дзейнічаў буфет, дзе штатных прадаўцоў не было, а іх функцыю выконвалі дзяжурныя вучні старэйшых класаў. Вучняў з бедных сем'яў забяспечвалі бясплатным харчаваннем. Многія заможныя гараджане адпраўлялі дзяцей вучыцца ў Глыбоцкую і Дзісненскую гімназіі. Навучанне было платнае, і таму дазволіць сабе вучыць дзяцей у гімназіі мог далёка не кожны. 

Базарная плошча

Базарная плошча, а сёння плошча Палявога, тады была цэнтрам гарадскога жыцця. Як і ва ўсе часы, плошчу ўпрыгожваў касцёл. У 1926 годзе да Докшыцкай каталіцкай парафіі адносілася 2500 вернікаў. У 1926 -1930 гг. пробашчам быў кс. Францішак Цыбульскі, у 1930 – 1933 гг. кс. Зігмунт Зэйдзіс, у  1933 – 1935 гг. кс. Юзаф Возьны, у 1936 – 1938 гг. кс. Норберт Будзіслаў, у 1938 – 1940 гг. кс. Браніслаў Сладзінскі. Ад парафіі Докшыцы аддзяліліся парафія Зашчэсле, да якой адносіліся капліца ў Замошшы і касцёл у Крулеўшчыне і парафія Порплішча. Таму да канца 1930-х гадоў у Докшыцкай парафіі засталося ўсяго 1100 каталікоў. 

 Каля касцёла стаяў самы стары мураваны будынак горада. У ім былі дзве крамы, што гандлявалі тэкстылем.  У падвале быў цэх па вырабу газаванай вады і напояў. Кожны аўторак на плошчы быў кірмаш. Акрамя таго, на плошчы былі чатыры гандлёвыя рады, у кожным з якіх было па восем крамаў. Плошча была шчыльна забудаваная з усіх бакоў, тут былі і іншыя гандлёвыя кропкі, у прыватнасці, два кніжна-газетныя кіёскі акцыянернага таварыства "Рух". З заходняга боку плошчы, на месцы сённяшняй канторы райспажыўсаюза, стаяў заезны дом. 

Маёнтак Мікульскага

Нарэшце, з прыходам палякаў маёнтак Докшыцы Кароля Мікульскага апынуўся ў тым жа павеце, што і горад Докшыцы. Напачатку ён адносіўся да Параф’янаўскай гміны, а з 1925 года - да Докшыцкай. 

Паводле апісання маёнткаў 1921 года, уладальнікам маёнтка Докшыцы быў Кароль Мікульскі, адміністратарамі - Тамаш Ючкавіч і Рыгор Куцель. Ворнай зямлі было 100 дзесяцін, лугу ІІ катэгорыі - 190 дзесяцін, пашы 172 дзесяціны, лесу 79 дзесяцін, вадаёмаў 5 дзесяцін, сядзіба займала 20 дзесяцін, дарогі - 5 дзесяцін, прадпрыемства (паравы тартак - 1,5 дзесяціны, няўдобіц - 134, 5 дзесяцін. У 1914 годзе ў маёнтку было 30 коней, а да 1921 года, пасля вайсковых рэквізіцый, іх колькасць скарацілася да 4. У маёнтку былі мураваны жылы дом памерам 22 на 14 метраў, драўляны - 10 на 6, абодва крытыя дахоўкай, тартак, некалькі дамоў для парабкаў, і шэсць гаспадарчых пабудоў. 


Па ўспамінах старажылаў, каля сядзібнага дома было некалькі ліпавых алеяў, раслі кветкі. Тут жа расла лістоўніца, паглядзець на якую настаўнікі вадзілі навучэнцаў школы. Была прыгожая, дагледжаная сажалка. У маёнтку працавалі каля дваццаці сем’яў парабкаў. Па словах старажылаў, парабкі атрымлівалі ад пана жыллё, дровы, сена для каровы, 40 сотак агароду. За месяц працы парабак атрымліваў 8 пудоў хлеба і 2 пуды мукі (свіноўкі). У гарадской школе дзяцей з сем'яў парабкаў кармілі бясплатна. Працаваць даводзілася ад цямна да цямна, а рэлігійныя і нацыянальныя святы, а таксама нядзеля былі выхаднымі.  Мікульскаму належаў млын з тартаком, на месцы сённяшняга хлебазавода, які ён набыў у Шэймана. Там былі таксама два габлявальныя станкі. Была ў Мікульскіх і маслабойка.

Па звестках за 1930 год, у маёнтку пражывалі 66 чалавек. У 1929 годзе Казіміру Мікульскаму належалі ў Докшыцкай гміне 540 гектараў зямлі. Частка зямель маёнтка Докшыцы знаходзіліся ў Порплішчанскай гміне. Там належалі Каролю Мікульскаму 500 гектараў зямлі, Зянону Мікульскаму – 300 гектараў. У верасні 1939 года Мікульскі застаўся ў Вільні, дзе пастаянна пражываў, а ў 1940 годзе ў яго маёнтку была створана машынна-трактарная станцыя (МТС), якая абслугоўвала навакольныя калгасы і бальніца на 40 ложкаў.


Напачатку нямецкай акупацыі Мікульскі вярнуўся ў свой маёнтак. У ім, па ўспамінах старажылаў, былі размешчаны галандскія салдаты, якія займаліся сельскай гаспадаркай. Раптам будынак, дзе яны размяшчаліся, згарэў. У гэтым западозрылі Мікульскага, тым больш што ён, па чутках, слухаў польскае радыё з Лондана, ненавідзеў немцаў і быў звязаны з іншымі людзьмі, якія мелі такія ж погляды. Пажар у маёнтку стаў фармальнай прычынай да таго, што 12 палякаў, у тым ліку памешчыкі Мікульскі і Жэгота былі арыштаваныя немцамі.

Пасля вайны ў маёнтку была размешчана МТС, пазней сельгастэхніка. З пабудоў маёнтка захаваўся толькі мураваны флігель у канцы вуліцы Даватара.

Вуліца Глыбоцкая

Па гэтай вуліцы, што ішла на поўнач, можна было трапіць у Глыбокае, Параф’янава і Крулеўшчыну. Вуліца Глыбоцкая ў часы Другой Рэчы Паспалітай насіла назву Віленская, а з 1940 года называецца Савецкая. У час нямецкай акупацыі яна насіла назву Вільноштрассэ. Вуліца мела такую ж даўжыню, як і зараз і была брукаваная. На вуліцы Глыбоцкай, асабліва яе правабярэжнай частцы, якая была забудаваная з абодвух бакоў, жыло шмат яўрэяў. Возера не было і дарога ішла на метры два ніжэй. Мост праз Бярэзіну быў драўляны. Рака вясной разлівалася і аднойчы, па словах старажылаў, нават змыла вадзяны млын, які стаяў на правым беразе вышэй маста. На правабярэжнай частцы вуліцы жылі фатограф Макс Гойц, каля яго - кравец Гілінсон. Пры павароце на Параф’янава быў так званы конны базар, дзе кожны аўторак адбываўся гандаль жывёлай. У мураваным будынку сённяшняй крамы жыў яўрэй Маркман, які быў даволі значным прадпрымальнікам. У сваім доме ён трымаў краму тканіны. Яго сястры належаў гатэль “Віленскі” на Рыначнай плошчы. За крамай да сённяшняга дня стаіць будынак былога склада, узведзены з камянёў і чырвонай цэглы. У самым канцы вуліцы, на пагорку стаяў дом дарожнага майстра, а на месцы АЗС - льнотрапалка яўрэя Маркмана. На месцы сённяшняга хлебазавода стаяў каменны млын з лесапілкай, які спачатку належаў Шэйману, пазней прададзены Мікульскаму. Шэйман разам з яўрэем Франкфуртам стварыў суполку “Шэйман С., Ёльк і Франкфурт” і збудаваў новы млын на вуліцы Полацкай. Зрэшты, нельга выключыць, што млын у Докшыцкай Слабадзе таксама заснаваны не адным Шэйманам, а суполкай, бо яна згадваецца ў 1921 годзе, хоць новы млын, па ўспамінах старажылаў, быў узведзены куды пазней. Будынак млына дайшоў да нас у змененым выглядзе як адзін з будынкаў хлебазавода. 

Вуліца Полацкая

Вуліца Полацкая, якая да 1939 года насіла імя Касцюшкі, а сёння называецца Горкага - ці не самае старажытнае месца Докшыц. Якраз побач з ёй знаходзіцца пагорак са стромкімі схіламі, дзе шмат вякоў таму магло быць гарадзішча. На гэтым пагорку спрадвеку стаяла царква, а побач была феадальная сядзіба. 

У часы Другой Рэчы Паспалітай вуліца Полацкая была брукаваная. Каля месца, дзе сёння стаіць аддзел архітэктуры райвыканкама, быў піўзавод Гордана, заснаваны ў сярэдзіне 19 стагоддзя. Піўзавод меў некалькі будынкаў - саладоўню, піваварню і ляднік. Завод меў уласную эмблему - выяву рака, што трымае ў кляшні куфаль піва. Піва, вырабленае ў Докшыцах, у дубовых бочках вазілі на продаж у Варшаву і Вільню (паспрабуйце сёння ўявіць у гэтых гарадах якую-небудзь прадукцыю докшыцкай вытворчасці!). У будынку стаялі вялізныя дубовыя чаны. Неяк адзін яўрэй захацеў паглядзець, колькі там піва, ды зваліўся і ўтапіўся. Каля піваварні была крыніца з вельмі чыстай вадой, якую выкарыстоўвалі для вытворчасці. Напачатку 1920-х гадоў у Горадана згадваецца і тартак, аднак пазней ён ужо не існаваў. Далей, там, дзе сёння Дом рамёстваў, была прыпісная царква Яна Багаслова, будынак якой стаіць і сёння. За ёй, у нізіне, да нашых дзён захаваўся дом, дзе калісь жыў праваслаўны святар. На іншым баку вуліцы стаяў будынак праўлення гміны. Побач з ёй была мясцовая турма, дзе адбывалі пакаранне арыштаваныя за адміністрацыйныя правапарушэнні. На месцы крамы “Юбілейнай” стаяла так званая “млечарня” - невялікае прадпрыемства па перапрацоўцы малака. За ёй быў паварот на Лапуты, каля якога стаялі каталіцкі і праваслаўны крыжы. У самым канцы горада, воддаль ад дарогі, і сёння стаіць будынак млына суполкі “Шэйман С., Ёльк і Франкфкурт”. Зрэшты, там быў не толькі млын, а яшчэ і лесапілка, а таксама электрагенаратар. Пры дарозе стаялі дамы ўладальнікаў млына, якія захаваліся і сёння. Недалёка за гарадской мяжой вуліца Полацкая выводзіла ў маёнтак Блонь, каля якога была развілка дарог - на Беразіно і Тумілавічы. На гэтай развілцы ў той час стаяў праваслаўны крыж.

Вуліца Даўгінаўская

У польскі час Даўгінаўская насіла назву Чвартакаў, у 1940 годзе была перайменаваная ў гонар Варашылава, а з 1950-х гадоў носіць назву Пушкіна. На ёй жылі пераважна хрысціяне. Гэта таксама адна з самых старажытных вуліц горада. На месцы, дзе сёння наводзіць сум пусты будынак былой гарадской лазні, тады стаяла пажарнае дэпо, знішчанае ў 1943 годзе жалезнякоўцамі. У 1930-я гады ў Докшыцах працягвала існаваць добраахвотніцкая пажарная каманда. Яе сябры не павінны былі плаціць страхоўку і мелі некаторыя падатковыя ільготы. Яны мелі сваю форму. У выпадку пажара кожны са сваім канём павінен быў з’явіцца ў пажарнае дэпо, запрагчы каня ў адну з павозак з бочкай вады, якія там пастаянна стаялі. Былі ў іх шэсць помпаў, мотапомпа, цэнтрабежка. Быў і аўтамабіль, але хутка пасля набыцця ён сапсаваўся і не рамантаваўся. Кожны год праводзілася свята пажарнікаў, на якое збіраліся пажарныя дружыны з усяго наваколля. Побач была амбулаторыя. На другім баку вуліцы і сёння стаць цагляны будынак, дзе жыла яўрэйка Рыва Элька Хацкель, якая трымала булачную. Калі там, дзе Даўгнаўская перасякаецца з Ветранай, звярнуць управа, трапляеш да вадаёма, створанага жаўнерамі КОП на месцы колішняй запруды вадзянога млына. У канцы вуліцы на правым баку былі старажытныя хрысціянскія могілкі. На іх была каталіцкая капліца Святога Міхала, разбураная ў 1967 годзе бальшавікамі. У 1930-я гады тут ужо не хавалі, але могілкі падтрымліваліся ў нармальным стане. У 1990-я гады на месцы могілак узведзены касцёл. За паўвярсты ад горада пры дарозе на Даўгінава знаходзілася месца, дзе пачынаецца рака Бярэзіна. Там раслі дзве бярозы, з пад якіх выбівалася крыніца. У гэтым месцы заўсёды стаяў драўляны ці гліняны кубак.

Вуліца Граніца

Такую назву насіла сённяшняя вуліца Чарняхоўскага. Звязана гэта, мабыць, з тым, што гэта была ўжо ускраіна горада. На ёй да 1939 года стаялі чатыры дамы. У 1940 годзе яна перайменаваная у Танкавую, а пасля вайны пачала называцца Чарняхоўскай.

Вуліца Параф’янаўская.

Калі ў часы Расійскай імперыі на былой рыначнай плошчы ў Докшыцкай Слабадзе падарожнік, які ехаў з Докшыц, зварочваў улева, на гасцінец, што вядзе на Параф’янава ды Ваўкалаты, ён адразу ж апынаўся ў іншай губерні. Паводле плана 1921 года, пры гэтай дарозе стаяў толькі адзін жылы дом, што адносіўся да сядзібы Мікульскага. Але Докшыцы пачалі расці і ў гэтым напрамку. На тапаграфічнай карце 1932 года гэтая вуліца яшчэ не пазначана, што сведчыць пра тое, што яна забудоўвалася ўжо ў 1930-я гады. Там было некалькі дамоў, крама, сінагога. Недалёка да вуліцы быў гліняны кар'ер, дзе пэўны час ішла здабыча гліны і выраб цэглы. Пазней савецкая ўлада спрабавала ўзнавіць вытворчасць цэглы. але марна. Пасля 17 жніўня 1943 года ў адным з будынкаў на ёй была размешчана нямецкая камендатура. У 1950-я гады Параф’янаўская была перайменавана ў вуліцу Карла Маркса. Пазней назва “Параф’янаўская” зноў з’явілася на карце горада. Так назвалі вуліцу, якая на Параф’янава на самай справе не вядзе. 

Сядзіба ў Блоні

На усход ад Докшыц, каля развілкі дарог на Тумілавічы і Беразіно, знаходзіўся маёнтак Блонь, уласнасць Прушынскага. У ім таксама існаваў млын з дзвюмя піларамамі. Млын уяўляў сабой вялізны будынак з белай цэглы. Там вырабляліся шчытавыя домікі для лецішчаў, якія потым збіраліся на ўзбярэжжы Балтыйскага мора каля Гдыні і там прадаваліся. У 1928 годзе быў пастаўлены генератар, які даваў электрычнасць не толькі ў маёнтак, але і ў горад. Аднак з-за высокага кошту электрычнасць была недаступнай для большасці гараджанаў. У 1930-я гады згарэў сядзібны дом і пазней ён не адбудоўваўся. Млын з электрастанцыяй знішчылі ў лютым 1943 года партызаны. Немцы заснавалі ў маёнтку бальніцу, якая размяшчаецца ў гэтым месцы і сёння. Ніводнай старой пабудовы там не засталося.

Докшыцкія татары

З даўніх часоў у Докшыцах жывуць татары. Аб гэтым гаворыць нават назва вуліцы Татарская, якая ў 1950-я гады пачала называцца ў гонар Дзяржынскага - чалавека, з-за якога пралілося шмат крыві нявінных людзей. Татараў было каля 15 сем’яў. Шмат хто з іх займаўся апрацоўкай скур. Шаміль Гімбіцкі меў нават некалькі наёмных работнікаў. Ён жа шыў конскую збрую. Татары, нягледзячы на адарванасць ад сваёй гістарычнай радзімы, захоўвалі іслам. У Докшыцах пры вуліцы Палявога і сёння стаіць у змененым выглядзе будынак мячэці, узведзены ў 1925-26 годзе. На ускраіне Докшыц знаходзяцца старажытныя татарскія могілкі, дзе надпісы на надмагільных камянях зробленыя арабскімі літарамі. Трэба дадаць, што сёння татарскія могілкі - найбольш добраўпарадкаваныя ў Докшыцах, у адрозненне ад каталіцкіх і праваслаўных, дзе старыя магілы зарастаюць кустоўем.

Цыгане

У Свістаполлі каля Докшыц часта спыняліся цыганскія табары. Часам яны праводзілі тут цэлае лета. Зрэшты, як прыгадвае краязнаўца Мікалай Чысцякоў, яны не прыносілі аніякай шкоды гараджанам, бо яны хоць і займаліся крадзяжом, але не рабілі гэтага там, дзе жылі доўгі час. Некаторыя цыгане мелі добрыя адносіны з мясцовым насельніцтвам і нават зімавалі ў жыхароў вёскі Дубавое. Цыгане зазвычай хадзілі на конны рынак. Там, калі прадавец каня дасць ім грошы, яны расхвальвалі жывёлу, калі ж не, то ганілі яе так, што пакупнікі не хацелі купляць. 

Праваслаўная царква ў часы Другой Рэчы Паспалітай

У часы Другой Рэчы Паспалітай дзяржаўнай рэлігіяй стала каталіцтва, але, тым не менш, значных абмежаванняў для праваслаўных не было. Дзяржава канфіскоўвала толькі зямельныя ўладанні, пры гэтым кожнай царкве пакідаліся 33 гектары. Такім чынам, быў канфіскаваны фальварак Чабаданы (150 дзесяцін). Па звестках за 1929 год, 100 гектараў ў Чабаданах належалі дзяржаве, а ў 1930-я гады, па словах старажылаў, яны былі прададзены. Царкоўныя землі каля Нябышына апынуліся па іншы бок савецка-польскай мяжы. У школах выкладаўся Закон Божы для праваслаўных дзяцей. З 1934 года быў выдадзены загад, які патрабаў выкладання Закона Божага на польскай мове, у некаторых цэрквах таксама пачалося ўвядзенне польскай мовы. Праваслаўная царква ў Польшчы атрымала аўтаномію ад Рускай Праваслаўнай царквы і стала называцца Польскай Аўтакефальнай Праваслаўнай Царквой. Докшыцы сталі цэнтрам аднаго з благачынняў Віленскай епархіі, да якога адносіліся некалькі прыходаў у суседніх вёсках. Свята-Пакроўскі храм рамантаваўся два разы. У 1930 годзе намаганнямі Пляшчынскага  і прыхаджан драўляная агароджа была заменена на каменную, а ў 1934 годзе да прыезду архіерэя Віленскага і Лідскага Феадосія каменная агароджа была пастаўлена з боку сённяшніх вуліцы Палявога і ваенкамата. Дзесці з 1928 года, калі пан Прушынскі паставіў  у сваім маёнтку Блонь электрагенератар, электрычнае святло было праведзена і ў царкву. 
Докшыцы ў 1929 годзе паводле “Księgi Adresowej Polski”.

Докшыцы

Горад, павет Дзісна, сядзіба суду, суд акуруговы Вільня, 3004 жыхары, 10 км станцыя Параф’янаў, лінія чыгуначная Маладзечна – Загацце, пошта, тэлеграф, тэлефон. Магістрат. Храмы: 1 каталіцкі, 2 грэцка-усходнія, 8 сінагог. Бойня гарадская. Кірмашы: агульныя кожны аўторак. Прамысловасць дрэваапрацоўчая, бровар, гарбарня, алеярня, тартакі, млын. 

Бурмістр: Генрык Венцлавовіч.
Пажарная ахова добраахвотная.

Камендант: Эмануэль Каменц.

Урачы: Мукоўскі П, доктар.

Урачы-дантысты: Рубінштэйн Міна.

Урачы ветэрынарныя: Нарушэвіч Аляксандр.
Адвакаты: Курага-Скрага Юліян, Адляніцкі-Пачобут Леон.

Натарыусы: Раткевіч Зянон.

Акушэркі: Пазняк Людвіга.

Аптэчныя склады: Капяловіч С, Корбман М, Райхейсан А.

Аптэкі: Паўлоўскі А.

Банкі: “Банк кааператыўны” (“Bank Spółdzielczy”), Таварыства з абмежаванай адказнасцю “Яўрэйскі народны банк” (“żydowski bank ludowy Sp. z.o.o.”)

Жасцяншчыкі: Штрайхштэйн Л.

Гандляры: Аксерольд Х, Чухман А, Эпштэйн З, Фрыдман Ф, Глінхенхаўз С, Казінец Д, Клупт Х, Левітан М, Лулаў Х, Маркман М, Міндлін Ш, Паляк С, Розаў М, Розаў З, Рыўшын Х, Сосман Б, Шапіра Д,  Тайц З, Гордан Д, Кацовіч Х, Каганер Е, Крэмер Х, Сакольнік Ф, Варкель П.

Бровары: Горданы J і Д. 

Будаўніцтва: Малько Б. 

Касоўскі Ш., Кугіель Ш, Варфман П.

Цесляры: Шмярковіч Л, Таргонскі Л.

Выраб галаўных убораў: Раскінд Х, Шульц М.

Салавей Р, Школьнік М.

Дрэва: Буднаў М.

Фельчары: Шашко А.

Фатаграфія: Гойц М.

Парыкмахерскія: Раскінд П, Вант Х.

Галантэрэя: Гейтэль Ф, Дзімерштэйн Р, Дыкман М, Эйнгорн Л, Фабрыкант Л, Фрыдман Б, Гіндлін С, Гонхман Ш, Готкін Б, Есін Л, Камянковіч Л, Кугіель З, Кузінец Б, Пліскін Х. Паляк Х, Школьнік Л.

Гарбарні: Якубоўскі А, Лебедзь А.

Пахаванні: Хіргер М.

Чайныя: Аншэлевіч Ф, Гітлін С, Патэнт Р, Паляк Р, Собаль А, Жалудкевіч А.

Гатэлі: Аншылевіч Ф, Вартман Б.

Пераплётчыкі: Розаў І, 

Кавярні: Маркман С.

Спажывецкія тавары : Аксерольд Ш, Длугін Г, Фейгельман В, аддзяленне таварыства з абмежаванай адказнасцю “Гуртоўня Крэсовая”, Кастроль В, Сіагалевіч Г, Салавей Л, Шэйфер Х, Гілевіч і Капяловіч Х, Капяловіч Ш, Мельцэр Г.

Кааператывы: Кааператыў 1 батальёну Корпуса Охроны Пограніча.

Вугаль і шкіпідар: Вульфовіч М.

Кавалі: Барышонак В, Гітлін Х, Квачонак К, Розін І, Вайц А.

Краўцы: Беленьскі І, Цыперман В, Гіленсан Х, Есек Ш, Кацовіч К, Казінец М, Скібіцкі С, Зэльманаў З.

Кнігарні: Кісельгоф М, Соцман Б, аддзяленне акцыянернага таваыства “Рух”.

Лясы –эксплуатацыя: Батвінік Ф, Будаў і Эткін Р, Гутковіч І, Крэмер С і З, фірма “The Latwian Wood Trading”.

Лён: Фейгель і Капеловіч, Каплан J, Клупт З. Капяловіч С, Ліпкінд Д і Х, Серабранік Ш і J.

Трапанне льну: Візгаў.

Маляры: Зынгель А,

Мука: Беленькі Л, Пліскін А і Гілевіч Х.

Млыны: суполка “Шэйман С, Ёльк і Франкфурт”.

Насенне: Закрэўскі Ст, фірма “Ц. Ульрых” 

Абутак: Чухман Ш, Дворкін А, Каган Б,

Алеярня: Шэйман С,

Пякарні: Хлаўновіч М, Голперын Г, Кугель Г, Левітан Е, Розаў Н, Шмерковіч Р, 

Канцылярскія тавары: Кісельгоф М, 

Піўныя: Фрыдман Л, Кацовіч Н, Стагалевіч С, Залкінд С.

Піва: Гордан J і Д.

Бюро просьбаў і тлумачэнняў: Ленгевіч І, Собаль J.

Рэстараны: Будніцкі Т, Высакінскі В.

Сельскагаспадарчыя тавары: сельскагаспадарча-гандлёвае таварыства з абмежаванай адказнасцю “Рольнік”. 

Розныя тавары: кааператыў “Кулка Рольніча”.

Рыбалоўства: Клот А.

Мяснікі: Гоберман Г, Маркман С, Міндэль А, Мусін і Левіт, Зыскінд Ш і Гоберман. 

Шкуры: Каган С, Кугель Ш, Леівтан З, Рэйтман Б, Шапіра Л, Шульц М, Тайц М, Зойданс І. 

Смалярні: Гульковіч І.

Гандаль алкагольнымі напоямі: Алерка К, Пухоўскі J, Следзь J.

Прадукты: Алой Е, Хармас, Хлаўновіч М, Цыклін А, Дамескін С, Дукман М, Кац М, Каган П, Каменьковіч Л. Каплан А, Каплан П, Каплан Ш, Крэмер, Мірман С, Раскінд Х, Розенталь Р, Розін Ф, Розаў Ф, Розаў Г, Собаль J, Сасновік Х, Свідлер Р, Шапіра А, Шапіра М, Шапіра О, Школьнік Л, Вант Н, Варман Ш, Вульфовіч М, Гіндлін С, Ражноўская О, Зусьман Ф.

Сталяры: Шульман Ш.

Шаўцы: Фаліксан J, Есень М, Каплан Ш, Левін Д, Маткоўскі J, Шульц М, Завадскі J.

Нарэзка шкла: Баршай К.

Слесары: Клемантовіч А, Вульфавіч М.

Тартакі: суполка “Шэйман С, Ёльк і Франкфурт”.

Тытунёвыя вырабы: Діменштэйн А, Шлейфер Р.

Вяндліны: Пятроўскі J.

Воды газаваныя: Левіт М.

Заезды: Варфман Б.

Збожжа: Камяньковіч А.

Рамонт гадзіннікаў: Таубес М, Вант Р.

Гандаль агароднінай: Ліпкінд Д, Плавін Ф.

Жалеза: Клупт А, Крэмер С, Левітан С, Свярдлоў В.

Вось так ішло гарадское жыццё… Але хутка ўсё раптам змянілася.

V. Чацвёрты падзел Рэчы Паспалітай

23 жніўня 1939 года фашысцкая Германія і СССР падпісалі пакт Молатава - Рыбентропа, паводле якога дзве таталітарныя дзяржавы, не параіўшчыся ні з кім, падзялілі сферы ўплыву ва Усходняй Еўропе. Праз тыдзень, 1 верасня 1939 года, распачалася самая жудасная ў гісторыі чалавецтва вайна. Немцы атакавалі Польшчу з захаду, а 17 верасня 1939 года ў яе ўварваліся савецкія танкі з усходу. Некатрыя польскія гісторыкі назвалі гэтыя падзеі “чацвёртым падзелам Рэчы Паспалітай”. У памежным гарадку Докшыцы ўсталёўваецца новая ўлада…

“Вызваленне”

16 верасня 1939 года, як успамінаюць старажылы, у горадзе і наваколлі быў чуваць далёкі, няясны гул. Напачатку думалася, што гэта нямецкія самалёты. Потым людзі выказвалі версіі, што гэта пан Прушынскі ў Рашкаўцы малоціць збожжа, нехта лічыў, што за мяжой, у СССР, аруць зямлю трактарамі. Толькі вечарам хтосьці паведаміў, што да савецка-польскай мяжы падыходзяць танкі і аўтамашыны. Раніцай 17 верасня, у нядзелю, з боку Свістаполля ў горад прыскакаў савецкі кавалерыст, які распытаў гараджанаў аб наяўнасці ў горадзе саладатаў і радыёвузла і г.д. Потым развянуўся і паскакаў назад у лес. Тады з лесу з’явіліся кавалерысты. Праз нейкі час з боку Восава і Козікаў увайшлі савецкія танкі, якія пайшлі ў напрамку Параф’янава і Глыбокага. На вуліцы Барысаўскай (Ленінскай) іх сустрэлі некалькі прасавецка настроеных гараджанаў з хлебам-соллю і чырвоным сцягам. Некаторыя гараджане, асабліва яўрэі, кідалі кветкі на танкі. Савецкія аўтамашыны і кавалерыя ішлі таксама з боку Беразіно. У поўдзень на Базарнай плошчы іграў аркестр. Увогуле, Чырвоную армію гараджане сустракалі з радасцю.  Людзі не думалі, што разам з савецкімі танкамі на нашыя землі прыйдуць рэпрэсіі і калгасны прыгон. 

Памежнікі, якіх на стражніцах засталося мала, не здолелі аказаць аніякага значнага супраціўлення. Яны ўсё ж стралялі, але ж немагчыма вінтоўкамі спыніць танкі. Докшыцы былі захопленыя без ніводнага выстрала. Тут былі толькі каля дзесятка салдатаў КОП у казармах . Іх адразу ж узялі ў палон. Ляснічы ў Докшыцах схапіў двухстволку і хацеў праз акно сваёй хаты выстраліць па захопніках, але жонка схапіла яго за руку і не дазволіла страляць. Гэты ляснічы быў арыштаваны ў першы дзень савецкага панавання. У Порплішчы паліцэйскі, калі ўбачыў танкі, ўзяў вінтоўку і стаў пасярод дарогі. Яго адразу ж схапілі. У першы дзень новай улады былі арыштаваныя служачыя магістрата (не пашкадавалі нават вартаўніка) і паліцыянты. Арыштавалі і прадаўца крамы мясцовага гандлёвага  кааператыву “Рольнік”.

Пачаў сваю крывавую дзейнасць савецкі НКУС. Шмат якіх сумленных людзей залічвалі ў “ворагі народа”, пісаліся ілжывыя даносы. Былі выселены ў Сібір і Казахстан асаднікі з Антунова, Данілаўкі, Бярозаўкі, Янкоў. Не пашкадавалі бальшавікі і некаторых з тых, хто былі на іх баку. Так, адданы камуністычнай ідэі гараджанін Лука Кустоўскі, які займаўся падпольнай дзейнасцю яшчэ пры цары, а потым пры польскай уладзе, пэўны час быў у горадзе камісарам, але ў 1940 годзе быў арыштаваны, пасля тэрміну ў ГУЛАГу, з якога выйшаў у пасляваенны час, вярнуўся ў Докшыцы і хутка пасля гэтага выехаў у Вільню. Уладальнік Блоні Прушынскі ўцёк за мяжу, а Мікульскі застаўся ў Вільні і вярнуўся сюды толькі падчас нямецкай акупацыі. Уладальнік Гняздзілава Міраслаў Слатвінскі і Юзэфовіч з Парэчча засталіся ў сваіх маёнтках і не былі арыштаваныя. Сёння дакладна невядома, колькі дакшычанаў ні за што загінулі ў ГУЛАГу. Як успамінаюць старажылы, напрыканцы чэрвеня 1941 года планавалася масавая высылка сялянаў. Бальшавікі не паспелі зрабіць гэта, бо прыйшлі немцы. 

Пасля “вызвалення” прайшлі выбары ў Народны сход у Беластоку, які павінен быў юрыдычна замацаваць тое, што фактычна адбылося - уваходжанне Заходняй Беларусі ў склад СССР. Дэлегатам сходу ад Докшыц быў муляр Лейба Розаў, яўрэй. Ён і два яго браты ў часы Другой Рэчы Паспалітай займаліся падпольнай камуністычнай дзейнасцю. Напачатку вайны ён уцёк у СССР. У 1944 годзе ён вярнуўся ў Докшыцы і хутка выехаў з СССР, за ўз’яднанне з якім галасаваў, у Польшчу, затым у Ізраіль. 

Выкладанне ў школе пачало ісці на рускай мове. Усіх вучняў “адкінулі” на адзін клас назад. Тэрмін навучання ў школе стаў дзесяцігадовым, у 1940/41 навучальным годзе ўжо быў восьмы клас. Пачалася ўсеагульная ліквідацыя непісменнасці. 

Старая мяжа да самай нямецкай акупацыі была закрытая і ахоўвалася. Неяк у 1940 годзе трое хлопцаў з Докшыц пайшлі на Бягомльшчыну, каб купіць чагосьці (у докшыцкіх крамах хутка пасля “ўз’яднання” нічога не стала, а на Бягомльшчыну завозілі цукар, газу і г. д.). Іх злавілі памежнікі і трое сутак хлопцы правялі на стражніцы. Калі бягомльчане спабавалі пранікнуць на Докшыччыну, то за гэта іх чакалі яшчэ большыя непрыемнасці, у тым ліку выклікі ў НКУС. 

Утварэнне Докшыцкага раёна

15 студзеня 1940 года на тэрыторыі былых Параф’янаўскай, Порплішчанскай, Докшыцкай гмінаў Дзісненскага павета ўтвораны Докшыцкі раён Вілейскай вобласці. Тэрыторыя раёна склала 894,6 квадратных кіламетраў, насельніцтва - 36 468 чалавек, з якіх 26721 беларус, 6408 палякаў (варта сказаць, што палякамі запісваліся многія беларусы каталіцкага веравызнання - К. Ш.), яўрэяў - 3120, татараў - 212, літоўцаў - 6. У раёне было 369 паселішчаў, 7027 сялянскіх гаспадарак, у тым ліку 4260 хутарскіх, 83 памешчыцкія маёнткі і фальваркі. Максімальная адлегласць ад паселішча да раённага цэнтра складала 25 кіламетраў, адлегласць паміж межамі з поўначы на поўдзень - 32 кіламетры, з усходу на захад - 40 кіламетраў. Мелася 46 кіламетраў брукаваных дарог, 89 кіламетраў палепшаных грунтавых, 606 кіламетраў грунтавых. Горад Докшыцы займаў 6,2 квадратныя кіламетры, у горадзе налічвалася 4106 жыхароў, 1049 жылых пабудоў. Тут дзейнічалі электрастацыя магутнасцю 45 кВт (у Блоні), кааператыўны малочны завод, бровар (былы Гордана на вул. Полацкай), паравы млын з тартаком (на вул.  Полацкай),  мылаварнае і цагельнае прадпрыемствы, завод па вырабу газаваных водаў, 2 няпоўныя сярэднія школы (818 вучняў і 18 настаўнікаў), клуб, пошта, тэлеграф, амбулаторыя, касцёл, дзве царквы, сінагога і пяць яўрэйскіх малітоўных дамоў. У 1940 годзе адчынена бальніца на 25 ложкаў у маёнтку Мікульскага, у Блоні была створана ветлячэбніца.

13 лютага 1940 года быў распрацаваны план падзелу раёна на сельсаветы. 12 кастрычніка, пасля ўнясення некаторых зменаў, быў зацверджаны адміністрацыйна-тэрытарыяльны падзел раёна, які складаўся з 14 сельсаветаў: Бярозаўскага, Валодзькаўскага, Гняздзілаўскага, Грабучанскага, Докшыцкага, Круляўшчызненскага, Несцераўшчынскага, Параф’янаўскага, Порплішчанскага, Старасельскага, Таргуноўскага, Тумілавіцкага, Юркаўшчынскага,  Янкоўскага. 

24 сакавіка 1940 года прайшлі выбары ў Вярхоўны Савет БССР. У Докшыцкую выбарчую акругу ўваходзілі 18 выбарчых участкаў і 7963 выбаршчыкі. Па ёй балатаваўся дэпутат Мікалай Адамавіч Войніч. Выбары, безумоўна, праходзілі паводле сталінскага прынцыпу “не важна, як галасуюць, а важна, як падлічваюць”, таму пры яўцы 99,95%, за кандыдата ад ўлады прагаласавалі 99, 66% выбаршчыкаў.

У снежні 1940 года прайшлі выбары ў мясцовыя саветы, якія нічым не адрозніваліся ад папярэдніх выбараў у Вярхоўны Савет. Былі створаны новыя органы ўлады, якія праводзілі ў жыццё палітыку таталітарнага рэжыму. Старшынёй Докшыкага райвыканкама стаў Ісак Абрамавіч Віленскі, 1-шым сакратаром райкама партыі - Ульяна Андрэеўна Ласянкова, начальнікам аддзела НКУС - Рыгор Васільевіч Семяннікаў. Райкам КП(б)Б складаўся з пяці чалавек. У чэрвені 1940 года ў кампартыі было 6 пярвічных партарганізацый, 46 членаў, 42 кандыдаты ў члены. 23 траўня 1940 года сакратаром РК ЛКСМБ, членамі якога ў раёне былі 142 чалавекі, стаў Васіль Якаўлевіч Палтаржыцкі. 

У 1940 годзе ў маёнтку Докшыцы Мікульскага створаная Докшыцкая МТС, якая абслугоўвала пакуль яшчэ нешматлікія калгасы і саўгасы. Да пачатку вайны камуністы паспелі стварыць толькі 17 калгасаў, у якія былі запрыгонены 476 сялянскіх гаспадарак, і саўгас “Сітцы” ў былым маёнтку Дамейкаў. 

Пачаліся адрэзкі “лішкаў” зямлі - той, якую людзі калісь з цяжкасцямі набывалі, а пазней апрацоўвалі цяжкай працай, палівалі потам. Гранічная норма зямлі для Докшыцкага раёна 8 красавіка 1941 года была ўстаноўлена ў памеры 14 га, потым яе павялічылі да 15 га. “Лішкі” былі адрэзаны ў 520 гаспадарак - пераважна найбольш працавітых і заможных. Былі высланы ў Сібір і Казахстан асаднікі з Антунова, Данілаўкі, Бярозаўкі, Янкоў. Некаторыя з памешчыкаў мелі магчымасць уцячы, аднак не зрабілі гэтага, бо не баяліся савецкай улады - яны ж не рабілі нічога супрацьзаконнага, аднак НКУС не ведала справядлівасці і міласэрнасці. 

У 1940 годзе ў Докшыцы было праведзена правадное радыё. У горадзе быў усталяваны яшчэ адзін гучнагаварыльнік - на Базарнай плошчы. Райвыканкам быў размешчаны ў будынку былога суда на месцы сённяшняга ваенкамата, гарсавет пачаў працаваць у памяшканні былога магістрата, сельсавет – у будынку гміннага праўлення. Райкам партыі – на вуліцы Барысаўскай (Ленінскай) на месцы сённяшняй крамы “Ніка”, суд таксама быў пры вуліцы Барысаўскай (Ленінскай). НКУС пачало працаваць у былым гатэлі “Віленскім” на Базарнай плошчы. 
Перайменаванні докшыцкіх вуліц

Як змяняліся палітычныя рэжымы, так змяняліся і назвы вуліц. Так было ў кожным горадзе. Як у польскі час у кожным горадзе заўсёды была вуліца Пілдсудскага, так і ў савецкі час без вуліцы ці плошчы Леніна (і абавязкова - у самым цэнтры горада) цяжка было ўявіць горад (тут варта адступіць ад тэмы, дадаўшы, што ў БССР існаваў усяго адзін горад без вуліцы плошчы і помніка Леніну - Наваполацк). 

У тэксце кнігі я карыстаўся пераважна спрадвечнымі назвамі вуліц, якія існавалі са старадаўніх часоў. Яны не былі навязаны нікім,  а адлюстроўвалі характар мясцовасці, насельніцтва, напрамак, у якім вяла вуліца. Сённяшняя вуліца Савецкая называлася Глыбоцкай, Пушкіна - Даўгінаўскай, Горкага - Полацкай, Ленінская - Барысаўскай, Гайдара - Ветранай, Дзяржынскага - Татарскай, Інтэрнацыянальная - Дзікай або Свінной, Палявога - Палявой, Міцкевіча – Гуменнай. Напачатку вуліцы гэтак жа называліся і ў афіцыйных дакументах, пра што сведчыць, напрыклад, адкрыты ліст Докшыцкага гарадскога ўпраўлення 1892 года, аднак хутка былі преайменаваны. Пакуль што немагчыма поўнасцю узнавіць назвы вуліц дарэвалюцыйнай пары, аднак вядома, што Барысаўская называлася Аляксандраўскай, Дзікая - Сянной, Піянерская – Мікалаеўскай. Палякі перайменавалі вуліцы па-свойму: Барысаўская стала называцца Пілдсудскага, Глыбоцкая - Віленскай, Полацкая - Касцюшкі, Даўгінаўская - Чвартакаў, Аляксандраўская - часткова Манюшкі, часткова Сянкевіча, Гуменная - Міцкевіча, Дзікая і Палявая захавалі свае спрадвечныя назвы. Сённяшняя вуліца Міцкевіча ў часы Другой Рэчы Паспалітай насіла такую ж назву. Вуліца Первага Мая называлася Уланскай. Вуліца Чарняхоўскага, дзе было толькі чатыры дамы, называлася Граніца. Няма звестак, як называлася тады сённяшняя вуліца 17 Верасня, якая ў той час ужо існавала.
У 1940 годзе вуліцы змянілі свае назвы зноў. Барысаўская - Аляксандраўская - Пілдсудскага стала Ленінскай, Даўгінаўская - Варашылаўскай, Полацкая - Горкага, Дзікая - Інтэрнацыянальнай, Уланская - Первага Мая, Глыбоцкая - Савецкай, Ветраная - Гайдара, Граніца, дзе стаялі чатыры дамы - Танкавай. У канцы 1950-х - пачатку 1960-х гадоў адбылося перайменаванне некалькіх вуліц: Варашылава (Даўгінаўская) стала называцца Пушкіна, Татарская - Дзяржынскага, Параф’янаўская - Карла Маркса (зараз назва Параф’янаўская нададзена адной з новых вуліц, якая не вядзе на Параф’янава), Палявая - Палявога (ў канцы 1980-х гадоў зусім у іншым месцы назва Палявая была нададзена адной з новых вуліц). Тады ж, у 1950-я, урочышча Свістаполле было перайменавана ў Чыстаполле, хоць і сёння яго называюць па-ранейшаму, а афіцыйная назва пішацца хіба што на старонках раённай газеты. 

У 19 стагоддзі ў Докшыцах у скверы за сённяшняй царквой быў пастаўлены помнік імператару Аляксандру ІІ. У 1918 годзе бальшавікі знялі яго з пастаменту, і выкінулі ў сажалку пры вуліцы Міцкевіча (дарэчы, па словах Мікалая Чысцякова, калі ў польскі час гэтую сажалку чысцілі, помнік не знайшлі). Палякі паставілі на гэтым пастаменце стэлу з барэльефам з выявай Юзэфа Пілдсудскага. У 1939 годзе бальшавікі яе знішчылі, а камяні выкарысталі на падмурак для клуба. Дзе знік барэльеф – невядома. Пасля вайны ў горадзе з’явіўся помнік Леніну.

Напачатку 1990-х гадоў пачаліся размовы аб змяненні назваў вуліц. У 1993 годзе ў раённай газеце “Родныя вытокі” нават быў апублікаваны праект перайменавання вуліц, зроблены краязнаўцам Мікалаем Чысцяковым. Старым вуліцам ён прапаноўваў вярнуць спрадвечныя назвы, а вуліцы, што ўзніклі ў савецкі час і носяць савецкія назвы, перайменаваць у гонар беларускіх нацыянальных герояў. Аднак улады спаслаліся на недахоп грошай. Аднак, да гэтага пытання варта будзе калі-небудзь вярнуцца, бо вуліцы не павінны называцца ў гонар тых людзей і падзеяў, якія прынеслі толькі беды і няшчасці нашаму народу.

Мяжа ўчора і сёння

Мяжа заставалася. Нават пасля уваходжання Заходняй Беларусі ў склад БССР было забаронена вольнае перамяшчэнне праз былую ўжо мяжу. Мабыць, для таго, каб як мага даўжэй “вызваленыя ад панскага гнёту” не бачылі на свае вочы “шчаслівага жыцця ў Краіне Саветаў”. Ужо ў часе нямецкай акупацыі паўгалодныя і бедныя жыхары Бягомльшчыны пачалі прыходзіць на Докшыччыну, каб абмяняць што-небудзь на прадукты харчавання. Іншыя, аднак, прыходзілі сюды са зброяй і рабавалі насельніцтва Докшыччыны. Мясцовае насельніцтва стала называць жыхароў Бягомльшчыны “талэханцамі”. У Бягомлі ж жыхароў Докшыччыны называлі “пшэкамі”, а Докшыцы - “Варшавай”. У вёсках Бягомльшчыны ў пасяваенны час часам можна было пачуць такі дыялог: - “Куды паедзеш?” – “У Варшаву да пшэкаў.” Мінула амаль семдзесят гадоў, як мяжы не стала, але яе можна заўважыць і сёння, бо Бягомльшчына прыкметна адрозніваецца ад Докшыччыны. Там больш п’юць, горш працуюць, квітнее злачыннасць. Хаты ў вёсках Бягомльшчыны маюць занядбаны выгляд. У Бягомлі шмат зямлі каля шматпавярховак ляжыць нераспрацаванай, а ў Докшыцах кожны квадратны метр стараюцца прыстасаваць пад градкі ды парнікі. 
VI. Улада крыві і смерці

У 1941 годзе наш край чакала яшчэ больш жудаснае выпрабаванне. 2 ліпеня горад быў заняты немцамі, якія гаспадарылі тут роўна тры гады. Смерць падсцерагала людзей на кожным кроку. Тысячы ні ў чым не вінаватых людзей былі забітыя. Яшчэ горш было ў сельскай мясцовасці, дзе партызаны рабавалі людзей, а немцы палілі вёскі і забівалі мірнае насельніцтва.
Пачатак акупацыі

22 чэрвеня, у нядзелю, стаяла сонечнае надвор’е, таму большасць жыхароў горада збіралася правесці выхадны дзень ў лесе або на рэчцы. Але ўжо ў 10 гадзін аднекуль прыйшлі чуткі, што пачалася вайна. Спачатку аб гэтым гаварылі ціхенька, баяліся, а раптам няпраўда. Але потым было аб’яўлена, што трэба ў 12 гадзін сабрацца ўсім гараджанам у клубе для таго, каб паслухаць паведамленне ўрада па радыё. Пасля выступлення Молатава стала зразумела, што вайна - гэта не чуткі.

23 чэрвеня было першым днём мабілізацыі насельніцтва ў Чырвоную армію. Да вечара яшчэ ніхто не хацеў верыць, што пачалася вайна. Але вечарам гэтага дня паверылі ўсе: фашысцкая авіяцыя пачала бамбіць Крулеўшчыну, Параф’янава. Дзве бомбы скінулі каля саміх Докшыц. Таксама з кулямётаў быў абстраляны статак кароў, якія пасвіліся на полі. Ноччу гэтага ж дня праз горад пайшлі бежанцы і адступаючыя часці Чырвонай арміі. Раніцай у горадзе з’явіліся работнікі міліцыі і НКУС. Ва ўсім астатнім жыццё не змянілася. Выпякалі хлеб, працавалі магазіны і сталовая.

Успамінае Мікалай Чысцякоў: “2 ліпеня мы з братам раніцай пайшлі за хлебам. стаім на рынкавай плошчы, чакаем, пакуль прывязуць хлеб. А насупраць плошчы стаяў двухпавярховы будынак гасцініцы, на даху якога з пачатку вайны пабудавалі пост паветранага назірання, паведамлення і сувязі. Там заўсёды знаходзіўся баец. Раптам бачым – ён некуды знік. А праз некалькі хвілін з вуліцы Пушкіна на плошчу выехалі па тры легкавушкі, у кожнай сядзелі па пяць немцаў. Людзі спужаліся, разгубіліся, а немцы выйшлі з машыны, праўда. не ўсе, і адзін пачаў клікаць “Ком, ком!”. Адгукнуўся на запрашэнне малады яўрэй і загаварыў з ім. Убачыўшы, хто перад ім, немец схапіўся за аўтамат і закрычаў “Юдэ, вэк!”. Усе аслупянелі. Яўрэй кінуўся наўцёкі. Тады да салдат падышоў пажылы грамадзянін, які ў першую сусветную вайну быў у немцаў у палоне і таму трохі ведаў нямецкую мову. Яны трохі з ім пагутарылі, селі ў машыны і паехалі зноў на Даўгінава. а людзі разбегліся па хатах. Прыйшлі дадому і мы з братам. Жылі мы тады там, дзе зараз знаходзіцца тэрыторыя аўтабазы райспажыўсаюза. У гэты час работнікі міліцыі, НКУС, байцы Чырвонай арміі ішлі са Свістаполля, дзе яны начавалі, у горад. Падышлі да нашай хаты. запыталіся ў бацькі, што чуваць у горадзе. Ён ім, вядома, расказаў пра выпадак на плошчы. Начальнік міліцыі Тропкін гаворыць: “Пайшлі, таварышы, дадзім ім жару”. І яны накіраваліся ісці да вуліцы Піянерскай, а тут насустрач беглі пагранічнікі, якія начавалі ў гасцініцы. Пагутарылі ўсе між сабой і шпарка пакрочылі ў лес. Потым стала зразумела, чаму яны так зрабілі. У горад уваходзілі нямецкія рэгулярныя часці. Што маглі зрабіць вінтоўкі супраць танкаў і кулямётаў?” 
У першыя дні акупацыі немцы расстралялі трох яўрэяў, якія былі актывістамі савецкай улады, але гэта быў толькі пачатак вынішчэння докшыцкіх яўрэяў. Хутка праз горад сталі праходзіць калоны ваеннапалонных. Дзесьці ў сярэдзіне ліпеня быў створаны першы лагер ваеннапалонных (так званы дулаг). У верасні дулаг быў ператвораны ў шталаг № 351, аднак змена статуса, безумоўна, не змяніла становішча палонных. Размясцілі ваеннапалонных у царкве і на былым школьным агародзе. Да лістапада былі пабудаваны тры баракі і казарма на месцы сённяшняга рынка. Кармілі іх вельмі дрэнна - два разы на дзень. Яны паміралі ад холаду, голаду і смагі дзесяткамі. Хворых і аслабленых, якія не маглі падняцца, расстрэльвалі. З таго часу пры вуліцы Маякоўскага знаходзіцца брацкая магіла ваеннапалонных.
У першыя тыдні акупацыі некаторы час ўсё было адносна спакойна. У горадзе пачала працаваць школа. Выкладанне ў ёй вялося на беларускай мове, выкладалася таксама нямецкая мова. Тым не менш, ужо ў верасні было створана гета. 

Акупацыйны рэжым

Немцы яшчэ да вайны распрацавалі план “Ост”, паводле якога і вялася ўся палітыка на акупаванай тэрыторыі. Яны разглядалі землі Беларусі як тэрыторыю для каланізацыі. Тут планавалася вынішчыць каля 75% насельніцтва. Дзякуй Богу, немцы не паспелі выканаць задуманае, але трохгадовая акупацыя прынесла шмат бяды мясцоваму насельніцтву і пакінула глыбокі след у памяці людзей, якія пакутвалі як ад немцаў, так і ад партызанаў. “Новы парадак” насаджалі з дапамогай тэрору. Паводле распараджэння Гітлера “Аб ваеннай падсуднасці ў раёне “Барбароса” і асобных паўнамоцтвах войск”, салдаты і афіцэры не неслі аніякай адказнасці за забойствы мірнага насельніцтва. Зрэшты, сярод нямецкіх салдатаў было шмат добрых людзей, якія па-чалавечаму адносіліся да мясцовага насельніцтва. Ды і большасць карных аперацый праводзілі не нямецкія, а латышскія, літоўскія ды ўкраінскія карныя атрады.

Докшыцы ўвайшлі ў склад генеральнай акругі “Беларутэнія” на чале з гаўляйтэрам Вільгельмам Кубэ. Генеральная акруга была падзелена на акругі (гебіты). Докшыцы былі ў складзе гебіта Глыбокае. Частка Докшыччыны трапіла ў гебіт Вілейка. Тэрыторыя была дадаткова падзелена на воласці. У Докшыцах было валасное і гарадское праўленне, але гарадское хутка было скасаванае і Докшыцы сталі падпарадкоўвацца валасному праўленню. Галоўным чалавекам у мясцовай акупацыйнай адміністрацыі быў зондэрфюрэр Гартман, забіты ў 1942 годзе партызанамі каля Козікаў. У траўні 1942 года ён разагнаў кірмаш у Докшыцах, пасля чаго кірмашы да канца акупацыі больш не праводзіліся. Былі ўведзены вялікія падаткі. Акупацыйным уладам трэба было здаць 3 - 4 ц збожжа з гектара, 350 - 400 л малака з каровы, 100 кг мяса з аднаго двара, 35 яек з адной курыцы. Існавалі таксама грашовыя падаткі. Пазней падаткі былі павялічаны. Аднак немагчыма падлічыць, колькі “падаткаў” узялі з людзей партызаны, якія бязлітасна забіралі апошняе з прадуктаў харчавання, скаціны, вопраткі. 716 чалавек з Докшыцкага раёна былі адпраўлены на прымусовыя работы ў Германію. 
У Докшыцах дзейнічалі Беларуская краёвая абарона і Беларуская народная самапомач. Сябры БНС збіралі збожжа, палатно для пацярпелых ад вайсковых дзеянняў і карных аперацый. Офіс докшыцкай арганізацыі БНС размяшчаўся пры вуліцы Даўгінаўскай (Пушкіна). Старшынёй мясцовай арганізацыі БНС быў Карповіч, які пасля вяртання савецкай улады быў асуджаны на тэрмін у ГУЛАГу. Што датычыцца БКА, то немцы не забяспечылі новае вайсковае фарміраванне ні зброяй, ні амуніцыяй. Адна вінтоўка выдзялялася на двух салдатаў БКА. Для салдатаў – прымусова мабілізаваных мясцовых жыхароў - былі ўзведзены два баракі недалёка ад месца, дзе сёння знаходзіцца ваенкамат. Калі салдаты БКА пачулі стрэлы савецкай артылерыі, яны падпалілі свае баракі ды разбегліся. 
У двухпавярховай мураванцы на вуліцы Барысаўскай размяшчалася гестапа, дзе праводзіліся допыты і катаванні над многімі жыхарамі, якія супрацоўнічалі з партызанамі ці падпольшчыкамі, ці падазраваліся ў гэтым. На Базарнай плошчы была размешчана жандармерыя. У будынку на рагу вуліц Палявой і Барысаўскай (Палявога і Ленінскай) падчас акупацыі было казіно. Да жніўня 1943 года працягвалі працаваць млыны, “млечарня” і піваварня. 
Школа

Падчас нямецкай акупацыі выкладанне ў школе нарэшце пачало ісці на беларускай мове. Восенню 1941 года на Докшыччыне працавалі шмат беларускамоўных школ. Аднак немцам патрэбны былі будынкі для размяшчэння сваіх салдатаў, а партызаны імкнуліся знішчыць усё, што толькі магчыма знішчыць, абы толькі гэта не дасталося немцам. Шмат школ на Докшыччыне было спалена партызанамі. Такі лёс спасціг школы ў Слабадзе, Заборцах, Таргунах. У Докшыцкай школе размясціліся фашысцкія салдаты, а навучанне вялося ў розных будынках, раскіданых па ўсім горадзе. Дырэктарам школы была Пігулеўская. Савецкія настаўнікі ў школе не выкладалі - настаўнічалі пераважна палякі, якія працавалі ў школе да 1939 года. Нямецкую мову выкладаў немец паводле нацыянальнасці, ураджэнец Польшчы Новак, які ведаў беларускую мову, але, па словах былых вучняў, калі быў раззлаваны, пераходзіў на польскую і нямецкую. У  1941/42 і 1942/43 навучальных гадах пачатковыя класы навучаліся ў будынку на вуліцы Полацкай (Горкага). 5 клас быў на першым паверсе былога гатэлю пры Базарнай плошчы. 6 і 7 класы займаліся ў будынку, што стаяў у раёне сённяшняга вузла сувязі. Будынкі час ад часу мяняліся, так, пэўны час навучанне вялося ў будынку колішняга суда на месцы сённяшняга ваенкамата. Пасля рабавання горада ў жніўні 1943 года была спалена большая частка будынкаў і таму вучыцца не было дзе. У 1943/44 навучальным годзе пачаліся заняткі толькі ў пачатковых класах, якія хутка былі спынены. 

Гета

У верасні 1941 года нямецкія ўлады выдалі загад аб стварэнні ў Докшыцах гета. Зона гета пачыналася ад саду сінагогі і уключала ў сябе некалькі суседніх алей і частку вуліцы Полацкай. Гэта раён горада ўздоўж вуліц Полацкай і Даўгінаўскай, Ветранай да піўзавода Гардона. Гэты квартал быў абнесены высокім калючым дротам, а ўздоўж вуліцы Глыбоцкай быў збудаваны высокі плот, прычым шчыльны, суцэльны. Усім яўрэям было загадана з’явіцца ў гета на працягу двух дзён і ўзяць з сабой усё, што можа змясціцца на падводу. Іўдэнрэт (яўрэйскі савет), які быў створаны адразу пасля нямецкай акупацыі, быў перамешчаны ў гета. Людзі іўдэнрэта рабілі ўсё, што было ў іх сілах, каб дапамагчы іншым яўрэям і зрабіць жыццё лягчэйшым. Яны змаглі адкрыць сінагогу і стварыць бальніцу ўнутры гета. Усе спецыялісты, якія працавалі на немцаў, атрымалі дазвол займацца сваёй працай. Голад падкраўся да трох тысяч душ, якія знаходзіліся за калючым дротам. Нават трыста грам хлеба на чалавека давалі нерэгулярна і часам ужо вельмі позна. Калі б не вялікая колькасць майстроў і людзей, нанятых для лагераў, якія маглі пакідаць гета на цэлы дзень і купляць або абменьваць каштоўнасці на ежу, многія памерлі б.

У дакументах к таму часу выявілася, што ва ўсіх мястэчках на захад ад Докшыц: Даўгінаве, Аляхновічах, Будславе яўрэяў не засталося. Так дзейнічаў план, які нацысты назвалі “judenfrei” (“свабода ад яўрэяў”). Жах ахапіў яўрэяў перад пагрозай знішчэння. Першы пагром быў ў красавіку 1942 года. Мясцовая паліцыя, без дапамогі з боку немцаў, уварвалася ў гета і пачала помсціць яўрэям за дні пад Польшчай і савецкай уладай. Калі яны натыкаліся на яўрэя, арыштоўвалі яго; іншых проста хапалі ў дамах. 

На наступную раніцу паліцаі расстралялі першую партыю яўрэяў. Пасля пагрому многія пачалі будаўніцтва сховішчаў, а маладое пакаленне, беручы ва ўвагу ўсё, што адбывалася, стала далучацца да партызан, якія ў гэты час ужо дзейнічалі ў лясах. Тым не менш, маладыя людзі, якія хацелі далучыцца, але не мелі зброі, да партызан не прымаліся.

Другая “Акцыя” была ў маі 1942 года. На світанні гета было абкружана мясцовай і нямецкай паліцыяй, да якой пасля далучыліся гестапа і жандармерыя. Яўрэі прадбачліва пахаваліся ў бункеры. Гэта была перасцярога Іўдэнрэта, які пасля першага пагрому выставіў ахову для пастаяннага нагляду за паліцыяй і нямецкімі перамяшчэннямі. Іўдэнрэт планаваў нават арганізацыю ўцёкаў: адзін з бункераў, які знаходзіўся ў школе, павінен быў выкарыстоўвацца як месца збору. Гэта было марна. Гэта ўкрыцце магло змясціць не больш за 50 чалавек, а ўцёк без зброі быў раўназначны добраахвотнай здачы, паколькі партызаны адпраўлялі назад любога бяззбройнага. Ва ўсім гета не было знойдзена ніводнага пісталета. Яшчэ адной прычынай, якая ўтрымлівала моладзь у гета, было нежаданне пакідаць сваю сям’ю. Большасць хавалася на тэрыторыі гета.

З успамінаў Барыса Казінца: “Уся наша сям’я таксама хавалася ў гета. З намі хаваліся суседзі, усяго каля 20 чалавек. Мой бацька катэгарычна адмовіўся схавацца ў бункер і застаўся ў сваёй хаце. Са свайго ўкрыцця мы выразна чулі крокі паліцэйскіх і пранізлівы крык бацькі, якога збівалі. Фашыст, для якога мы шылі адзенне, пазнаў яго і загадаў яму аднаму пайсці. Днём бацька пагрукаў ва ўваход у бункер і расказаў нам пра пагром, які адбываецца навокал. 

Глыбока ўражаныя, мы глядзелі на вынікі пагрому. Целы забітых ляжалі на вуліцах і дарогах, усё навокал было заліта крывёй. У хатах на ложках ляжалі забітыя людзі, нібы стомленыя, якія не могуць устаць з пасцелі. У суседняй хаце ляжаў дзед Марухай Зііб Шульц з выцекшымі з упадзін вачыма. На мосце Йехуда Песач Каплан подбіраў мазгі свайго маленькага дзіцяці, якога ўзарвалі фашысты. Цельца дзіцяці больш не было. Усе яўрэі, якіх злавілі ў бункерах або сваіх хатах, былі сабраныя ў месца каля клуба за 200 метраў ад вялікай ямы. Там немцы праверылі, хто з прысутных валодае дазволам. Усе, каго нанялі немцы, былі вызвалены, а астатніх падвялі да агульнай магілы і расстралялі. У гэтым пагроме загінула 350 яўрэяў.”

Канчатковая ліквідацыя праводзілася ў канцы мая 1942 года. У чатыры гадзіны раніцы немцы акружылі гета, бегчы не было куды. Калі немцы ўварваліся ў гета, яны не зрабілі ніводнага выключэння нават для членаў іўдэнрэта і начальніка яўрэйскай паліцыі. Немцы збіралі па 350 чалавек, і ў акружэнні чатырох радоў паліцэйскіх  вялі да вялікай выкапанай ямы. Людзі, якія спрабавалі збегчы, расстрэльваліся на месцы. Не многія яўрэі змаглі пакінуць горад, і забойствы здзяйсняліся кожныя два - тры дні. Знішчэнне Докшыцкага гета працягвалася 17 дзён, паколькі вельмі многія яўрэі хаваліся. Адміністрацыя Докшыц: саветнік Поль Кавальскі; начальнік паліцыі Гамолка, якому падпарадкоўваліся 27 паліцаяў, бязлітасна адносіліся да яўрэяў. У гэтым мясцовыя нелюдзі пераўзыходзілі нават нямецкіх салдатаў і афіцэраў. Бурмістрам горада быў Спічонак, які схаваў яўрэйскую сям’ю Крамераў (зараз жывуць ў ЗША). З Германіі прыслалі “катаў”: Хартмана, які дзейнічаў да акцыі “апошняй ліквідацыі”, яго памочнікаў Унгермана, Дзімяноўскага, Страсава і некалькі іншых. Толькі маленькая група яўрэяў з 12 чалавек (па аднаму найлепшаму спецыялісту ў сваім рамястве) былі пакінуты жывымі, бо ў іх кваліфікаванай працы былі вельмі зацікаўлены акупанты. 

Знішчаныя яўрэі былі пахаваныя ў Яме - пясчаным кар’еры пры вуліцы Маякоўскага. На гэтым месцы сёння стаіць помнік, надпіс на якім паведамляе, што “Здесь зверски замучено и расстреляно фашистскими палачами свыше 4300 советских граждан». Усяго загінулі 2653 докшыцкія яўрэі, астатнія - людзі, расстрэленыя за падпольную дзейнасць і сувязь з партызанамі, многія з якіх таксама пацярпелі ні за што. 
Інфармацыя для тых, хто валодае англійскай мовай: успаміны докшыцкіх яўрэяў, а таксама “Кнігу Памяці Докшыцы – Параф’янава” можна знайсці на вэб-сайтах: http://jewishgen.org/
http://www.shtetlinks.jewishgen.org/
Царква ў часы акупацыі

У 1941 годзе, як толькі немцы ўвайшлі ў Докшыцы, амаль адразу забралі ключы ад царквы, а праз некалькі дзён у храме размясцілі першую партыю ваеннапалонных. Папярэдне дазволілі вынесці аблаткі, царкоўныя рэчы (іконы засталіся на сценах). Людзей ноччу не выпускалі на вуліцу, таму храм апаганьваўся ў прамым сэнсе гэтага слова. Праваслаўныя абівалі парогі, ходзячы з гасцінцамі да каменданта Докшыц і просячы пашкадаваць святыню. Але ваеннапалонных з храма вывелі толькі тады, калі за горадам былі пабудаваны часовыя баракі. Здарылася гэта ў верасні, і літаральна на наступны дзень у царкве пачаўся рамонт. Усе  сталярныя работы выканаў Дзмітрый Мікалаевіч Чысцякоў. Рэстаўрацыю ікон зрабіў мастак Сяргей Антонавіч Вішнеўскі. Да 14 кастрычніка рамонт быў закончаны. У гэты дзень благачынны Мікалай Пляшчынскі і шэсць свяшчэннікаў з усяго Докшыцкага благачыння ўнова асвяцілі царкву. З гэтага часу службы, як і раней, сталі правіцца кожнае свята. Нямецкія улады хоць і дазволілі карыстацца храмам, але як толькі пайшла пагалоска аб першых партызанах, ключы ад яго забралі і сталі выдаваць старасце толькі на час службы. Становішча змянілася, калі у горад прыйшлі радзівонаўцы. Яны аддалі ключы, некаторыя самі спявалі у царкоўным хоры, а маёр Ясны нават чытаў "Апостала" у час службы. Немцы, калі вярнуліся, зноў устанавілі свой парадак.

Партызаны - героі ці ворагі?

Часта даводзіцца чуць савецкі міф пра “усенародную барацьбу супраць нямецка-фашысцкіх акупантаў”. Нібыта ўвесь народ думаў толькі аб тым, як змагацца з немцамі, людзі дабравольна ўзялі зброю і пайшлі ўзрываць чыгунку, а тыя, хто не пайшоў, аддавалі “змагарам” апошняе. Безумоўна, на самай справе ўсё было зусім інакш. Які нармальны чалавек кіне хату, жонку і дзяцей у небяспечны час і пойдзе туды, дзе яго можа чакаць смерць? Тым больш што, калі не застрэляць яго, то могуць расстраляць сям’ю. У чалавека ёсць інстынкт самазахавання, які прымушае выжываць у любых умовах. І пад нямецкай акупацыяй людзі думалі ў першую чаргу аб тым, як апрацаваць зямлю, пракарміць сям’ю. Каму там была справа да выратавання “савецкай  радзімы”, якая і так забрала ў людзей усё, ператварыўшы іх у паўгалодных калгаснікаў? Людзі думалі, як выжыць, выратавацца ад ворагаў. А ворагаў было два - нямецкія акупанты і савецкія партызаны. І другія няшмат адставалі ад першых па жорсткасці. “Адны рабавалі днём, другія ноччу” - успамінаюць людзі, якія перажылі жахі акупацыі. Я прыводжу тут звесткі паводле ўспамінаў людзей, і таму не гарантую стопрацэнтнай дакладнасці. 

У савецкі час выйшла з друку кніга былога партызана Ціткова “Брыгада “Жалязняк”. У ёй шмат перабольшванняў і няпраўды - афіцыйная прапаганда праўды не любіць. На самай справе Манковіч і кампанія напачатку акупацыі не стваралі аніякага падпольнага райкама, а проста хаваліся ад немцаў. Яму пашанцавала напароцца на толькі што прыбыўшую групу засланых з-за фронту партызанаў і ўсталяваць з імі кантакт. Так ён, як былы наменклатуршчык, стаў адным з кіраўнікоў партызанскага руху. У кнізе пішацца пра сувязі, устаноўленыя паміж камуністамі Бягомльшчыны з самага пачатку акупацыі. Але сувязі тыя, мабыць, былі зусім слабыя, бо адразу пасля захопу Бягомля партызаны з-за няведання расстралялі за супрацоўніцтва з акупантамі камуністаў, якія па загадзе Мінскага падполля ўладкаваліся ў нямецкія ўстановы. “Народныя мсціўцы” расстралялі па загадзе Манковіча ні ў чым не вінаватых былых суседзяў Манковіча, з якімі ён раней часта сварыўся. “Банда, за мной!” - так часта звяртаўся да сваіх падначленых будучы Герой Савецкага Саюза.

Некаторыя людзі з Бягомльшчыны самі рабілі напады на паселішчы Докшыччыны, рабуючы людзей. Потым партызанскае кіраўніцтва прапанавала многім з іх “рабіць тое ж самае, толькі ў партызанскім атрадзе” - каб павялічыць колькасны склад атрадаў. Некаторых прымушалі ісці ў партызаны шляхам шантажу і запалохвання. Што датычыцца “баявых справаў”, то тут шмат прыпісвалася. Замест аднаго забітага немца запісвалася ў дакументах некалькі, тое ж рабілася і з узарванымі цягнікамі. 

Партызаны жорстка рабавалі мясцовае насельніцтва. Яны забіралі харчаванне, скаціну, вопратку. Часам тых, хто адмаўляўся аддаваць, растрэльвалі. У Докшыцах у сумна вядомы дзень 17 жніўня 1943 года “героі” застрэлілі старую жанчыну за тое, што не аддала ім карову. У Порпліскім Двары забілі чалавека за тое, што ён не аддаваў вопратку. Многія несумленныя людзі паведамлялі партызанам, што той ці іншы чалавек нібыта супрацоўнічае з немцамі. Партызаны адразу ж расстрэльвалі тых, не спрабуючы нават праверыць, ці адпавядае гэта сапраўднасці. У 1942 годзе каля вёскі П’яны Лес партызаны спынілі машыну, у якой везлі ў Докшыцы маладога святара Вячаслава Малашко. Шафёр збег, а святара забілі, труп паклалі на бярвенні, складзеныя ў выглядзе крыжа, і спалілі. Зімой 1943 года падчас знакамітага рэйду - адной з першых буйных аперацый брыгады “Жалязняк”, быў ні за што забіты памешчык Міраслаў Слатвінскі, які вельмі добра ставіўся да мясцовага насельніцтва, абрабавана шмат жыхароў. Ні за што быў збіты святар у Гняздзілаве (Гісторыя пра спіс падпольшчыкаў за іконай і пра тое, як бацюшка пераблытаў партызанаў з паліцаямі, напісаная ў “Брыгадзе “Жалязняк” - гэта выдумка, кажуць дасведчаныя людзі). Партызаны карысталіся даведкамі аб хрышчэнні, што выдаваў святар з Тумілавіч Стэфан Бягун, а калі ён, даведаўшыся аб гэтым, перастаў даваць такія даведкі, то збіраліся яго забіць. Людзі папярэдзілі святара, і ён уцёк з Тумілавіч. Партызаны спалілі вёску Плітніца, спадзеючыся на тое, што немцы з гарнізону Янова пойдуць тушыць хаты. Немцам не было справы да таго, што гарыць вёска, і партызаны нічога не дабіліся, акрамя таго, што прынеслі мясцовым жыхарам новыя пакуты. Партызаны палілі школы (Слабада, Таргуны, Заборцы), панскія маёнткі і фальваркі (Сітцы, Гняздзілава, Парэчча, Антанаполле, Кіякова, ды іншыя, больш дробныя). На сумленні партызанаў брыгады “Жалязняк” ляжаць і падзеі 17 жніўня 1943 года, калі былі разрабаваны і спалены Докшыцы.

Калі немцы пачалі паліць вёскі, каля якіх узрываліся міны, жыхары некаторых з іх сталі дзяжурыць па начах і паказвалі міны немцам або самі здымалі іх. Каля Даўгінава адзін чалавек увесь час знімаў міны, пастаўленыя жалезнякоўцамі. Калі “народныя мсціўцы” даведаліся, чыіх рук гэта справа, яны расстралялі таго чалавека і яго сям’ю. У Азарцах жа, калі стары чалавек паказаў эсэсаўцам міну, тыя расстралялі яго, а пасля спалілі вёску разам з жыхарамі. 

Партызанская зона была зонай анархіі і жыць там было куды страшней, чым у раёнах, дзе партызанаў не было. Да таго ж, немцы вынішчалі вёскі пераважна ў партызанскіх зонах, знішчаючы не саміх партызанаў, а мясцовых жыхароў. Я не аспрэчваю таго, што партызанская барацьба ў час вайны была неабходнай. Бо менавіта партызаны знішчалі транспартныя артэрыі, не даючы магчымасці немцам своечасова перакідваць сілы і тэхніку да фронту. Я не апраўдваю немцаў - варта ўзгадаць докшыцкую Яму, параф’янаўскае гета, Ходараўку, Шунеўку, Азарцы, Залатухі. Але трэба нарэшце сказаць праўду. Па-першае, “усенароднай барацьбы з захопнікамі” не было. Па-другое, у беларускага народа падчас акупацыі былі два ворагі - немцы і партызаны, якія мала чым адрозніваліся паміж сабой. Нездарма ж ў Бягомлі жартавалі: “У ліпені 1944-га Чырвоная армія вызваліла нас ад партызанаў”.

Напады партызанаў на Докшыцы
На працягу 1942 года партызаны не нападалі на Докшыцы. Толькі ў лютым 1943 года горад быў абстраляны са стралковай зброі. Праз некалькі дзён партызаны напалі на маёнтак Блонь, спалілі млын, лесапілку, склады са збожжам. Сем паліцаяў былі ўзятыя ў палон. Напрыканцы лютага партызаны спрабавалі абстрэльваць горад з гарматы. Агонь карэкціраваўся з маяка каля вёскі Антоны, але абстрэл не даў вынікаў - некалькі снарадаў трапілі ў сад ды адзін пашкодзіў страху аднаго з дамоў пры вуліцы Міцкевіча. На наступны дзень немцы сабралі некалькі чалавек з горада і загадалі спілаваць маяк. Камандванне нямецкіх войскаў рыхтавалася да вясенне-летняга наступлення, таму войскі з тылу пачалі перакідваць на фронт. У Докшыцах амаль не было немцаў, а пераважна паліцаі, чым скарысталіся “народныя мсціўцы”. 4 траўня 1943 года партызаны брыгады імя ЦК КП(б)Б здзейснілі напад на мясцовы гарнізон. Яны падпалілі млын Шэймана пры вуліцы Полацкай (яго патушылі і хутка аднавілі вытворчасць, аднак у жніўні партызаны спалілі млын другі раз), драўляны мост праз Бярэзіну на вуліцы Глыбоцкай, вывелі са строю “млечарню”, спалілі 6 жылых дамоў, забілі некалькі паліцаяў. 

Радзіёнаўцы

Хутка ў горад былі ўведзены часці “Рускай вызваленчай арміі” Гіль-Радзівонава. Як успамінаюць старажылы, яны ўехалі на машынах з боку Глыбокага. На Рыначнай плошчы спыніліся і камандзір падышоў да шыбеніцы, на якой было напісана, хто і за што будзе тут павешаны. Ён адразу ж загадаў прынесці пілу і спілаваць шыбеніцу. Потым да яго падышлі два паліцэйскія з гумовымі шлангамі, якія тады былі ў кожнага паліцэйскага. У аднаго з іх адзін з афіцэраў вырваў шланг  з рук, другі кінуў яго на зямлю сам. Пасля гэтага паліцэйскія перасталі насіць шлангі. Радзівонаўцы размясціліся ў будынку школы. У першыя ж дні некалькі радзівонаўцаў перайшлі да партызанаў. Хутка радзівонаўцаў перадыслакавалі ў Лужкі. Як успамінаюць старажылы, першае, што зрабілі немцы пасля іх ад’езду - гэта аднавілі шыбеніцу. 

Пазней радзівонаўцы зноў былі передыслакаваныя ў Докшыцы для барацьбы з партызанамі Бягомльска-Барысаўскай зоны. Зноў яны ўбралі шыбеніцу. Часова ў горадзе спыніліся арышты і расстрэлы. У клубе сталі праводзіцца танцы. Наогул, жыхары Докшыц добра характарызуюць радзівонаўцаў.

Вайсковае фарміраванне Гіль-Радзівонава прымала ўдзел у карнай аперацыі “Котбус”, што праводзілася супраць партызанаў Бягомльска-Барысаўскай зоны. Немцы прызналі дзеянні Радзівонава супраць партызанаў незадавальняючымі. Хадзілі чуткі, што яны хацелі зняць Радзівонава і прызначыць камандзірам афіцэра Багданава. Тым часам партызаны брыгады “Жалязняк” вялі перамовы з Радзівонавым, заклікаючы яго перайсці на бок партызанаў. 15 жніўня значная частка радзівонаўцаў выйшла з горада і накіравалася на Бягомльшчыну, дзе знаходзіліся асноўныя яе сілы. 16 жніўня ў вёсцы Будзілаўка было падпісана пагадненне з партызанамі, а таксама загад аб пераходзе на іх бок і перайменаванні 1-й Рускай нацыянальнай брыгады ў 1-ю Рускую антыфашысцкую брыгаду. Немцы пра гэта тады яшчэ не ведалі…
17 жніўня 1943 года…

Раніцай 17 жніўня радзівонаўцы, якія ўжо сталі партызанскай брыгадай, вярталіся ў горад. Немцы не ведалі пра пераход іх на бок партызанаў, таму, спытаўшы ў Радзівонава пароль, прапусцілі. Салдаты акружылі будынкі паліцыі, штаба, радыёвузла, тэлефоннай станцыі, школы прапаршчыкаў, дамы, дзе кватаравалі немцы. У 6 гадзін па сігналу белай ракеты пачаўся штурм. Будынкі былі ўзяты за некалькі хвілін, і толькі некаторыя дамы, дзе немцы адстрэльваліся, былі захоплены на працягу гадзіны. У баі загінула толькі 12 салдат Радзівонава. Дом, дзе знаходзіўся зондэрфюрэр, быў падпалены і ён згарэў зажыва. Цудам выратаваўся адзін з афіцэраў штаба. Калі пачалася страляніна, ён праз акно выскачыў у маліннік, што рос у агародзе. Некалькі гараджанаў прыкрылі яго бочкай, выратаваўшы ад гібелі. Афіцэр быў вельмі ўдзячны ім за гэта і на наступны дзень выратаваў  гараджанаў ад смерці. Радзівонаўцы ўзялі труп гаўптмана Папова і на машыне павезлі, каб паказаць партызанам брыгады “Жалязняк” (так было дамоўлена перад пачаткам аперацыі). У 11 гадзін 1-я Руская антыфашысцкая брыгада пачала рухацца на чыгуначны вузел Крулеўшчына, дзе па розных звестках, былі забітыя ад 180 да 600 нямецкіх салдатаў, пераважна служачых вайсковай будаўнічай арганізацыі ТОДТ. Абвешчаны падчас пераходу на бок партызанаў напад на Глыбокае і Лужкі не быў здзейснены.

У горадзе засталіся гаспадарыць жалезнякоўцы, якія цэлы дзень і ноч з 17 на 18 жніўня рабавалі і палілі Докшыцы. Каля адзінаццатай гадзіны быў падпалены касцёл, пасля абеду партызаны сталі паліць іншыя будынкі. Згарэлі  касцёл, лесапілкі, піваварня, млыны, клуб, дом людовы, абодва гатэлі, будынкі маёнтка Мікульскага, будынкі дзяржустаноў, магазінаў, складоў, яўрэйская школа, сінагога, тры яўрэйскія малітоўныя дамы, “млечарня”, амбулаторыя, былыя казармы КОП, 35 жылых дамоў. На вуліцы Барысаўскай засталося толькі 11 дамоў. Сярод мясцовых жыхароў было 11 ахвяр. Адну старую жанчыну “героі-партызаны” расстралялі толькі за тое, што яна адмовілася аддаць ім карову. Партызаны забіралі кнігі, якія патрэбныя былі ім на самакруткі. Ва ўрача Шашко забралі медыцынскі даведнік. Калі ён сказаў, што ён яму патрэбны, “народныя мсціўцы” адказалі: «Ты и без книги много знаешь. Нам же курить хочется». На наступны дзень, калі б не адна шчаслівая акалічнасць, ахвяраў магло быць шматкроць больш. 

Раніцай 18 жніўня над Докшыцамі праляцеў нямецкі самалёт “Фокке-Вульф”. Хутка з боку Крулеўшчыны, Глыбокага, Параф’янава пачалі з’яўляцца нямецкія танкі, аўтамашыны з эсэсаўцамі, паліцыяй і жандармерыяй. Жалезнякоўцы да таго часу ўжо ўцяклі. За разгром гарнізона немцы пачалі рыхтаваць расправу над ні ў чым не вінаватымі мясцовымі жыхарамі.  Гараджан сагналі да царквы Яна Багаслова. Тых, хто спрабаваў уцякаць, вярталі. На горцы ўсталявалі кулямёты. Раптам усе ўбачылі, што ў штаб ідзе немец без штаноў і ў тапачках. Гэта быў афіцэр штаба, якога ўратавалі гараджане.  Ён прасіў не знішчаць цывільнае насельніцтва. Праз гадзіну са штабу СС, што размясціўся ў доме праваслаўнага святара Пляшчынскага, выйшаў афіцэр-эсэсавец з перакладчыкам, якія абвесцілі, што ўсе могуць быць свабодныя. 

Але немцы баяліся новых нападаў партызанаў і таму размясцілі сваю камендатуру на паўночна-заходняй ускраіне горада, у глінабітным доме пры вуліцы Параф’янаўскай, сённяшняй Карла Маркса. Як толькі ў 1944 годзе з усходняга боку пачуліся выбухі артылерыйскіх снарадаў, яны падапалілі гэты будынак, селі ў машыну і паехалі ў заходнім кірунку. 

У Докшыцах па-ранейшаму працягвалі стаяць фашысцкія часці. Паводле звестак партызанскай выведкі, 18 студзеня 1944 года тут было каля 700 салдатаў. Апроч немцаў, тут былі рускія, латышы і літоўцы.

Знішчэнне касцёла

Першым будынкам у горадзе, які спалілі жалезнякоўцы, быў касцёл. Ён быў падпалены каля адзінаццатай гадзіны дня. Па словах краязнаўцы Мікалая Чысцякова, ініцыятарам падпалу быў адзін з мясцовых жыхароў. Такім чынам ён хацеў “адпомсціць” ксяндзу за тое, што той у свой час не згадзіўся абвянчаць яго з сужыцелькай. Адразу ж пасля з’яўлення жалезнякоўцаў гэты чалавек прывёў іх да ляснічага і сказаў, каб таго застрэлілі, бо ён служыць немцам. Пасля стаў шукаць ксяндза. Святара выратавала толькі тое, што мясцовыя жыхары загадзя схавалі яго. Калі касцёл пачаў гарэць, людзі паспелі ўратаваць частку касцельнай маёмасці, астаняе ж загінула ў агні. Пасля пажару вернікі схавалі званы. Адзін з іх, самы вялікі, быў закапаны каля званіцы касцёла, дзе зараз стаіць будынак былога райкама партыі (музычнай школы). Магчыма, гэты звон і сёння ляжыць там, аднак, як кажа Мікалай Чысцякоў, адзін чалавек распавёў яму, што звон нібыта быў выкапаны напрыканцы 1940-х гадоў і здадзены на пераплаўку. Два меншыя званы закапаныя за горадам каля дарогі на Даўгінава. Іх закапалі пад каменем, пры гэтым узялі арыенціры на стадолу ў маёнтку Мікульскага і на хутар каля Загараняў. Зараз няма ні таго каменя, ні стадолы, ні хутара, таму вызначыць дакланае месцазнаходжанне званоў праблематычна. У 1945 годзе на месцы спаленага касцёла была збудаваная драўляная капліца, знішчаная ў хуткім часе бальшавікамі. Дрэва на яе пабудову даў Грудзінскі з фальварка Сымонаўка.Ксяндза ў Докшыцах ужо не было і таму сюды прыязджалі кс. Пётр Барташэвіч з Порплішча, які хутка трапіў ў ГУЛАГ, і кс. Станіслаў Жук з Касцяневіч. На месцы касцёла бальшавікі збудавалі райкам партыі.
Вузкакалейная чыгунка

Немцы для сваіх стратэгічных патрэбаў напрыканцы 1943 года збудавалі вузкакалейную чыгунку Параф’янава - Докшыцы - Беразіно - Лепель. Яна ішла на поўнач ад маёнтка Блонь, уздоўж ракі, потым перасякала раку, праходзіла на поўдзень ад маёнтка Мікульскага, у раёне сённяшняй аб’язной дарогі перасякала параф’янаўскую дарогу і далей ішла справа ад яе. Непадалёк ад аб’язной дарогі і сёння можна знайсці рэшткі насыпу і выемкі гэтай чыгункі. На ўсім працягу былі ўзведзеныя вышкі і бункеры, чыгунка вельмі добра ахоўвалася. У раёне сучаснай крамы “Юбілейная” у Докшыцах быў бункер і раз’езд. Калі ішоў цягнік, ён тут спыняўся, афармляліся патрэбныя дакументы і цягнік рушыў далей. Пасля вайны вузкакалейка дзейнічала да снежня 1945 года. 

Падпольны райкам

Докшыцкі падпольны райкам КП(б)Б быў створаны 29 жніўня 1943 года. Паводле справаздач райкама, калі ім можна верыць, у раёне было 17 падпольных камуністычных арганізацый з 48 членамі. 27 кастрычніка 1943 года пачалосся выданне падпольнай газеты “Партызанская праўда”. Да 1 снежня надрукавана 470 экзэмпляраў гэтай газеты. Існаваў таксам і падпольны райкам камсамола. 

Забытыя героі
Шмат паперы спісана ў нас пра партызанаў, ды камуністаў падпольшчыкаў, якія зрабілі больш шкоды мясцоваму насельніцтву, чым змагаліся з акупантамі. Але нічога не сказана пра тых, хто спрабаваў змагацца з фашызмам іншым шляхам.

У 1942 годзе ў Несцераўшчынскай школе адбылася сустрэча мясцовай моладзі, дзе былі абмеркаваныя планы змагання з немцамі і складзены спіс тых, хто хацеў гэтым заняцца. Аднак сярод гэтых маладых людзей знайшоўся здраднік, які выдаў іх докшыцкай жандармерыі. Тыя, у сваю чаргу падаслалі правакатара, які ўвайшоў у кантакт з кіраўніком арганізацыі, а потым навёў на іх паліцаяў. Такім чынам, усе яны былі арыштаваныя і знішчаныя яшчэ да таго, як паспелі штосьці рэальна зрабіць.
Існавала і польская падпольная арганізацыя ў Докшыцах. Яна налічвала 12 чалавек, якія слухалі радыё з Лондану і мелі сувязі паміж сабою. Адным з яе сяброў быў Мікульскі. Немцы арыштавалі ўсіх іх і знішчылі. Таму аб гэтым больш нічога невядома. 
Вызваленне.
28 чэрвеня 1944 года ў Докшыцах з’явілася палявая жандармерыя, а потым прагучаў загад - усім жыхарам пакінуць горад і накіроўвацца ў бок Даўгінава і Глыбокага. Большасць так і зрабіла. Але некаторыя засталіся ў горадзе, схаваўшыся ў хатах, скляпах. З гэтага дня і да 2-га ліпеня праз горад на захад ішлі групы нямецкіх салдат. А раніцай 2 ліпеня Чырвоная армія пачала бой за горад. Войскі 1-га Прыбалтыйскага фронту выйшлі на ўскраіну горада з усходняга боку. Немцы занялі абарону на паўночна-заходнім баку Докшыц. Савецкія войскі рыўкамі, абыходзячы горад па ўскраіне, пайшлі ў наступленне. Немцы паспрабавалі пайсці ў контратаку, каб адрэзаць гэтым манеўрам наступаючых. Завязаўся бой. З’явіліся першыя забітыя і параненыя. Савецкія салдаты спачатку адступілі да каманднага пункта. Але пасля гэтага амаль адразу ўдарыла савецкая артылерыя. Часці зноў пайшлі ў наступленне ў абход Докшыц. Адначасова часці 5-й арміі 3-га Беларускага фронту, якія наступалі з боку Бягомля, пайшлі на станцыю Параф’янава. Немцы, баючыся акружэння, сталі хуценька адыходзіць, забіраючы з сабой забітых і параненых.

Адыходзячы, фашысты падпальвалі дамы, узрывалі паравозы на вузкакалейцы, пуць, спалілі вуліцу Глыбоцкую (на ёй засталіся толькі чатыры дамы), баракі ТОДТ пры Базарнай плошчы. Дагарала тое, што яшчэ засталося пасля рабавання горада жалезнякоўцамі. Да вечара горад быў вызвалены часцямі 43-й арміі 1-га Прыбалтыйскага фронту і 5-й арміяй 3-га Беларускага фронту, у тым ліку 277-й стралковай дывізіяй. 
Раніцай 3-га ліпеня жыхары горада, тыя, хто застаўся жывы, вярталіся дадому. Днём хавалі загінуўшых салдат і мірных жыхароў. Працягвала працаваць бальніца ў маёнтку Блонь. Акрамя гэтага, у Блоні быў размешчаны батальён сувязі з пяці-шасці чалавек. Праз Докшыцы адразу ж пасля заканчэння акупацыі быў пракладзены кабель вайсковай сувязі. У той жа час праводзіўся збор боепрыпасаў па лясах і падрыў іх. Калі падчас аднаго такога выбуху выпадкова быў перабіты кабель, то кіраўніку атрада па падрыву боепрыпасаў давялося зазнаць шмат непрыемнасцяў з боку НКУС (удалося, аднак даказаць, што паўкоджанне кабелю было выпадковым). 

Докшыцы былі страшэнна разбураныя. З 679 жылых дамоў, якія існавалі да вайны, засталося толькі 206 і тое толькі па ўскраінах горада. За тры гады акупацыі ў горадзе было расстраляна і павешана 3308 чалавек, з іх - 1217 дзяцей. На прымусовыя работы ў Германію быў вывезены 51 жыхар. Цэнтрам Докшыцкага раёна з ліпеня 1944 да траўня 1946 года была станцыя Параф’янава. У Докшыцах у 1944 годзе размясціліся толькі гарадскі савет, пошта ды школа. У маёнтку Блонь часова размяшчаўся вайсковы шпіталь. 

Імёны салдатаў, якія змагаліся за перамогу над фашызмам на усходнім фронце, добра вядомыя, іх спісы можна ўбачыць у той жа кнізе “Памяць. Докшыцкі раён.” Але былі і тыя, хто змагаўся супраць фашыстаў на Захадзе. Ураджэнец Докшыц Іван Шуліневіч загінуў 17 траўня 1944 года пад Монтэ Касіна ў Італіі. Пра ўдзел іншых дакшычанаў у вайсковых дзеяннях на Захадзе нічога невядома. Алесь Качан з Верацеяў, больш вядомы як Кастусь Акула, атрымаў за змаганне з фашыстамі залатую “Зорку Італіі” і англійскі “Медаль за вайну”. У Італіі ваяваў і ўраджэнец Літоўцаў Віктар Касцюковіч.

Перамога

Радыё ў горадзе ў 1944-пачатку 1945 года не было. Тэлефон быў толькі ў аддзяленні сувязі, гарсавеце і воінскім падраздзяленні. Таму ўсе навіны насельніцтва даведвалася толькі з газет. Паведамленне пра капітуляцыю Германіі прыйшло па каналах ваеннай сувязі і вельмі ўзрадвала гараджанаў. 

З успамінаў Мікалая Чысцякова:

Докшыцы амаль поўнасцю былі разбураны ў час акупацыі, таму многія раённыя ўстановы размяшчаліся на станцыі Параф’янава. У самім жа райцэнтры размясціўся гарадскі Савет, аддзяленне сувязі і сярэдняя школа. Самым высокім быў будынак татарскай мячэці. На гэтым будынку знаходзілася вышка паветранага назірання. На ёй заўсёды неслі дзяжурства дзяўчаты - байцы аднаго ваенная падраздзялення. А жылі яны па вуліцы Палявога ў доме №2. У гэтым жа доме жыў і я разам са сваімі бацькамі. 

У той час я вучыўся ў школе. Мы, дзеці вайны, добра ведалі назвы ўсіх гарадоў і населеных пунктаў Еўропы, якія нашы войскі вызвалілі ад нямецкай акупацыі. Ведалі камандуючых армій і франтоў. І мы, і дарослыя кожны дзень з нецярплівасцю чакалі канца гэтай крывапралітнай вайны. 

Радыё ў Докшыцах яшчэ не было. Тэлефонамі было забяспечана, зразумела, аддзяленне сувязі, гарсавет і воінскае падразздяленне. Аб усіх навінах насельніцтва даведвалася з газет. І вось, кожны дзень, як толькі заканчваліся заняткі, мы беглі на пошту і чакалі газеты, каб стаць першымі ўладальнікамі франтавых навін. Але на той раз нам не пашанцавала. 

Цёплым, сонечным ранкам 9 мая ў пачатку сёмай гадзіны па каналах ваеннай сувязі з Глыбокага  перадалі: “Дзяўчаты, мілыя, перамога! Канец вайне!” Адна з байцоў, як зараз памятаю, Роза Гінзбург схапіла карабін, выбегла на вуліцу і пачала страляць у паветра. За ёй, нічога не разумеючы, выскачылі астатнія байцы, а яна страляе і крычыць: “Перамога! Перамога!”. Пачалася агульная страляніна, слёзы радасці. 

Здарылася, што ў тую ноч старшыня Докшыцкага райвыканкома Максім Трыфанавіч Гарбаценкаў, былы камандзір брыгады імя У.І. Леніна, якая дзейнічала ў нашым раёне, начаваў у Докшыцах. Калі ён даведаўся аб прычыне страляніны, то папрасіў камандзіра падраздзялення выдзеліць байцоў, бо такі дзень не мог не быць адзначаны салютам. А мы, вучні, не чакаючы 9 гадзін, калі павінен быў пачацца мітынг, пабеглі да школы. Яна знаходзілася ў былым доме ксяндза. Праз некаторы час тут сабралася ўсё насельніцтва горада. Нас, вучняў старэйшых класаў, аддалі ў распараджэнне ўчастковага ўпаўнаважанага І.К. Карніловіча, які выдаў нам карабіны і патроны для салюта. Мітынг адкрыў старшыня гарсавета Л. П. Пацехін. Затым выступіў М. Т. Гарбаценкаў, былыя партызаны, байцы, салдаткі, вучні. Усе дзякавалі партыі, ураду, войнам і былым партызанам за доўгачакаемую перамогу. Пасля мітынгу быў святочны салют і народнае гулянне, якое працягвалася да вечара.”

VII. Злева молат, справа серп...

Пасля выгнання нямецкіх акупантаў Докшыцы зноў апынуліся ў складзе савецкай таталітарнай імперыі. За гэты ж час горад падняўся з руінаў, будаваліся новыя дамы і прадпрыемствы. Ды ў той жа час людзі не мелі аніякіх правоў, былі вінцікамі дзяржаўнай машыны. У наваколлі руйнаваліся храмы, у Докшыцах знішчаліся могілкі. Але таталітарная сістэма аказалася не вечнай…
Так як Докшыцы былі разбураныя, раённыя ўстановы ў 1944 годзе былі размешчаны на станцыі Параф’янава. У горадзе працавалі толькі гарсавет, паштовае аддзяленне ды сярэдняя школа. У Наддатках да 1946 года працаваў дзіцячы дом, перанесены пазней у Клетанбург. У 1946 годзе ўстановы былі перанесены з Параф’янава ў Докшыцы. Разбураны партызанамі ды немцамі горад аднаўляўся павольна. У Докшыцы звозіліся з усяго раёна драўляныя будынкі, пераважна з маёнткаў і фальваркаў. Такім чынам за кароткі час былі страчаны ўсе сядзібы, якія не былі спалены партызанамі. Напрыклад, будынак райвыканкама, дзе сёння ваенкамат, быў перанесены з Наддаткаў. Таму сёння на Докшыччыне няма аніводнай уцалелай сядзібы. У 1945 годзе была збудаваная каталіцкая капліца, якую ў хуткім часе бальшавікі разбурылі. 

8 жніўня 1944 года быў утвораны атрад, які павінен быў знішчаць бандытаў, дыверсантаў і дэзерціраў. Аднак, па словах Мікалая Чысцякова, які быў у складзе гэтага атрада, яны займаліся ў асноўным перагонам скаціны, якую гналі з Германіі. Было некалькі дэзерціраў, якія хаваліся на балоце ў раёне Жураўнёва, Порпліскага Двара. Некаторыя з іх нападалі на крамы. Два з іх былі застрэлены ў 1945 годзе салдатамі ў сваім шалашы на балоце. 
У былым маёнтку Мікульскага аднавілася МТС, дзе было 6 трактароў і сельгасінвентар. У 1945 годзе аднавіліся толькі 2 з 17 перадваенных калгасаў і саўгас “Сітцы”. І толькі ў 1949-50 гадах ўсе вёскі былі запрыгонены ў калгасы. 

Вузкакалейка на ўчастку ад Лепеля да Докшыц не аднаўлялася, а ўчастак Параф’янава - Докшыцы пэўны час працягваў дзейнічаць. На ёй засталіся два паравозы і некалькі вагонаў. У раёне Загараняў пры Параф’янаўскай дарозе была пляцоўка, дзе праводзілася пагрузка лесу. Два разы на дзень курсіраваў грузапасажырскі цягнік Параф’янава - Докшыцы.  Канечны яго прыпынак знаходзіўся каля перасячэння вуліц Даўгінаўскай і Ветранай. У снежні 1945 года вузкакалейка зачынена, а паравозы з вагонамі перададзены на адно з  торфапрадпрыемстваў на Барысаўшчыне. 

У 1950-я гады было створана штучнае возера на Бярэзіне, якое было пашырана ў 1967 годзе. Хутка пасля вайны ў былым млыне Шэймана пастаўлены дызельны электрагенератар, які да падводу ў 1962 годзе лініі электраперадач напругай 35 кВ забяспечваў горад электрычнасцю. У 1962 годзе былі ўзведзены падстанцыя і РЭС. Пазней дадаткова была збудавана лінія 110 кВ, а недалёка ад горада прайшла адна з магутнейшых у Еўропе ліній электраперадач Ігналінская АЭС - падстанцыя “Беларуская” напругай 750 кВ. У 1964 годзе быў узведзены малаказавод. У 1967 годзе была заасфальтавана галоўная вуліца горада, узведзены кінатэатр, створаны хлебазавод. У 1973 годзе ўзведзены новы будынак школы №1. Для райкама партыі напачатку быў збудаваны двухпавярховы будынак на плошчы Палявога - якраз на месцы касцёла. Пазней быў узведзены трохпавярховы райкам пры вуліцы Ленінскай, дзе зараз размешчаны гарадскі цэнтр культуры. Увесь цэнтр горада быў забудаваны новымі будынкамі, а вось старая забудова практычна не захавалася. У той час шмат зрабіла для аднаўлення горада першы сакратар райкама партыі Ульяна Крышталевіч, якая была ўзнагароджана зоркай Героя сацыялістычнай працы. Як успамінае Мікалай Чысцякоў, нягледзячы на сваю пасаду, яна заўжды працавала разам з людзьмі на суботніках. У 1951 годзе пачалі працаваць курсы падрыхтоўкі вадзіцеляў, пазней была ўзведзена аўташкола, у будынку якой сёння месціцца прадпрыемства “Міран-парфюм”. У Докшыцах дзейнічаў і аэрапорт. Узлётна-пасадачная паласа была на месцы школы №2. З 1960 года была адчынена штодзённая авіялінія Віцебск - Докшыцы - Мінск, якую абслугоўваў самалёт Ан-2. У сярэдзіне 1980-х гг. авіярэйсы былі спынены, а аэрапорт ліквідаваны. У 1959 годзе заснаваная міжкалгасная будаўнічая арганізацыя, якая ў 1986 годзе была аб’яднаная з ПМК-83 і атрымала назву ПМК-52. Існуе і меліярацыйнае ПМК-48 (зараз ПМС), якая займаецца будаўніцтвам і эксплаутацыяй меліярацыйных сістэм. 

Тым не менш, пасляваенныя гады сталі не толькі часам аднаўлення і будаўніцтва, але і часам разбурэнняў. У 1965 годзе былі знішчаныя яўрэйскія могілкі на скрыжаванні вуліц Піянерскай і Маякоўскага. На іх месцы зроблены парк. На месцы другіх яўрэйскіх могілак  на поўначы горада збудаваны будынак раёна электрасетак. Старажытныя хрысціянскія могілкі на вуліцы Даўгінаўскай у сярэдзіне 1960-х гг. ператвораны ў парк піянераў, а капліца, што стаяла там, знішчана. На месцы могілак ў 1967 годзе быў пастаўлены помнік Леніну. Як у кожным савецкім горадзе, тут быў помнік Леніну, а галоўная вуліца горада насіла назву Ленінская. На плошчы Палявога каля райкама партыі вісеў плакат, дзе быў намаляваны Ленін, які, здавалася,  глядзеў на працоўных, якія міма плаката ішлі ў рэстаран пахмяліцца, і было напісана «Верной дорогой идёте, товарищи». Па гэтай прычыне плакат стаў прадметам шматлікіх жартаў. Колькі ж плакатаў і лозунгаў вісела па ўсім горадзе - цяжка пералічыць. 

20 студзеня 1960 года быў ліквідаваны Бягомльскі раён, значная частка якога далучана да Докшыцкага, а Докшыцкі раён апынуўся ў складзе Віцебскай вобласці. 25 снежня 1962 года быў ліквідаваны і Докшыцкі раён, які далучылі да Глыбоцкага. Аднак такое ўзбуйненне было вельмі нязручнае з-за адсутнасці чыгункі і добрых дарог на Бягомльшчыне. Таму 6 студзеня 1965 года Докшыцкі раён быў адноўлены, да таго ж, да яго быў далучаны Ваўкалацкі сельсавет Пастаўскага раёна. Докшыцкі раён уваходзіў напачатку ў склад Вілейскай, з 20 верасня 1944 года - Полацкай, а з 8 студзеня 1954 года - Маладзечненскай вобласці. 
За 1960-я гады ў Докшыцах было ўстаноўлена некалькі помнікаў героям і ахвярам Другой Сусветнай вайны. У 1961 годзе пастаўлены помнік на брацкай магіле 101 савецкага салдата і 29 партызанаў на Базарнай плошчы, перайменаванай у гонар Героя Савецкага Саюза Івана Палявога, загінуўшага на тэрыторыі Докшыччыны. Ён быў лётчыкам авіяпалку, які базіраваўся на аэрадроме каля Слабады і 20 жніўня 1944 года загінуў, вяртаючыся з баявога вылету. Лётчык быў пахаваны на могілках у Малажанях, пазней перазахаваны на плошчы ў Докшыцах. У 1964 годзе ў Докшыцкай сярэдняй школе адчынены музей ў яго гонар. 21 верасня 1964 года пастановай №  428 Савета Міністраў БССР  школе было прысвоена імя Палявога. У гонар Палявога была перайменаваная вуліца Палявая. У тым жа 1961 годзе пастаўлены абеліск на брацкай магіле 350 ваеннапалонных. У 1968 годзе пастаўлены помнік на месцы масавага знішчэння мясцовага насельніцтва і расстрэлу яўрэяў пры вуліцы Маякоўскага. У 1979 годзе каля ваенкамата быў узведзены так званы “помнік Вызвалення”, які ўяўляе сабой пілон, завершаны кубам, на якім адлюстраваны твар савецкага воіна і напісана, якія дывізіі вызвалялі Докшыцы.

У 1977 годзе распрацаваны генеральны план развіцця горада. Новы генплан створаны ў 1992 годзе. Узводзіліся новыя мікрараёны шматпавярховых дамоў, а пад канец 1980-х - напачатку 1990-х гадоў актыўна будаваліся прыватныя жылыя дамы. На ўскраінах горада з’яўляліся цэлыя вуліцы новых дамоў. Паміж Докшыцамі і Лапутамі ў садзе вырасла цэлая вуліца асабнякоў, збудаваных мясцовымі чыноўнікамі і кіраўнікамі прадпрыемстваў, названая ў народзе “Царскім Сялом”. Зараз гэты працэс запаволіўся, будаўніцтва прыватнага жылля вядзецца не так актыўна. Напрыканцы 1980-х гадоў вакол горада была ўзведзена аб’язная дарога. 

Царква ў савецкі час

Адразу пасля вайны ў царкве быў праведзены яшчэ адзін невялікі касметычны рамонт. У канцы 40-ых гадоў Мікалай Пляшчынскі, які служыў ў Свята-Пакроўскай царкве амаль паўстагоддзя, уступіў месца свайму зяцю Саве. Праз некалькі год, 19 верасня 1957 года, айцец Мікалай памёр, пахавалі яго на гарадскіх могілках. Пляшчынскі пакінуў самы яркі след у гісторыі Свята-Пакроўскай царквы не толькі таму, што служыў ў ей Богу найбольшы перыяд. Сваім аўтарытэтам самаадданага Божага слугі, адукаванага, добрасумленнага чалавека ён аказваў уплыў на ўсе бакі не толькі царкоўнага, але і грамадскага жыцця. Пасля Савы у царкве служылі Пётр Бітэль, Мікалай Леднік, Панкевіч, Пётр Хрышчановіч, Расціслаў Сцепуржынскі, Георгій Гаховіч, Валянцін Багаткевіч, Уладзімір Мялешка.

З 1987 года настаяцелем Свята-Пакроўскай царквы з'яўляецца Георгій Мялешка. У гады ваяўнічага атэізму існаванне царквы было даволі складаным. Так, у 1950 годзе айцец Пётр Бітэль наогул арыштаваны органамі НКУС і адпраўлены ў ГУЛАГ. Вярнуўся ён толькі ў 1956 годзе. Дарэчы, ён быў вельмі цікавай асобай, у лагеры зрабіў самастойны пераклад паэмы А. Міцкевіча “Пан Тадэвуш” на беларускую мову. У канцы 70-ых гадоў Докшыцы наогул маглі пазбавіцца Свята-Пакроўскай царквы. Тагачасны дырэктар музычнай школы Пётр Чайкоўскі прапаноўваў закрыць храм, а ў памяшканні зрабіць канцэртную залу - па прычыне цудоўнай акустыкі будынка. Гэту ідэю ён давёў да ведама тагачасных улад, і толькі цаной неймаверных намаганняў айца Уладзіміра Мялешкі і найбольш актыўных вернікаў храм быў ўратаваны ад разбурэння. Зразумела, што паступленні ў царкоўную казну былі на той час зусім невялікія, а падаткі даволі адчувальныя. Таму рамонты практычна не праводзіліся. Толькі Уладзімір Мялешка аднавіў электрычнае асвятленне ў царкве, якога яна была пазбаўлена з 1943 года, і пачаў пазалоту іканастаса.

Урывак з перадачы “Вострая брама. Беларускія могілкі” на Радыё Свабода (24.09.2000)

(Сяргей Харэўскі: )А гэтымі днямі давялося мне пабываць у Докшыцах ды паблукаць па іхных ваколіцах. Колькі разоў я праяжджаў праз Докшыцы? Лічыў, лічыў. Не зьлічыў. Праз гэтае мястэчка вядуць шляхі зь Менску на Заходнюю Віцебшчыну, Лагойск, Бягомаль, Докшыцы й далей... Вось мільганула за вакном адна хата, другая, трэцяя... Пасьля недзе ў цэнтры - царква. Пасьля прыпынак. Ізноў колы круцяць свае кілямэтры... А Докшыцы застаюцца. Гэтым разам застаўся тут і я. Меў сваю нагоду. І нагода тая вяла мяне на докшыцкія клады. На самым краі мястэчка пашыхтаваліся тут купамі стромых соснаў каталіцкія, мусульманскія ды праваслаўныя могілкі. На апошніх новых магіл найбольш. Крыжы, крыжы. Як мае быць у праваслаўных, шасьціканцовыя зь перакладзінкай. Зорак ужо не відаць. Неяк незаўважна, ад году ў год, прападаюць зь беларускіх нэкропаляў тыя пяціканцовыя зоркі. Прападаюць і кучы сьмецьця, са штучных і мёртвых кветак, старых вянокоў, ламачча ды рызьзя, што былі ледзьве неад'емнай часткаю беларускіх могілак за саветамі. Магілы, нібы зь зямлі, растуць тут. Вольна й па свойму раскладаючыся паміж сасновага карэньня. Прозьвішчы, імёны, подпісы. Гэтымі эпітафіямі пішацца гісторыя мястэчка. Побач, цераз пералесак, мусульманскі мізар. Яго відаць здалёк па новай зырка-бакітнай жалезнай браме з паўмесяцам. Тут хаваюць крыху ня так. Ахайным шнурочкам, адзін да аднаго. Галавою ў бок Мэккі. Вялікі камень у нагах, увесь спавіты мудрагелістымі арабскімі літармі-пісягамі. Ля самае зямлі подпісы па-расейску й па-польску. Меншы камень у галовах. Шыхт мужчынаў. Насупраць, цераз сьцежку - ляжаць іхныя жанчыны. Ніякіх агароджаў. Бо ад каго гарадзіць? Тут усе свае. І чысьцюткі шаўкавісты, нібы ўсходні кілім, дзірван. Чамусьці тут, на татарскіх могілках у Докшыцах, згадаліся лютаранскія, што ў латвійскім Лімбажы. Адно толькі што тут няма экзатычных расьлінаў. Усё тутэйшае. Там-сям чырвонымі пырскамі зьзяюць буйныя верасьнёвыя суніцы. А на каталіцкіх могілках усё збуяла. Шыпшына ды бэз захінаюць старыя магілы. І самотныя крыжы стаяць сярод восеньскіх хмызоў як у букетах. Крыжы й стэлы пакрысе хіляцца ў розныя бакі. Недзе сярод іх знайшоў і вялікі каваны крыж зь нейкае бажніцы. М'о была тут колісь якая капліца. А вось старая брама стаіць. Пры ёй - цьвінтар тутэйшых жаўнераў, што загінулі ў баях з бальшавікамі. Навюткі чыстапафарбаваны плот. Магілкі спарадкаваныя. Адноўлены манумэнт: "Богатером, згінелым в вальках...". Адзінае сьведчаньне савецкіх часоў - расколіна на мармуровай пліце. (Расколіна насамрэч утварылася падчас баёў у 1944 годзе, калі ў помнік трапіў асколак ад снарада - К.Ш.) На самым доле, пад гарою, у глыбіні каталіцкіх могілак, хаваюць докшыцкіх самазабойцаў. Жывыя кветкі на іхных магілах. Ёсьць у Докшыцах, ці дакладней, былі й вялікія жыдоўскія могілкі. Недзе ў 60-я іх зрылі бульдозэрамі, паскідаўшы помнікі ў лагчыны. Гісторыя тыповая як для нашай краіны. Нетыповае тое, што цяпер у Докшыцах гэтая дзялка таксама абнесеная плотам, паўкопваны дзясятак тых старых надмагільляў і зроблены мэмарыяльны курганок (сёння таго плота ўжо няма, а па могілках напрыканцы 2005 года зноў прайшліся бульдозерамі - К.Ш.). А пры страсьвецкіх уніяцкіх могілках пабудаваны цяпер вялікі касьцёл. Вось жа касьцельная грамада й аднавіла некалькі закінутых ужо было пахаваньняў. Ходзіць дзяцюк з сенакасілкаю, прасуе сьцежкі. Ці можна казаць, што могілкі адраджаюцца? Дзіўнаватае спалучэньне словаў. Але інакш ня скажаш...
З гісторыі паселішчаў у наваколлі Докшыц
Сумна, але пастаянна з твару зямлі і з мапаў знікаюць вёскі…За пасляваенны час ў нашым краі зніклі больш за палову паселішчаў, ды і ў тых, што засталіся, істотна зменшылася колькасць насельніцтва. На месцы некаторых засценкаў і фальваркаў захаваліся хіба што некалькі старых дрэў. Таму я вырашыў уключыць у сваё даследванне раздзел пра паселішчы каля Докшыц. Безумоўна, тут пералічаны толькі найбольш блізкія да горада паселішчы, некаторыя з якіх ужо немагчыма знайсці ні на якой карце. 

Андрэеўшчына
Засценак пры дарозе Докшыцы – Глыбокае. Узнік у 1920-я гады. У 1930 годзе 1 двор, 12 жыхароў, 10 дзесяцін зямлі. Зараз 1 двор. 

Антоны
Вёска недалёка ад дарогі Докшыцы – Бягомль. Вёска Антоны ці Антанова, уласнасць докшыцкай уніяцкай царквы, 3 двары, 21 чалавек, згадваецца ў 1795 годзе, але на карце другой паловы 19 стагоддзя яна не пазначаная. Магчыма, гэта зусім іншае паселішча. У 1909 годзе 9 двароў, 53 жыхары. У 1921 годзе 11 двароў, 64 чалавекі, солтысам вёскі быў Мікалай Маналовіч. У 1930 годзе 11 двароў, 69 жыхароў, 49 дзесяцін зямлі. У 2004 годзе 10 двароў, 17 жыхароў.

Блонь
Фальварак пры развілцы дарог Докшыцы – Ушачы і Докшыцы – Беразіно, на месцы сённяшняй раённай бальніцы. Узнік ў першай палове 19 стагоддзя. Да яго належалі вёскі Вецяра, Крывічаны і Дамашы. Напачатку згадваецца як маёнтак Докшыцы Славінскага, 82 душы. У “Слоўніку геаграфічным Каралеўства Польскага” прыводзяцца дзве іншыя версіі назвы фальварка – “Тулька” і “Блонне”, на карце тых часоў пазначаны як “Тулька-Блонь”. З другой паловы 19 стагоддзя і да 1939 года Блонь знаходзіцца  ва ўласнасці Прушынскіх (у другой палове 19 стагоддзя – 30 сялянаў). У 1930-я гады тут існавалі млын, лесапілка і электрастанцыя (глядзі раздзел “У складзе Другой Рэчы Паспалітай”).
Васілеўшчына
Засценак справа ад дарогі Докшыцы – Крулеўшчына паміж Карпаўкай і перасячэннем з аб’яздной дарогай. Напрыканцы 19 стагоддзя яшчэ не існаваў. У 1921 годзе 1 двор, 4 жыхары. У 1930 годзе 1 двор, 6 чалавек, 8 дзесяцін зямлі. Не існуе. Аб яго месцазнаходжанні нагадваюць толькі некалькі яблынь пры дарозе. 

Валасатка
Паселішча за 4 кіламетры на паўднёвы захад ад Докшыц. Да канца 18 стагоддзя было ў складзе маёнтка Докшыцы капітулы жамойцкай. У 1795 годзе дзяржаўная ўласнасць, 52 душы мужчынскага і 52 жаночага полу. Пасля таго, як горад Докшыцы быў забраны ў казну, Валасатка стала цэнтрам маёнтка Докшыцы (уласнасць Іосіфа Свяціцкага). Да маёнтка адносіліся паселішчы Дамашы, Крывічане, Вецяра, Плітніца, Крыкуны, Лаці, Рулякі, Загарані, Чарніца. Паводле “Слоўніка геаграфічнага”, Валасатка ў 19 стагоддзі была фальваркам, уласнасцю Грыгаровічаў, 170 дзесяцін, пазней стала дзяржаўнай ўласнасцю. Адносілася да праваслаўнай парафіі Казённае Гняздзілава. Напрыканцы 19 стагоддзя 6 двароў. У 1909 годзе згадваюцца вёска (6 двароў, 40 жыхароў) і фальварак (4 двары, 4 жыхары) Валасатка. У 1921 годзе ў вёсцы Валасатка Докшыцкай гміны 17 дамоў, 83 жыхары, згадваецца і фальварак Валасаткі Параф’янаўскай гміны (напэўна, гэтае паселішча пазней аб’ядналася з в. Валасатка). Солтысам вёскі ў 1920-21 гг. быў Міхал Румшэвіч. У 1930 годзе 26 двароў, 93 жыхары, 235 дзесяцін зямлі, з якой 61 гектар належаў Стэфану Альхімовічу. У 1949 годзе ў вёсцы створаны калгас “Шлях Леніна”. 1 студзеня 1950 года ў Валасатцы нарадзіўся дацэнт у галіне педагогікі, рэктар Інстытута павышэння кваліфікацыі і перападрыхтоўкі кадраў БДПУ Аляксандр Андарала. Пасля вайны Валасатка паступова прыходзіла ў заняпад і канчаткова знікла ў 2003 годзе. Не захавалася ніводнай хаты, а толькі дрэвы і брукаваная вясковая вуліца. У адным канцы былой вёскі стаіць каталіцкая каплічка, у другім – крыж. 

На ўездзе ў вёску ў 1848 годзе збудавана каталіцкая каплічка, якая ўяўляе сабой невысокае драўлянае васьміграннае збудаванне. Унутры яе – Укрыжаванне і фігуры Панны Марыі і апостала Яна. Над уваходам у каплічку вісіць таблічка з надпісам  “Zmiluj się nad nami, Panie. Od nagłej nespodzewanej śmerci i gnewu Twego zachowaj nas. Ratuj  [od] choroby cholery. 1848 R” (“Змілуйся над намі, Пане. Ад трагічнай нечаканай смерці і гневу Твайго захавай нас. Ратуй [ад] хваробы халеры. 1848 г”.). 

Вецяра
Вецяра - вёска на ўсход ад Докшыц. У 1795 годзе Вецяра была ў складзе маёнтка Докшыцы, 22 двары, 166 душ. У 1821 годзе 20 двароў. У сярэдзіне 19 стагоддзя маёнтак Вецяра належаў тром саўладальнікам – Пшэсмыцкаму (22 душы), Турчынскаму (10 душ) і Ярцаву (35 душ). Паводле “Слоўніка геаграфічнага”, у другой палове 19 стагоддзя 200 дзесяцін у Вецяры належалі Руткевічам і 63 дзесяціны – уласнасць Шнітко. Частка Вецяры належала да маёнтка Блонь Прушынскага. 
З 1861 года, пасля адмены прыгоннага права, Вецяра стала цэнтрам адной з сельскіх абшчын Докшыцкай воласці, якое ў 1922 годзе перайменавана ў Таргуноўскую. Солтысам абшчыны ў 1920-22 гг. быў Міхал Шэвель. Солтысам вёскі Вецяра быў Пётр Шнітко.
Напрыканцы 19 стагоддзя ў Вецяры быў 21 двор. У 1909 годзе 27 двароў, 128 жыхароў. У 1921 годзе 34 дамы, 189 жыхароў. 5 двароў у вёсцы часткова ці цалкам згарэлі падчас баёў 9 траўня 1920 года. У 1930 годзе ў вёсцы Вецяра 41 двор, 171 жыхар, 180 дзесяцін зямлі. У сярэдзіне 1930-х гадоў адбылася хутарызацыя вёскі. 

Па звестках за 1922 год, існавалі фальваркі Вецяра І і Вецяра ІІ. Адзін з іх, дакладна, належаў Вікторыі Руткевіч, пра другі звестак няма, але, гледзячы на артыкул канца 19 стагоддзя са “Слоўніка геаграфічнага”, можна меркаваць, што яго ўласнікам быў Шнітко. 9 траўня 1920 года ў фальварку Вецяра Вікторыі Руткевіч згарэлі ўсе будынкі: жылы дом 17 на 6,5 метраў, чатыры гаспадарчыя пабудовы памерамі: 21,5 на 7 метраў, 17 на 7 метраў, 5 на 5 метраў і 5,5 на 5,5 метраў. У 1930 годзе згадваецца фальварак Вецяра, 35 чалавек, 200 дзесяцін зямлі, з якіх 65 гектараў належалі Вікторыі Руткевіч. Ёй жа належала аддаленае на два кіламетры на поўдзень Гельянова. На працягу 1930-х гадоў праз шлюб фальваркі Вецяра і Гельянова перайшлі ва ўласнасць Красоўскага. Фальварковыя пабудовы размяшчаліся на паўночнай ускраіне вёскі Вецяра. Сядзібны дом стаяў на месцы сённяшняга дома №63. З тых часоў пры вясковай вуліцы захаваліся рэшткі агароджы сядзібы. На адным з слупоў захаваўся выкладзены дробным шчэбнем год пабудовы агароджы – 1937. Фальварак быў спалены ў часе Другой Сусветнай вайны партызанамі. Па словах дасведчаных людзей, Красоўскі меў золата, якое ў 1939 годзе закапаў у сваім лесе, а сам уцёк у Прыбалтыку. Пасля вайны ён прыехаў сюды, адкапаў золата і зноў з’ехаў.  
Старажылы прыпамінаюць яшчэ адзін эпізод з часоў вайны. Неяк на вяселле ў Вецяру прыйшлі паліцэйскія з Докшыц. Гэтым скарысталіся партызаны, якія напалі на тых паліцаяў. Паліцаі ж праз некалькі дзён расстралялі былых камуністаў, дэпутатаў сельсавета з Вецяры, Таргуноў, Свінога, працоўных саўгаса з Норвідполля, хоць тыя не мелі дачынення да нападу. У 1949 годзе створаны калгас імя Дзяржынскага. У хуткім часе да Вецяры далучаны вёскі Крывічане, Дамашы і фальварак Трусы (да нашага часу знік). Пачатковая школа ў Вецяры да сённяшняга дня называецца Крывічанскай. Нягледзячы на сваю блізкасць ад Докшыц, Вецяра адносіцца да Тумілавіцкага сельсавета. У 2004 тут (з улікам далучаных Дамашоў і Крывічанаў) 96 двароў, 176 жыхароў. Ёсць клуб, крама, пачатковая школа.
Дамашы
Вёска на ўсход ад Докшыц, зараз у складзе в. Вецяра. Упершыню згадваецца ў 1621 годзе, калі ў складзе маёнтка Докшыцы падаравана Станіславам Кішкам капітуле жамойцкай. У 1795 годзе 20 двароў, 74 душы мужчынскага і 78 – жаночага полу. У 1821 годзе 17 двароў. У сярэдзіне 19 стагоддзя – у складзе маёнтка Блонь. У 1910 годзе 13 двароў. У 1930 годзе 20 двароў, 66 жыхароў, 71 дзесяціна зямлі. 

Загарані
Вёска і фальварак на паўночны захад ад Краснага Беразіно, паміж Параф’янаўскай і Даўгінаўскай дарогамі. Знаходзілася ў  Мінскай губерні пры самай мяжы з Віленскай, лінія якой ішла на поўначы за паўвярсты ад вёскі паралельна вясковай забудове, потым паварочвала на паўднёвы ўсход і праходзіла адразу за заходняй ускраінай вёскі. У 1795 годзе 1 душа мужчынскага полу і 5 – жаночага. У 1821 годзе 10 двароў. Напачатку належала да маёнтка Докшыцы, а з 1845 года фальварак і вёска – уласнасць Заблоцкіх, 7 валок (147 гектараў), 22 прыгонныя селяніны. Напрыканцы 19 стагоддзя ў вёсцы 7 двароў. У 1920-21 гг. солтысам вёскі быў Уладзімір Дук. У 1930 годзе 33 двары, 139 жыхароў, 127 дзесяцін зямлі. Побач фальварак Загарані, 11 жыхароў, 174 гектары зямлі, якія належалі Яну Грыгаровічу. Пасля вайны Загарані спазналі заняпад. У 1977 апошнія двары Загараняў афіцыйна далучаны да Краснага Беразіна. Яшчэ напачатку 21 стагоддзя існаваў 1 двор, зараз ужо паселішча знікла з твару зямлі і аб ім нагадвае толькі адна пустая хата ды некалькі дрэў на пагорку. 
Карпаўка
Засценак пры дарозе Докшыцы – Крулеўшчына. У 1821 годзе два двары. У 1866 годзе 3 двары, 30 жыхароў. У 1905 годзе 34 жыхары. У 1921 годзе 8 двароў, 39 жыхароў. У 1930 годзе 9 двароў, 47 жыхароў, 73 дзесяціны зямлі. Зараз 1 двор .

Краснае Беразіно 

Пасёлак пры сядзібе калгаса імя Заслонава, далучанага пазней да “Камсамольца”, на дарозе Докшыцы – Даўгінава. Узнік у 1950-я гады. У 1967 годзе 78 двароў, 232 жыхары. У 2004 годзе 121 двор, 321 жыхар. У 1968 годзе ў вёсцы пастаўлены помнік ахвярам Другой Сусветнай вайны. У пасёлку ёсць клуб, комплексна-прыёмны пункт і крама.

Крывічаны
Вёска пры дарозе Докшыцы - Ушачы. Зараз у складзе в. Вецяра. У некаторых дакументах канца 18 - пачатку 19 стагоддзя згадваецца як Крывы Канец. У 1795 годзе ў складзе маёнтка Докшыцы, 24 двары, 119 душ. У 1821 годзе 9 двароў. Пазней у складзе маёнтка Блонь. Напрыканцы 19 стагоддзя 13 двароў. Паводле карты 1916 года. на ўсход ад вёскі стаяў ветраны млын. У 1920 годзе солтысам вёскі быў Юльян Шэвель. У 1930 годзе 42 двары, 201 жыхар, 219 дзесяцін зямлі. 

Крыкуны
Вёска і фальварак на поўдзень ад Докшыц. У 1795 годзе – 6 двароў, 26 душ мужчынскага і 18 – жаночага полу. У 19 стагоддзі – уласнасць памешчыка Плавекала, частка Крыкуноў належала да маёнтка Ясеўшчына Немаршанскага. Напрыканцы 19 стагоддзя ў вёсцы 4 двары, фальварак на карце таксама пазначаны. У 1909 годзе ў вёсцы 6 двароў, 44 жыхары. У 1921 годзе ў вёсцы 13 двароў, 62 жыхары, у фальварку 1 двор, 8 жыхароў, солтысам вёскі быў Тэадор Лабынька. У 1930 годзе 20 двароў, 78 жыхароў, 67 дзесяцін зямлі, у фальварку Крыкуны – 5 жыхароў, 48 дзесяцін зямлі. У 2004 годзе 8 двароў, 17 жыхароў.
Лапуты
Вёска на левым беразе Бярэзіны на поўнач ад Докшыц. Побач з вёскай існавала сядзіба, што ўзнікла не пазней, чым напрыканцы 18 стагоддзя. У 1795 годзе вёска Лапуты - уласнасць Іосіфа Гутаровіча, 21 двор, 124 жыхары. Да маёнтка Лапуты адносіўся таксама фальварак Шэпелеўка, 3 двары, 15 жыхароў, месцазнаходжанне яго невядома. Сядзіба ў Лапутах, уласнасць Блажэвіча, згадваецца ў 1812 годзе сувязі з нападам на яе французаў на чале з пляц-камендантам Докшыц паручнікам Фантана. У 1821 годзе ў фальварку Лапуты 1 дом і 2 хлявы. Уладальнік сядзібы, Агафон Блажэвіч, прымаў удзел у польскім нацыянальна-вызваленчым паўстанні 1830-31 гг. і пасля падаўлення паўстання ўцёк у Францыю, каб пазбегнуць рэпрэсіяў з боку царскага ўрада. Лапуты былі канфіскаваныя, а з 1857 года пачалі належаць Васілеўскім. Напрыканцы 19 стагоддзя ў вёсцы 7 двароў, у Васілеўскіх – 17 з паловай валок зямлі. У 1909 годзе 34 двары, 186 жыхароў у вёсцы і 47 жыхароў у фальварку. У 1918 годзе фальварак Лапуты набыў у Васілеўскага Клячкоўскі.

У 1921 годзе ў вёсцы 46 двароў, 202 жыхары, у фальварку 5 дамоў, 34 жыхары, солтысам вёскі быў Ян Шумскі, потым Мікалай Скурат, а з 18.7.1921 – Ян Русак. У 1930 годзе ў вёсцы – 65 двароў, 246 жыхароў, 131 дзесяціна зямлі. У фальварку Лапуты Яна Клячкоўскага – 2 двары, 26 жыхароў, 248 дзесяцін зямлі. Зрэшты, як успамінаюць старажылы, уладальнік фальварка сам разам з сынамі працаваў на сваёй зямлі. У 1950 годзе створаны калгас імя Куйбышава. У 2004 годзе 101 двор, 248 жыхароў, ёсць крама. Апошнія гады ў Лапутах вядзецца будаўніцтва жылых дамоў паводле “праграмы адраджэння вёскі”. Блізкасць Докшыц стварае перспектывы для развіцця Лапутаў. 

Наваполле
Фальварак паміж Докшыцамі і Наддаткамі. Упершыню згадваецца ў спісе паселішчаў Дунілавіцкага павета 1922 года. У 1930 годзе было 3 двары, 12 жыхароў, 101 гектар зямлі, які належаў Фердынанду Яцыну. Не існуе.

Падомхі
Вёска на паўночны захад ад Докшыц, “заціснутая” паміж гарадской мяжой і аб’яздной дарогай. У 1795 годзе ў складзе маёнтка Барсукі Людвігі Гутаровіч, 26 двароў, 155 душ. У другой палове 19 стагоддзя 34 чалавекі адносіліся да маёнтка Докшыцы Мікульскага. 

Другая частка вёскі – 17 чалавек, адносілася да маёнтка Докшыцы-Падомхі Длужнеўскіх, а перад гэтым – да маёнтка Барсукі Пржасмыцкіх.

Напрыканцы 19 стагоддзя 11 двароў. У 1905 годзе адносіліся да Порплішчанскай воласці Вілейскага павета Віленскай губерні, 46 жыхароў, 150 дзесяцін зямлі, на поўнач ад вёскі існаваў ветраны млын. У 1921 годзе ў Порплішчанскай гміне, 34 дамы, 176 жыхароў. З 1925 года – у Докшыцкай гміне. У 1930 годзе – 42 двары, 199 жыхароў, 116 дзесяцін зямлі. У 1950 годзе створаны калгас “30 год Кастрычніка”. У 2004 годзе 45 двароў, 110 жыхароў. 

Папоўка
Фальварак на поўдзень ад Краснага Беразіно. Упершыню згадваецца ў спісе паселішчаў Дунілавіцкага павета 1922 года. У 1930 годзе – 1 двор, 14 жыхароў, 66 гектараў належалі  Браніславу Грыгаровічу. Не існуе.

Рулякі
Засценак пры старой дарозе Докшыцы – Казённае Гняздзілава. У 1795 годзе 5 двароў, 26 душ. У другой палове 19 стагоддзя 5,5 валок у Руляках належалі Альхімовічу. Напрыканцы 19 стагоддзя 2 двары. У 1930 годзе – 2 двары, 14 жыхароў, 93 дзесяціны зямлі, з якой 84 гектары належалі Юзэфу Баброўскаму. Не існуе. Зараз на месцы паселішча захавалася толькі адна старая ліпа пры закінутай дарозе.

Свістаполле
Засценак на ўсход ад Докшыц. Першая згадка – тапаграфічная карта канца 19 стагоддзя, паводле якой там быў адзін двор. У 1930 годзе – 6 двароў, 12 жыхароў, 40 дзесяцін зямлі. Пасля вайны засценак знік, а ўрочышча Свістаполле ўлады перайменавалі ў Чыстаполле. Тым не менш, гараджане да сённяшняга дня карыстаюцца спрадвечнай назвай. 
Сымонаўка
Фальварак, уласнасць каталіцкага касцёла. Узнік на землях фальварка Туркі не пазней першай паловы 19 стагоддзя. У 1834 годзе канфіскаваны дзяржавай. Напрыканцы 19 стагоддзя 1 двор. У 1930 годзе 1 двор, 11 жыхароў, 70 дзесяцін зямлі, уласнасць Грудзінскага. У 1945 годзе ён даў дрэва з уласнага лесу для пабудовы каталіцкай капліцы ў Докшыцах. Зараз у Сымонаўцы існуе 1 двор, які фармальна належыць да Краснага Беразіна.

Туркі Новыя (фальварак Туркі)

Былы фальварак пры даўгінаўскай дарозе, на поўдзень ад Старых Туркоў. Першыя згадкі пра фальварак Туркі адносяцца да 1608 года, калі Станіслаў Кішка падараваў яго каталіцкай парафіі ў Докшыцах. Туркі - першы фальварак на Докшыччыне, пра які ёсць згадкі ў дакументальных крыніцах. У фальварку існавала каталіцкая капліца, што належала да Докшыцкай парафіі (страчана ў 19 стагоддзі). З 1797 года - у складзе  Вілейскага павета. У 1843 годзе быў канфіскаваны дзяржавай, а яго землі далучаны да казённага маёнтка Ваўкалата. Напрыканцы 19 стагоддзя пазначаны на карце як фальварак Туркі. Не пазней за 1920 год на землях фальварка ўтварылася вёска Новыя Туркі. У 1930 годзе ў Новых Турках было 25 двароў, 325 жыхароў, 329 дзесяцін зямлі. Зараз паселішча не існуе. 
Туркі Старыя (вёска Туркі)

Вёска за чатыры кіламетры ад Докшыц, пры былым паштовым тракце на Вілейку. Згадваецца ў 1608 годзе, калі разам з суседняй вёскай Альхоўка была перададзена Станіславам Кішкам каталіцкай парафіі ў Докшыцах. Пасля канфіскацыі касцёльных уладанняў у 1834 годзе пачала належаць дзяржаве. У 1795 годзе 44 душы мужчынскага полу і 44 – жаночага. Напрыканцы 19 стагоддзя 12 двароў. У 1905 годзе 180 жыхароў, 494 дзесяціны зямлі. У 1921 годзе 41 дом, 219 жыхароў. У 1930 годзе 44 двары, 140 жыхароў, 415 дзесяцін зямлі. У 1940 годзе 201 жыхар. У 1943 годзе нямецкія акупанты спалілі 4 двары, забілі 3 чалавек. У 1950 годзе створаны калгас імя Сталіна. У 2004 годзе 45 двароў, 93 жыхары, ёсць крама. 

Напрыканцы 1930-х гадоў на паўночна-усходняй ускраіне вёскі была ўзведзена драўляная леснічоўка ў “закапанскім стылі”, а пасля вайны тут размясцілася Докшыцкае лясніцтва, якое да сённяшняга часу знаходзіцца ў Турках. У савецкі час у наваколлі вёскі ішла актыўная здабыча пяску і быў усталяваны асфальтабетонны завод.

Мікалай Чысцякоў
Расповед аб мінуўшчыне Докшыц не быў бы поўным, калі б не ўзгадаць тут імя Мікалая Дзмітыевіча Чысцякова – чалавека, які за жыццё надзвычай шмат зрабіў для вывучэння гісторыі Докшыц. 

Нарадзіўся Мікалай Чысцякоў 10 жніўня 1929 года ў фальварку Чарнічка-ІІ Тумілавіцкай гміны. Бацька Мікалая паходзіў з Расіі, у свой час пабываў у многіх рэгіёнах Расіі, працаваў будаўніком, чатыры гады ўдзельнічаў у Першай Сусветнай вайне. Ён любіў чытаць, меў шмат кніг. З ранняга дзяцінства Мікалай любіў слухаць бацькавы расказы аб вайне, аб жыцці ў розных кутках былой імперыі, пра якія ён ведаў і з уласнага вопыту, і з кніг. У 1932 годзе бацькі Мікалая пераехалі ў Докшыцы, а ў 1936 годзе ён пайшоў у першы клас польскай школы. Там ён часта пераказваў сябрам пачутае ад бацькі. Пра гэта даведалася настаўніца Марыя Чаховіч. Яна папрасіла расказаць тое-сёе і сказала: “Ні фізік, ні матэматык з цябе не атрымаецца, займайся лепш гісторыяй ці літаратурай”. Пасля гэтага Мікалай пачаў займацца гісторыяй. Марыя Чаховіч, якая была і загадчыцай школьнай бібліятэкі, давала яму кнігі аб гісторыі.
Шмат падзей Мікалай Чысцякоў бачыў на свае вочы, калі жыў у Докшыцах – уварванне савецкіх войскаў у 1939 годзе, з’яўленне першых нямецкіх салдатаў у 1941 годзе, рабаванне горада ў жніўні 1943 года, вызваленне ад акупантаў у 1944. Яму давялося вучыцца ў школе падчас польскай, савецкай і нямецкай уладаў. 

У 1947-49 гг., да службы ў арміі, ён пачаў першыя сур’ёзныя краязнаўчыя даследванні, складаў спіс загінуўшых яўрэяў. Пасля арміі ён некаторы час жыў і працаваў на Урале, дзе завочна скончыў два курсы Пермскага педінстытута і напісаў некалькі краязнаўчых артыкулаў.

У 1964 годзе Мікалай Дзмітрыевіч вярнуўся ў Докшыцы і да 1990 года працаваў у тутэйшым раёне электрасетак. Увесь час падчас размоў з мясцовымі жыхарамі ён распытваў у іх пра мінуўшчыну роднага краю. Збіраў інфармацыю з кніг, архіваў. Напрыканцы 1980-х гадоў ён быў адным з сяброў камісіі па стварэнні кнігі “Памяць. Докшыцкі раён”. У 1990-х гадах апублікаваў шэраг артыкулаў у раённай газеце “Родныя вытокі”. Мае сувязі з былымі дакшычынамі ў Ізраілі, Польшчы, ЗША. Дапамагаў інфармацыяй аўтару гэтых радкоў пры падрыхтоўцы да выдання дадзенай кнігі. Не спыняе краязнаўчых даследванняў і да сённяшняга дня. 

Выказваю падзяку ўсім, хто дапамагаў мне ў пошуку і зборы краязнаўчай інфармацыі, а найперш:

Мікалаю Чысцякову, краязнаўцу (Докшыцы),
Дзмітрыю Грабоўскаму, настаўніку гісторыі СШ №1 г. Докшыцы,

Уладзіміру Скрабатуну, выдаўцу і рэдактару газеты “Вольнае Глыбокае”,
Канстанціну Шастоўскаму, адміну вэб-сайту RADZIMA.ORG (Мінск),

а таксама супрацоўнікам занальнага дзяржаўнага архіва ў г. Маладзечна. 
Заканчэнне

Вось такая непаўторная гісторыя нашага горада. Такія тут адбываліся падзеі, такія людзі жылі тут. Што ж напішуць пра нас і пра наш час нашчадкі? Назавуць нас стваральнікамі ці разбуральнікамі? Патрыётамі ці здраднікамі? Што мы зрабілі і зробім для свайго горада? Гэта залежыць ад кожнага з нас. Мы павінны захаваць створанае продкамі і памяць аб іх. Тады і аб нас будуць памятаць нашчадкі. 

Крулеўшчына – Докшыцы, жнівень - кастрычнік 2006 года.
